
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АЛТАН ӨНДӨГ

	 

	Эрт урьд цагт нэг ядуу айл байжээ. Тэр айл хоёр хүүтэй юм гэнэ. Хоёр хүүхдэдээ хоол унд, хувцас хунар олох гэж өөр газар явжээ. Тэнд очоод нэгэн баян айлд ажил хийж арай чамай гэж тавин мөнгө аваад нутагтаа буцахаар гэрийн зүг гэлдэрчээ.

	Тэгж явтал харгуй замд тахиа тэвэрсэн нэгэн хүнтэй дайралдаад:

	— Худалдах уу гэж асуув.

	— Худалдсан ч яах вэ?

	— Ямар үнэтэй вэ?

	— Тавин мөнгө

	Тэгээд тэр ядуу хүн үнэ булаалдалгүй, бэлэн тавин мөнгөө гаргаж өгөөд тахиаг тэврээд замдаа оров. Гэртээ харихад аав маань улаан залаат тахианы бэлэгтэй ирлээ гэж хүүхэд их баярлажээ.

	Тэр тахиандаа ханан пийшингийнхээ хажууд аятайхан байр засаж байлгав. Нэгэн өглөөгүүр тахиа нь дуугарав.

	Гэрийн эзэгтэй, нөхөр хоёр очиж үзвэл тахиа нь чулуун өндөг гаргаад дуугарч байв гэнэ.

	— Ямар жигтэйхэн тахиа вэ? Тахиа байтлаа чулуугаар өндөглөдөг тахиа гэж бас байдаг юмаа хэмээн эмгэн, өвгөн хоёр гаслав. 

	— За яах вэ дээ! Чулуу мэрж суусны хэрэг юу байх вэ?! Хэрэглэх хүн авч магад гэж өвгөн, өндгөө өвөртлөөд худалдаачинд очив. Тэр өндөг нь цул алт болохыг худалдаачин танив.

	— Надад худалд, надад худалд гэж худалдаачид булаалцалдан шагшаан шуугиан болцгоожээ.

	Хамгийн дээд үнэ өгсөн худалдаачинд өндгөө худалдаад түүгээрээ бөс бараа, идэх уух юм худалдан аваад дааж ядсан үүрэгтэй гэртээ буцаж ирэв.

	Улаан нүцгэн хүүхдүүдээ хувцаслаад, хоол ундтай болов. Айл аймаг баяных нь, энэ маань гэнэт хаанаас олз омог олдог болов гэж дотор нь хар буув. Тагнан тагнасаар сүүлдээ тахиа нь алтаар өндөглөдгийг нэгэн худалдаачин хэсүүлч лам мэджээ.

	Тэр лам алтаар өндөглөдөг тахиаг ямар арга мэхээр гартаа оруулж идэх билээ гэж уураг тархиа гашилтал бодож хатангиртав.

	Түүнээс хойш худалдаач хэсүүлч лам өнөөх ядуу айлынхыг эзгүйд нь очдог болж. Алтан өндөгнүүдээ зараад, гэр орноо өөд татаж айл шиг аж төрдөг боллоо гэж тэр хүн бодоод нэгэн өглөө алтан өндөгнүүдээ цуглуулж аваад өөр газар явжээ. Гэрийн эзнийг явахтай хамт тэнүүлч лам мэдэгдэлгүйгээр гэрт нь орж алтаар өндөглөдөг тахианы хүзүүг хуга мушгиад явчхав. Ламыг юманд явж байгаад эргэж ирэхэд нь өнөөх айлын хүүхдүүд үхсэн тахиагаа тойрч суугаад уйлцгааж байв гэнэ. 

	— Хүүхдүүд чинь юунд уйлалдаа вэ? гэж лам мэдэхгүй дүр үзүүлэн гэрийн эзэгтэйгээс асуув. 

	— Тахиа маань үхчихжээ гэж гэрийн эзэгтэй хариулаад буруу харж нүднийхээ нулимсыг арчина.

	— За дэмий юманд уйлж гашуудсаны хэрэг юу байх вэ?. Энэ тахиа шувуу чинь байтугай гэгээн гавж, гэвш нар ч бас нас бардаг шүү дээ гэж хэлээд үл мэдэгч болон суув.

	— Үгүй дээ, тахиа маань ерийн тахиа биш юм сан, алтаар өндөглөж манайхны аж амьдралыг минь залгуулж байсан юм гэж гэрийн эзэн, эзэгтэй хоёр хариулав. 

	— Ай зайлуул! Тийм юм уу? Дуулаагүй юмаа дуулав гээд наманчлан мөргөж амандаа юм бүвтнэнэ.

	— Үгүй тэгэхдээ энэ чинь харин гэгээн бурхнаас заяасан ариун шувуу байсан бололтой, тийм учраас би лам гэгээн, бурхны шавь тул гэгээн оронд дэгдээж өгье дээ! гэж хэлээд, эхнэрийн урьдаас зальтайгаар хараад суужээ.

	— Лам гуай, Таны зарлигаар болог доо гэж тэр эхнэр амандаа бүвтнэв.

	— За тэгвэл зүгээр суух хэрэггүй. Үүнийхээ өдийг сайн зулгаагаад нэг ч өд сөд газарт унагаж хүргэхгүйгээр галд ариулж орхисныхоо сүүлд махаа бүгдийг нь чанаад миний өмнө байгаа бурхны ширээн дээр шөл устай нь тавьж орхигтун гэж захираад, өврөөсөө хонх дамар гаргаж, урагш хойшоо найган ном уншиж эхлэв.

	Байсхийгээд л хумбан тогоон дотор буцалж байгаа мах өөд хялс хялс харна. Түдэлгүй тахианы мах шөлтэйгөө ширээн дээр бэлэн болов. Худалдаач-хэсүүл лам нэрийн төдий ёслон, бурхандаа өргөгч болон суусаар тахианы махыг элэг, бөөр, зүрхнээс бусдыг бүгдийг нь идчихээд:

	— За одоо танай хэрэг ингээд бүтэв гэж хэлээд шамдуухнаар гараад явчхав. Лам гарангуут хоёр хүүхэд гүйж ирээд:

	— Яасан хомхой лам бэ?! Тахианы маань махыг бүгдийг нь идээд тонилчхов гэцгээж байхад нь:

	— Элэг бөөрийг нь тавигийн ёроолд үлдээсэн юм биш үү? Газар дээр өөрт байсан ганцхан амьтныхаа маханд ам хүргээч, их юмыг их гэж баярлахгүй, бага юмыг бага гэж чамлахгүй бай гэж эх нь хэлжээ.

	— Тийм ч юм уу гэж байгаад хоёр хүүхэд элэг бөөрийг нь нэг нэгээрээ идэв.

	Тэр үед өнөөх бадарчин лам айлаас хол очоод хашхирч байгаад нулимж гэнэ. Яагаад алт мөнгөөр нулимж чадахгүй байна, байз, алтан өндөг нь элэг бөөрөндөө шингэсэн бололтой гэж бодоод шамдуухан буцаж ирээд гэрт нь орж:

	— Эндэх элэг бөөр хаана байна гэж лам асуув.

	— Тавгийн ёроолд үлдээж өгсөн юм гэж бодоод хүүхдэдээ авч өгсөн, яасан бэ? гэж ядуу хүний эхнэр айсан байдалтай сандран асуув.

	— Ээ дээ, Хэрэг чинь буруудчихав, хоёр хүүхдийнхээ амь насыг алдчихав гэж айлган сүрдүүлж хэлээд толгойгоо түшиж доошоо хараад дуугүй больчихов.

	— Ээ лам гуай, юу болчхов, юу болсноо нэгд нэгэнгүй хэлж хайрлаач гэж гуйв.

	— Ямар яхир, ховдог нохойнууд вэ. Бурхан тэнгэрт тавьж буянд зориулсан элэг бөөрийг юунд идэв? Та нар юм үзнэ дээ үзнэ. Хоёр, гурван хоногоос хов хоосон хоночхоод сууж байхыг чинь дуулна даа гайгүй, тэнгэрт хийсэж очих болно доо гэв.

	— Ээ харла, лам гуай аврал буулгаж өгөөч гэж гэрийн эзэгтэй гуйв. 

	— Аврал уу. Хэрэв хоёр хоногийн дотор хүүхдүүдийнхээ элэг бөөрийг миний өмнө, энэ бурхны ширээн дээр тавьж чадахгүй юм бол та нар өөрсдөө бурхан тэнгэрт буруу харагдаж, аюулд учрах болно доо гээд ууртайгаар үүд хаалгыг нь хаяад арилж одов.

	Ядуу айлын эхнэр муу үг сонсоод бахардан уначхав. Худалдаач бадарчин ламыг гадаа гарахад тэр хоёр хүүхдийн нэг нь алтаар нулимж, нөгөө нь мөнгөөр нулимж байв. Түүнийг бадарчин лам хармагц шунал нь ихээр буцлан, ховдог хар сэтгэлээ заавал бүтээхээр дацан тийшээ талийв.

	Түүнээс хойш хоёр хоног өнгөрчээ. Хүүхдүүдийн элэг бөөрний тухай бадарчин ламд мэдээ ирсэнгүй, тэр лам хүлээж ядаад уур омог буцалж суух үед хөдөөгийн нэгэн хүн орж иржээ.

	Тэр хүн бурханд залбирч мөргөснийхөө дараа:

	— Лам гуай, би хоосон ядуу, ядарч зовсон хүн. Хайр хишиг хүртээж надад бурхан тэнгэрээс буян буулгаж өгөөч гэж сөгдөн гуйв.

	Яасан ч сайхан завшаан дайралдав, энэ хүнээр санаснаа бүтээлгэх цаг боллоо гэж лам бодон байж:

	— За яах вэ дээ, туслахаас биш, наашаа ойртож суугаач гэж их ялдам зөөлнөөр хандаж шоо хаяж, төлөг үзүүлэв. Нэлээд удаан үзэж үзэж аман дотроо юм бүвтнэн суусаар:

	— Чи урд насандаа тун муу хэрэг үйлдэж явсан хүн байна. Тэр чинь энэ шоо, төлгөд ил тодорхой харагдаж байна. Тийм учраас бурхан тэнгэрт буруу харагдаж, аж амьдрал чинь муу байгаа юм байна. Хэрэв тэнгэр бурханд өргөл өгөх юм бол нүгэл чинь арилж, сайн сайхан амьдарч, жарган суух болно гэв.

	— Лам гуай, ямар өргөл барихыг хэлж хайрлаач дээ! гэв.

	— Ихээхэн юм хийлгэмээр байх юм байна, түүнийг бүтээж чадна гэж үү, туршиж үзэх хэрэгтэй байна. Үүнд, хоёр хүүхдийн элэг бөөр хэрэгтэй болно гээд нүдээ анивчин аман дотроо бүвтнэнэ.

	— Ай бурхан!

	— Эндээс зүүн урд зүгт байдаг нэг айлын хоёр хүүхдийн элэг бөөр таармаар байна гэж хэлээд шоогоо дахин дахин хаяна.

	Танил нөхрийн минь хүүхдүүдийг энэ лам хорлох гэсэн учрыг өнөөх хөдөө нутгийн хүн сайн мэдсэн учир арга ухаан олж, тэр хүүхдүүдийн амь биеийг аврах учиртай боллоо гэж бодоод ламын хэлсэн үгийг бүрэн сайн зөвшөөрсөн байдалтай байв.

	Тэр хэсүүлч лам очих замыг нь зааж өгөөд, хүн амьтны нүдэнд харагдуулахгүй, чихэнд, сонсогдохгүйгээр тэр хоёр хүүхдийн элэг бөөрийг авчирч өг гэж тулгав.

	 

	* * *

	 

	Өнөөх хөдөөгийн хүн дацан дуганаас гарч танил айлдаа шууд очив. Тэр айлын хоёр хүүхэд гаднаа тоглож байв.

	— За хүүхдүүдээ алтан өдтэй нэгэн тахиа ой дундуур гүйж явна, түүнийг би барьж чадахгүй юм, надтай цуг явж түүнийг барилцаж өгөөч дээ? гэв.

	Алтаар өндөглөдөг манай тахианы ижил гүйж явж магадгүй гэж бодоод, тэр хоёр хүүхэд хамт явав. Ойд ороод явахдаа өнөөх хүн ингэж хэлэв:

	— Ламын иднэ гэсэн тахианы элэг бөөрийг та хоёр идээд алт мөнгөөр нулимсан уу гэж асуув.

	— Тэгсээн гэж хоёр хүүхэд хариулжээ.

	— Тийм учраас тэр хэсүүл лам та хоёрыг хорлох гэж байна. Тэр хар санаат ламын даалгавраар би та хоёрыг алаад элэг бөөрийг чинь авч муу юм шингэсэн ламд аваачиж , өгөхөөр тохиролцсон юм. Гэвч та хоёрынхоо амь биеийг авраад, би өөрийнхөө хар толгойгоор дааж өнгөрнө. Тийм учраас эндээс хурдан зайлж хол нутагт очих хэрэгтэй. Тэгэхгүй бол энд амар мэнд байж чадахгүй, оргож явсны чинь би ээж, аавд чинь дамжуулж хэлнэ. Ингээд зорьсон газартаа зол жаргалтай, явсан газартаа ямагт олз омогтой яваарай. Хэзээ нэгэн сайн цагт учрахад бид нар хамтраад хар санаат ламд хариу өгөх биз гээд хоёр хүүхдийн хонгор царайг урьхнаар хараад «Энэ хоёр хүүхэд хаа тэнэж, ядарч явах бол доо» гэж хайрлан бодож гэнэ.

	Хоёр хүүхэд тэр ачтандаа баяр талархал илэрхийлсний дараа алган дээр нь алт мөнгөөр нулимаад:

	— Өлсөж ядрахдаа үүгээр манай аав ээж хоёртой хамт амь зогоож, өл хоол залгаж суугаарай, амьд явбал дахин уулзах биз гэж хэлээд хоёр хүүхэд хормойгоо шуугаад холын замд оров.

	Тэр хөдөөгийн сайхан сэтгэлт шударга хүн хоёр хүүхдийн хойноос бараа харагдахгүй далд ортол нь удаанаар харан харсаар хоцров.

	Хүүхдүүдийн элэг бөөрний оронд юуны элэг бөөрөөр өнөөх хар санаат ламаа хуурах билээ гэж бодлогоширсоор байснаа гэнэт нэг ухаан олоод, үдэш орой болгоод дацан дуган тийш очив.

	Лам, банди нарын хоол хүнсний хог шавхруу, яс ус шиншиж явсан золбин нохойнуудаас хоёр нохой барьж авч алаад түүний элэг бөөрийг аяга таваг дотор аятайхан тавиад, хэсүүл ламын өмнө тавихдаа:

	— Хүн амьтны нүдэнд үзэгдэлгүй, чихэнд сонсогдолгүйгээр таны захисан захиаг гүйцэтгэв гэлээ.

	Хэсүүл лам нохойн элэг бөөрийг сэтгэл хангалуун дуртай хүлээн аваад хэлсэн нь:

	— Таны хэрэг чинь ингээд бүтлээ, бурхан тэнгэрт буянтай хэрэг болжээ, ингээд гэртээ буцаж болно гэж өнөөх хүнд хэлэв.

	Тэр хүн «Лам банди гэдэг маань ийм худал хуурмаг, зальтан бололтой» гэж дотроо бодоод гарав.

	Тэр лам нохойн элэг бөөрийг хуврагуудаар чануулаад «Бурхан тэнгэртээ залбиръя» гэж хэлээд залгичхав. Тэгээд тавагт нулимаад үзсэн чинь алт мөнгө унасангүй. Хоёр гурван хоногийн турш хоолойгоо хорстол нулимаад сүүлдээ шүлс ч гарахаа больж, хоолой нь сөөж нус нулимсаа гоожуулан, сууж арга баран хараал зүхэл тавьж бухимдан үлдэв.

	 

	* * *

	 

	Түүнээс хойш бүтэн жил өнгөрөв. Хоёр хүүхдийн зам мөрт нь гаталшгүй ус мөрөн дахин дахин дайралдана. Зарим үед сум могой нэвтэрч гаршгүй, нар сарны гэрэл тусдаггүй балар харанхуй ой мод дайралдана. Хоёр хүүхэд газар дэлхийн жимсээр өл залгаж ой мод, хээр талд хонон өнжин аялан явсаар байлаа. Тийм зовлон зүдүүрийг туулж ус мөрний уртыг, харгуй замын холыг гэтэлж хоёр хүүхэд өөр нэгэн нутагт ирэв.

	Аян замд удтал явсандаа хоёр хүүхэд ядарч зүдэрч их туйлджээ. Гутал нь урагдаж хөл нүцгэрээд, хувцас нь урагдаж мөрөнд тогтохоо больж, халуунд халж, хүйтэнд хөрж явсаар харийн нутагт хүрчээ.

	«Ямар гэм хийсэндээ орон нутгаасаа оргон зайлж, ядарч зүдэрч явдаг билээ» гэж наашаа харж инээн, цаашаа харан уйлж явцгаав. «Хожмын хойд өдөр, хэзээ нэгэн цагт хорт могойнууд бид нартай дайралдах л байх» гэж хоёр хүүхэд нударгаа зангидан занан байж нутгаасаа гарчээ.

	 

	* * *

	 

	Тэр хүүхдүүдийн ингэж төөрч явахад нь харгуй замын хажууд нэг овгор хар гэрээс шингэн утаа суунаглан гарч байв.

	Энд хэнийх гэдэг айл байдаг бол гэж ороход эрүү өвдөг нь нийлсэн эмгэн өвгөн хоёр сууж байв. Үс нь цайж буурал болсон, нүдний нь зовхи буучихсан өвгөн эмгэн хоёр хүүхдүүдийг угтан тосож аваад:

	— Хэний хүүхдүүд, хэн гэгч вэ? гэж асууж байцаав.

	Тэр хоёр хүүхэд орон нутгаасаа оргож, зовсон зүдэрснээ нэгд нэгэнгүй ярив.

	— Ай бурхан тэнгэр өршөө!, энэ хоёр нялх амьтан хэнд гэм хор хийх вэ. Бурхны шавь, лам хувраг хүн тийм муухай шившигтэй явдал үүсгэж, гэмгүй хүүхдүүдийг зовоож ямар хэрэг байна, газар чагнаг, гахай дуулаг, энд би хэлнэ гээд тэр өвгөн эмгэн хоёр хүүхдүүдэд халуун цай аягалж өгөх зуураа:

	— Ай хөөрхийс минь! Урт аянд явж өлсөж, ядраа л биз, цай ууж бүлээцэцгээ гэв. Хоёр хүүхэд цай ууж ханаад, тэр нутгийн зан заншлын тухай сонирхож ярилцав.

	Тэр хоёрыг гарах үед нь:

	— Нааш цаашаа явахдаа манайхаар орж гарч яваарай, даарч хөрж явахдаа дулаацаад гарч бай! Өлсөж цангавал хоол унд хийж идээд явж бай! гэж өвгөн эмгэн хоёр захив.

	— За гялайлаа гээд хоёр хүүхэд өвгөн, эмгэн хоёрын алган дээр алт мөнгөөр нулимаад гарч одов. Тэр хоёр хүү хүний зэрэгтэй хувцас хунартай болоосой гэж бодоод алт мөнгөөр нулимж санасан санаандаа таартал хувцаслав. Шинэ хувцас өмсчхөөд бие биеэ танимааргүй болж инээд наадам болон цааш одов.

	Тэр хоёрыг явж байтал холоос хааны ордон гялалзаж харагдана. Тэнд юу байдаг бол, үзье гэж бодоод очиход хааны охидын цэнгэдэг хашааны доторх цэцэрлэгийн гоё сайхныг удтал ширтэн харав. Орж үзэх гэхэд хааны харуул цааш гишгүүлсэнгүй.

	«Хуурай халбага аманд багтахгүй байна даа» гэж бодоод буруу харан байж алт мөнгөөр нулимаад түүгээр гарын, бэлэг болгон хааны харуулуудад атгуулав. Тэгтэл цэцэрлэгийн хаалга хоёр тийш нээгдэхэд хөвүүд цэцэрлэгт орж яваад нэг нь ингэж хэлэв.

	— Хаан хүний цэцэрлэгийн үүд «алтан мөнгөн» түлхүүрээс бусдад нээгдэхгүй бололтой гэж хошигнон ярилцсаар цаашлав.

	Тэндхийн гоё сайхныг хэлээд барах аргагүй, элдэв олон төрлийн жимс ургамал модтой ажээ. Дэлхий дээр үзэж хараагүй янз бүрийн шувууд дуулалдана.

	Хоёр хүү түүнийг шимтэн чагнаж байснаа сүүлдээ босож суун чагнахаа байгаад бүр хэвтээд чагнав. Ингэж хэвтсээр байгаад нэг мэдэхэд тэд унтацгаасан байв. Унтаж унтаж сэрэхэд хав харанхуй шөнө болж модны гишүү бүрд зул гялалзан бадарч хол ойрын газар өдөр шиг тов тодхон харагдаж байв.

	Ийм гайхамшигтай сайхан жимстэй газар ямар хүмүүс суудаг юм бол гэж гайхаж суух үед өтгөн навчны зай завсраар нүдээ анивчихын зуур хоёр хүний дүрс сүйтгэсхийгээд харагдахгүй болчхов. «Энэ маань юу юм бол. Хүн юм уу?, нүднийхээ сормуусыг харав уу? гэж сонирхон заавал мэдэж авах юм сан гэж бодоод ургаж байгаа ногоог найгуулахгүйгээр, урсаж байгаа усыг цалгиулахгүйгээр муур мэт мярааж, өтгөн навчин дотуур саравчилна.

	Их удаан ширтэж чагнаж явсандаа хүүхдүүдийн нүд хөхөрч хөл нь чилж эхлэв. Тэгж явтал урдуур нь шар үнэгний сүүл шарвасхийгээд алга болов. «Энэ маань юу гэгч вэ? Үнэгний хойноос хөөж яваа биш байгаа» гэж бодовч эр хүн зорьсондоо, эхнэр хүн эсгэсэндээ гэлцэж явахад урдуур нь чандага шиг цагаан юм цайвалзасхийгээд үгүй болчхов.

	— Хөөе, бид хоёрыг зальт үнэг залилж байгаа байх, түмэн олны дунд наадам тохуу болохоосоо урьд больё доо гэж ах нь хэлэв.

	— Байз, надад хүүхнүүд явж байна уу гэж санагдах чинь юу вэ? гэж дүү хүү нь хэлэв. Цаад талд нь эмэгтэйчүүдийн инээлдэх дуу сонстов.

	— Үгүй энэ маань лав эмэгтэйчүүд гээд ахынхаа урд ороод

	— Хаа байна вэ? та! гэж аажимхнаар дуудав.

	— Хаана байна вэ? та! гэж бас цаанаас дуудах нь сонстов.

	— Энд байна, та хаана байна вэ?

	— Энд байна, та хаана байна вэ? гэж бас тэр дороо хэлэх сонстов. Хоёр хүү үүгээр түүгээр бэдэрч, эцэж зүдрээд тэр байрандаа буцаж иржээ.

	— Тэнэг тархи хөлөө эцээснийг яана, энэ маань ойн цуурай байлгүй дээ! гэж ах нь ярив.

	— Тэнэг тархи хөлөө эцээснийг яана, энэ маань ойн цуурай байлгүй дээ гэж бас тэр хоёрыг дуурайн дуугарав.

	— Явъя цуурай дуугарч байна гэж ах нь хэлэхэд бас л адилхан дуурайж цаана нь дуугарч байв.

	— Тэнд хэн байна, нааш ир гэж бага хүү ууртайгаар дуугарахад: «Тэнд хэн байна, нааш ир» гэж ууртайгаар хэлэх нь жимсний модны энгээр ив илхэн сонстоно.

	Хоёр хүү босон харайгаад модны орой өөд харахад маш сайхан нэгэн шувуу сууж байв. Ах нь харж харж байгаад:

	— Энэ тэнэг гайхал чинь дуугарч байгаа бололтой, шулам! гэж хэлэхэд тэр шувуу доошоо хараад:

	— Энэ тэнэг гайхал чинь дуугарч байгаа бололтой, шулам гэж ав адилхнаар хүн шиг хэлэв.

	— Ха ха гэж ах нь өндөр дуугаар тачигнатал хөхрөв.

	Тэр шувуу бас дуурайж тачигнатал хөхөрлөө. Зарим орон нутгийн шонхор шувуу ч хүний хэлээр ярьдаг юм байна гэж гайхалдан явсаар: эхнэр гэсэн чинь энэ шонхор шувуу, зальт үнэг байгаа бололтой! гэж ах нь дүүдээ тоглож ярив.

	Тэгэхэд хааны хоёр охин нуугдаж байгаад тэднийг өдөж инээлдэх нь сонсогдов. Тэр хоёр хүү эмэгтэй хүн, шувуу хоёрын аль нь инээснийг ялгаж мэдэхийн аргагүй болов.

	 

	* * *

	 

	Маргааш өглөө болж хонгор шар нар гарч, цэцэрлэг бүр ч үзэсгэлэнтэй сайхан байв. Хоёр хүү тэнд цэнгэж явтал хааны хоёр охин яаралгүйгээр тэдний хажуугаар өнгөрөхдөө хялам хийж хараад нүдэндээ цогтой хоёр хархүү гэж хоорондоо ярилцаад өнгөрөв.

	Тэр хоёр охины нэг нь шар торгоор хувцасласан, нөгөө нь гялалзсан цагаан торгон хувцастай байв. Тэдний түргэн түргэн алхахад цагаан торгон хувцас салхины аясаар цайвалзан хийснэ. Шар торгон хувцас нь эрвээхэй шиг намилзан байв.

	Өнгөрөгч шөнө үнэг ч юм уу, чандага ч юм уу, эхнэр хүн ч юм уу гэж тааварласан маань лав энэ үзэсгэлэнт гоё, хоёр сайхан хүүхэн байх нь гэж мэдэж авлаа.

	Хоёр хүү энэ үед эрийн цээнд хүрсэн учир гайхалдан инээдээ барьж чадсангүй. Хааны охид цэцэрлэг дотуур явахад энд тэнд алт мөнгө бялдсан үзэгдэнэ.

	Ингэж алт мөнгөөр бялтдаг хүн үзэгдэж сонсогдоогүй юм сан гэж хааны хоёр охин гайхаж байгаад, алт мөнгөн бялтсыг цуглуулан авчээ. Түүнээс хойш хааны охид шугуйд нуугдаж тэр хоёр хүүгийн хойноос ажиглан дагана. Нэгэн өдөр нөгөө хоёр охины гэнэт хартал нэг хүү алтаар, нөгөө хүү мөнгөөр нулимж суув.

	— За даа, энэ хоёр маань ийм чадалтай хүн байсан юм байна даа! гэж нэг охин нь хэлэв.

	— Нүдэндээ галтай, нүүртээ цогтой шөрмөстэй хүүхдүүд байна даа гэж нөгөө охин нь хэлэв.

	— Ай даа, бид алт мөнгөөр нулимах чадалтай байсан бол доо гэж хааны охид тэр хоёр хүүд атаархав. Тэр эрдмийг нь хэрхэн яаж мэдэх билээ гэж өдөр шөнөгүй бодлогоширно.

	Нэгэн өдөр хоёр хүүг цэцэрлэгт наадаж явтал модны ёроолд угалзалж гоёсон торгон дэвсгэр дээр алт мөнгөн домбо харагдав. Түүний дэргэд элдэв зүйлсийн жимс, идээ хоол бэлтгэн тавьсан байв.

	«Энэ ордонд суудаг залуучууд энд ирж цэнгэдэг юм байна. Эзэн нь ирэхийн өмнө эндээс зайлах юм байна» гээд хоёр хүү явах гэтэл угалзтай торгон дэвсгэр дээр дөрвөлжин үйс байв. Түүнийг авч задлаад үзэхэд «Умдаассан хүнд унд бэлэн, өлссөн хүнд хоол бэлэн, сайн сэтгэлтэй бол амсаг, муу сэтгэлтэй бол тонилог» гэсэн үг бичсэн байв.

	— Өлссөн учраас идье, ундаассан учраас ууя, ийм сайхан цэцэрлэгт хорт сэтгэлтэй хүн байхгүй, янаг амрагийн сэтгэл харин байж магад гэж баяртайгаар ах нь хэлж мөнгөн домботой архинаас хундага дүүрэн хийж: дөрөө урт боловч газарт хүрэхгүй, дүү сайн боловч ахдаа хүрэхгүй юм, би чинь ах болохоор урьдаар хүртэж орхих уу гээд архиа амталж үзээд ёстой амттай ундаа байна даа, үүнд аюулгүй уу гэж алтан домбоноос дүүдээ аягална.

	Мөнгөн домбоноос өөртөө аягалаад:

	Идээ хоолонд эзэн гэж байдаг юм, эзэнгүй ч атугай жимснээс гарсан ундаа бол жимст модонд дээж өргөе! гэж хоёр хүү хундагатай архиа навч нахианд өргөв. Тэнд биеэ нууж хэвтсэн хааны охидын торгон цамцанд хур бороо шиг дусав.

	Энэ хоёр хүү бид хоёрыг энд хэвтэж байхыг мэдчихээд хорыг маань маажиж байна уу? гэж санавч нойтон хувцастай гарахаасаа эмээж хэвтсээр байв.

	Ах дүү хоёр алтан хундагануудыг солилцон, мөнгөн хундагануудыг мөргөлдүүлэн байж ууна. Жимстэй сайхан идээ, хоолноос жаал хүртэв. Ам халж арван хүнтэй тэнцмээр чанга ярилцав.

	— Тэгж суух зуураа тахианы элэг бөөр идээд алт мөнгөөр нулимдаг болсноо ч ярилцжээ. Алтан домбоноос амсан байж архиндаа ах дүү хоёр согтоод, домбо савныхаа хажууд хоёул уначхав. Тэр хоёрын дотор нь муухайрч бөөлжжээ. Нэг нь бөөлжихөд тахианы элэг, нөгөө нь бөөлжихөд тахианы бөөр нь унав.

	Навч нахиа дотор чагнаж хэвтсэн хааны хоёр охин сэмээрхэн ирж тахианы элэг бөөрийг бөөлжиснөөс ялган авч улаан торгон дотор боож аваад, нэгэн дөрвөлжин хусны үйсэн дээр бичиг бичиж угалзтай торгон дэвсгэр дээр тавиад цаашаа явав. 

	Хоёр охин тахианы элэг бөөрийг арчиж цэвэрлээд залгих болов. Эгч нь залгихаас зэвүүрхээд идэж өгсөнгүй. 

	— Би дүү тул дүү хөвүүнийхийг иднэ, гээд элэг залгисныхаа сүүлд алтаар нулимав. Эгч нь дүүгээ харан атаархах сэтгэл нь хөдлөн чичрэн байж бөөр залгиад мөнгөөр нулимав.

	 

	* * *

	 

	Дүү нь өглөө эрт сэрээд ам заваараад нулимав. Бялтсаас цагаан хөөс гарав. Гайхаад бас нулимна, бас л цагаан хөөс гарна. Хөвүүн айн цочсондоо огло харайн босож ахаа сэрээгээд: 

	— Ууна гэсээр байгаад бид уй гашууд унав.

	— Юу болов гэсээр ах нь босов

	— Би чинь алтан шүлсээ цагаан хөөсөөр сольсон байна гэж дүүгээн хэлэхэд ах нь сонирхоод нулимахад бас л цагаан хөөс гарав.

	Зол жаргалаа алдаж орхив гэж ах дүү хоёрын ярилцаж суухад угалзтай торгон дэвсгэр дээр хус модны хэсэг үйс харагдана. Түүн дээр тодоос тод ингэж бичсэн байв: «Уугаад унах муухай, согтоод чалчих балагтай».

	— Бидний хойноос гэтэж байдаг тагнуул байдаг юм байна гэж ах нь хэлэв. Тийм бид хоёрыг мэхэлж согтоохын тулд энд идээ хоол, уух ундаа зориуд тавьсан байна, тэр урхинд орлоо шүү дээ гэж дүү нь хэлэв.

	Хоёулаа уй гашуу болон яах тухайгаа бодол болон суусаар бие биеэ юу гэж бодож байна гэлцэнэ. Тэр хоёрын хэн нь ч мэдэхгүй байлаа. Одоо ингээд л хоосрох цаг боллоо гэж хоёр хүү хусмаа чамласан хүүхэд шиг, морио алдчихсан өвгөн шиг дуугүй доошоо харан сууцгаана.

	Сайхан жимст цэцэрлэгт гоё сайхан шувуунуудын жиргээ ч дуулдахгүй нам гүм, цэлмэг тэнгэрт манан татаж, газар дэлхий далбилзах шиг болов.

	— Энэ цэцэрлэгт чи бид хоёр суугаад яах вэ?. Эндээс гарч явъя даа гэж ах нь суудлаасаа босов.

	— Ах минь үүнд санаа зовсны хэрэггүй, өөрийнхөө чадлаар олсон зол жаргалыг хэн ч булааж чаддаггүй юм. «Эргэх наран, ээлжлэх төр байдаг юм» гэж дүү нь хэлэв. Алт мөнгөний ид шидээ энд орхилоо гэж бодсоор ах дүү хоёр хааны охидын цэцэрлэгээс гарч одлоо.

	 

	* * *

	 

	Ядарсан хоёр хүү өлсөхдөө үр жимсээр хоол хийж, даарч хөрөхдөө уул хаданд хоноод явж байлаа. Олон юм ой ухаанд бодогдож, орон нутаг, аав ээж санагдана. Нэгэн өдөр замын хажууд байсан айлыг үзээд аав ээж хоёрынхоо амар мэнд суугаа эсэхийг сонсож магад гэж бодоод ороход хоёр хөгшин өөрийнхөө хүүхдүүдийг ирсэн шиг угтан тосож аваад ширдэг дэвсгэр тавьж сууж амрагтун гэж хэлэв.

	— За хөгшин аав, хөгшин ээж! амар мэнд сууж байна уу? гэж хоёр хөвүүн амар мэндийг айлтгаад суув.

	Сайн сайн, хүүхдүүдийнхээ амны бэлгээр сэтгэл баясаж амар мэнд сууж байна. Сайн юм хийснийг сайнаар хариулна гэдэг үг байдаг сан. Бид чинь хөгшин настай болсон ч чадахаараа хүнд тусалж байх юм сан гэж боддог юм шүү. Үгүй хүүхдүүд минь бие сэтгэлээрээ уйтгарт хатсан, цэлмэг нүд нь уй гашуунд автсан юм уу гэж санаанд минь оров, аль буруу ойлгов уу би гэж хөгшин хэлэв.

	— Хөгшин ээж минь тийм ч байж магад, хаврын хавсарга хар салхинд нүд маань нуухадсан байж мэднэ, орон нутгаасаа гарч удсан учраас бие сэтгэл чилсэн байж болно гэж хоёр хүү хөгшин ээжийнхээ санаа сэтгэлийг засаж хэлэв.

	Өвгөн эмгэн хоёр шар цайгаа самран самран чанаж байх зуураа ингэж хэлэв:

	— Бид чинь нэгэн сонинтой сууж байна. Хааны охид алт мөнгөөр нулимдаг болсон гэж ард олны дунд сонин болгон ярилцана. Түүний тухай хаан найр наадам хийхээр ихээхэн бэлтгэл хийж байна гэлцэнэ. Та хоёр минь сонсоод явж байгаа ч юм уу гэлээ.

	Тийм мэдээ сонсоод хоёр хүүгийн царай барсхийж, суудлаасаа босон харайх алдавч өөрийнхөө нууц хэргийг мэдэгдэхгүй өнгөрүүлэхийг бодож биеэ барьж суув.

	— Сонсох нь ч сонссон юм байна. Гэвч нарийн сайн сонссонгүй, тэнд хэн хүн очиж болдог юм уу гэж нэг нь асуув.

	— Бололгүй яах юм. Хаан алт мөнгөөр нулимдаг охидтой, өнөр баян суудаг юм гэж албат олон минь мэдэж аваг, харийн гүрний хаад сонирхог, дэлхий дээр над шиг алт мөнгөөр нулимдаг охидтой хэн ч байхгүй гэж тунхаг тархаасан даа хэн хүний очиход хориглохгүй байх гэж өвгөн хэлжээ.

	— Үгүй та хоёр үүнийг сонсолгүй хаагуур явж байдаг юм бэ? гэж асуув.

	— Бид чинь эсэн мэнд өөрийнхөө орон нутагт харихыг хүсдэг учраас өндөр уулын орой дээгүүр явж цаг өнгөрүүлдэг юм шүү дээ гэв.

	— Хөөрхий дөө! Хэн ч буруутгах билээ! Унасан газар, төрсөн нутаг орон гэдэг маань санагддаг л юм. Сайн цаг ирэхэд өөрийнхөө орон нутагтаа харих цаг байлгүй яах вэ гэж өвгөн эмгэн хоёр хүүхдүүдийн уйтгар гашуудлыг засаж ярьжээ.

	— Тэр ч тийм байж, өндөр уулын оройгоор явдаг гэнэ үү. Түүгээр явахад ч болох биз. Тэгж явахдаа хичээж явагтун. Хүний нутгаас ирсэн учраас манай эндхийн орон дэлхийн улирал байдлыг сайн мэдэхгүй учраас ямар ч аюул тохиолдож болох юм. Газрын сайхан жимс байна гээд идэж болохгүй, идэх юм бол таньж мэдээд идэх хэрэгтэй. Нас чинь залуу, нар чинь дээр байна. Тийм учраас хоёр хүүдээ сургаал болгож нууц юмыг бүгдийг нь хэлж өгье өвгөн аав чинь, чихтэй юм бол чагнагтун, чихэвчтэй юм бол хавчуулагтун, хөвүүд минь гэж ярьж сууснаа зогсосхийж бодоод дахин үргэлжлүүлнэ.

	— Урьд цагт бид хоёр шиг ядуу өвгөн эмгэн хоёр байсан юм байна. Алс холын баруун хойд зүгт цав цагаан үүлийг оройгоороо шүүрч байдаг шовх оройтой өндөр уулын дээр хүн олны жаргал байдаг юм гэж тэр өвгөн эмгэн хоёр сонсоод тийшээ зорьж ядарч зүдрэн очсон юм гэнэ. Уулын орой дээр жимстэй, элдэв өнгийн мод ургасан байжээ. Өвгөн эмгэн хоёр эцэж зүдэрч, өлсөж цангасан гэж хэлэхийн аргагүй. Нэг модонд их сайхан жимс байсныг өвгөн авч идмэгц харин нэг сайхан морь болж, эмгэн нь гүү болон хувирав. Тэр хоёр хэрхэн дахин хүний биетэй болох билээ гэж уйлан гашуудан явсаар хүний дүрстэй жимс харагдахад түүнийг олж идээд хүн биеэ биелээд хойшоо ч харалгүй, эргээд буцсан юм гэнэ гээд хоёр хүү өөд харав.

	— Өвгөн аав минь надад их сайхан үлгэр түүх хэлж өглөө. Таны хэлснийг хэзээд мартахгүй санаж явъя гэж хоёр хүү их санаа амарч өлмий дээрээ өндөлзөн босоод:

	За баяртай, бид хоёрын буцаж иртэл сайн сайхан сууж байгаарай гээд явжээ.

	— Харгуй замдаа хоол хийж яваарай гэж өвгөн эмгэн хоёр үхгээ уудлан малгайн чинээ мах, толгойн чинээ тос өгчээ.

	 

	* * *

	 

	Хоёр хөвүүн өвгөн эмгэн хоёрын үнэ ихтэй үгнүүдийг үлдээлгүй сонсож аваад, хааны охидод хар өшөө буцлан, хортонд хороор ханддаг юм гэж хойд хормойгоо хондлой дээрээ шууж ханцуйгаа сугандаа хүртэл шамлаад алс холын баруун зүгийг чиглэн явжээ.

	Тал хээр газраар тас шувуу шиг талийж очив. Бөгтөр модны орой дээгүүр, босоо модны гишүү дээгүүр харайж, гүйж явав. Яв явсаар дөхөн дөхсөөр урьд үзээгүй өндөр уулын хормойд хүрэв. «Үхвэл яс үсээ энд орхих биз, яав ч хоёулаа хамтдаа» гээд уул хадны хормойгоор өгсөж, хад хавцлын ирмэг дээгүүр арай гэж авирч, хэд дахин халтирч унан, арьс махаа урж, амь насаа алдах дөхөж яваад харахад хөвөлзөгч үүлний цаад захад хөхрөгч тэнгэрийн наад захад шөнийн харанхуйд уулын орой дээр гэрэл татаж харагдана.

	Бидний зол жаргалын тэмдэг энэ байна. «Эр хүн зорьсондоо, эхнэр хүн эсгэсэндээ» гэж хоёр хүү малгайн чинээ мах, толгойн чинээ тосоо идэж хүчиндээ хүч нэмэн сайжрав.

	Нэлээд хэдэн хоногийн турш агуй өөд авирч мацсаар арай гэж өндөр уулын орой дээр хоёр хүү гарч ядраад сууцгаажээ.

	Тэгж сууснаа бие биеэ дэрлээд унтацгаасан байв. Унтаж унтаж сэрэхэд хааны охидын цэцэрлэг шиг их сайхан харагдав.

	Зэс улаан жимстэй элдэв төрлийн модод найган ганхаж хүний дур булаамаар олон төрлийн жимс алаглажээ. Хүн төрөлхтнийг адуу болгож хувилгадаг жимс хаана байгаа юм бол гэж хоёр хөвүүн улгүй гутлаараа газар гишгэж, оройгүй малгайгаар модны мөчир шүргэж, жимст модыг ширтэн ширтэн харсаар явав. Олон янзын жимсийг амтлан үзэж явсаар арааны шүлс гоожуулсан ер бусын сайхан жимс модтой дайралдав.

	— Би чинь чамаас өмнө нэгэн оймс элээснээрээ урьдаар хүртэж үзэх билүү дээ гэж ах нь тэр жимсийг авч идмэгц гоё сайхан морь болчхов. «За даа энэ жимс л бололтой» гэж дүү нь бодоод дахин хүн төрөлд оруулах жимс хаа байдаг юм гэж бэдэрч явсаар олж аваад ахдаа идүүлэхэд тэр дороо хүн болон хувилав.

	— «Одоо ч санасандаа хүрч, сарвайснаа барилаа даа, манд одоо юу ч хэрэггүй» гэлцэн ах дүү хоёр баярлан ярилцаж явлаа.

	Адуу бодгодог жимс, хүн болгодог жимсээ аваад уулынхаа оройгоос буух цагт орой болж бүрий тасран байв. Энэ үед уулын оргилд гэрэл цацран гэрэлтээд найман зүгт туяаран харагдав.

	Энэ үнэ ихтэй юмнаас авахаа мартаж болохгүй гээд уулын оройд очиход морин толгойн чинээ том том чулуунаас гэрэл цацарч байв. Харгуй замыг маань гэрэлтэй болгох ч магад гэж бодоод хамгийн хурц гэрэлтэй, үхрийн шагайн чинээ нэг нэг чулуу авч, навч нахиагаар аятайхан гэгч ороогоод унтав.

	Маргааш өглөөгүүр хоёр хүү маш эртлэн босож, олсон олзондоо урамшиж, өндөр уулын оройгоос шувуу шиг бууж ирцгээв. Ах дүү хоёр муухан хувцас олж өмсөөд нүүртээ сахал самбай нааж, таяг тулж, өвгөн болон хувилаад хааны ордон руу очив.

	Уудам холоос хааны ордныг харахад түм түчигнэж бум бужигнаж харагдана. Хааны охидын найр наадмаас хожигдохгүй очих гэж, хоёр хүү хахан цацан, хормой хотоо шуун гүйн суун таваргасаар хүрч очив.

	Хоёр хүү өвгөн болон хувилсан чигээрээ хааны охидын цэцэрлэгийн үүдэнд жимс худалдан зогсож байтал удсан ч үгүй хааны хоёр охид баяр баясгалантайгаар цэцэрлэгээс гарч ирээд тэр хоёрыг хараад. 

	— Юу худалдаж байна вэ? гэв.

	— Жимс.

	Хоёр охид очиж үзээд:

	— Өө яасан сайхан цэвэрхэн жимс вэ? гэж эгч нь хэлэв.

	— За манай жимсний цэцэрлэг дотор ч ийм жимс байдаг шүү дээ, гэж дүү нь хэлэв.

	— Үгүй дээ! Ийм цэвэрхэн сайхан жимс ер үзээгүй шүү одоо л үзэж байна, хаанахын жимс юм бэ? гэж эгч нь асуув.

	— Хүүхдүүдээ нэг нэгийг авч амталж хайрлагтун! Манай нутгийн заншил тийм байдаг юм, чингэж үзсэн хойно үнэ ярилцахад хожимдохгүй гэв.

	— Танай нутгийн заншлаар болъё гэж эгч нь нэг жимс амталж үзээд: 

	— Хэ яасан сайхан амттай жимс вэ? гээд идэхлээр дүү охин бас нэг жимс авч идэж үзэв.

	— Дахин нэг нэгийг туршиж үзэгтүн хүүхдүүд минь! гээд өнөө хоёр өвгөн бас авч өгөөд, одоо яадаг бол гэж харж инээмсэглэн зогсоцгоов.

	Хааны хоёр охин байн байсаар ав адилхан үзэсгэлэнтэй хоёр сайхан гүү болон хувилав.

	— Одоо ч муухай зальтан та хоёрыг гартаа авч ганзагандаа уялаа даа, гэж хоёр хүү ихээр баярлан байж, хазаар ногтоо толгойд нь хийж аваад хөтлөн одов. Тэр хоёрыг хөтөлж хүнгүй газар аваачиж, ташаан дээр нь ташуурдаж байгаад алт мөнгөөр нулимуулав. Хоёр хүү түүгээрээ хувцас авч маш сайхнаар хувцаслан, нүүрийнх нь гал бадарч, нүднийх цог гялалзав. 

	 

	* * *

	 

	Ав адилхан хоёр сайхан гүүгээ нэг тэргэнд хөллөж, хоёр хүү хааны ордон өөд хүн олны замаар өөдөө, сөөргөө сайварлуулж явлаа. Тэр хоёр гүүг харсан хүн бүхэн нүд алдан шагшин гайхацгааж байв.

	— Яасан их сайхан морьтой хүүхдүүд найр наадамд ирээ вэ? Миний албат олонд ийм их сайхан морьтой хүмүүс байна гэж сонстоогүй сэн. Хаанаас ирсэн юм бэ? хэрхэн яаж уран үгэндээ оруулж, морьдыг нь авах билээ? гэж хаан цонхоор хараад хатандаа хэлэв.

	Олон түмэн олширч бужигнаж байлаа. Охид маань олны дунд, гарч алт мөнгөөр нулимж гайхуулах цаг ч боллоо. Охидоо торго хоргойгоор хувцаслаж алт мөнгөөр чимэглэх цаг боллоо шүү, гэж хэлэхийн хамт хатан үг дуугүй гарч одов. Тийм ч их удсангүй хааны хатан гаднаас бархирсаар гүйн орж ирээд ор дэвсгэр дээрээ үг дуугүй уначхав.

	— Яасан бэ? юу болсон бэ? гэж хаан гайхан байж асуув.

	— Ээ бурхан тэнгэр өршөө! Би яаж тийм үг хэлэх вэ? Асуувал харуулаас асуугтун! гэж хэлээд хатан бас л уначхав.

	— Яагаад юу болсон юм бэ? гээд хаан бүсээ ч бүслэлгүй нөмгөнөөрөө холхиндог гутлаа өмсөөд, үүдээ нэг мөргөж аваад гадагш гүйн гарав. Хааны түшмэд, харуул хайгуулууд угтан гүйн ирээд:

	— Ай зайлуул! Хаан аав аа! хоёр өвгөжөөр хүн таны хоёр охиныг гүү болгон хувилгаад, хөтөлж аваад явсан гэж хүн олны дунд үг яриа гарсан! гэж сөгдөцгөөв.

	— Гүү гэнэ үү, хэл чинь татацгаа! Тэгж хэлье гэж хэнээс сурав. Та нарыг энэ дор чинь толгойг нь авна даа! гээд хаан галзуурах дөхөөд байв.

	— Ай зайлуул. Харсан олон түмэн гэрчилж байна шүү, бид худал хэлсэн бол тэнгэрийн аянга энэ дор минь улаан галаар ниргэг, гэлцэнэ.

	Хааны уур омог шатан, уйлан хайлан байж:

	— Миний нэр төрийг хугалсан тэр хоёр зөнөг шуламсуудыг хүн амьтанд мэдэгдэлгүйгээр барьж аваад ирэгтүн! Хэрэв гөжүү зан гаргаад байвал хүчээр авчирч тушаагтун! гэж хаан хатуу зарлиг гаргав.

	Хааны ноёд түшмэд, харуул хайгуулууд олон түмний дотор саравчлан явж, үүгээр түүгээр эрэвч олж чадсангүй. Хаан хоёр өвгөжөөр хүнийг эрж байна гэж дуулаад хоёр хүү хаанд очиж, амар мэнд асуухынхаа хамт:

	Дээд төрөлт хаан! хоёр өвгөнийг эрж байгаа гэв үү гэж дориун янзаар асуув.

	— Тийм, та нарыг хэн гэдэг вэ?

	— Тэр чинь харин бид хоёр мөн

	— Аа та хоёр уу, гээд хаан давхийв. Тэр үед хааны ноёд түшмэд орж ирээд гайхан харж зогсжээ.

	— Мөн дөө, бид хоёр гэж уужуу тайвуу ярьж суув.

	— Миний охидын тухай мэдэх үү та хоёр? 

	— Мэдэхээр барахгүй харин сайн мэднэ.

	— Миний охидыг адууны төрөлд оруулсан нь та хоёр уу?

	— Тиймээ, дээд төрөлт хаан гуай!

	Түшмэд ноёд минь! Энэ амьд шуламсуудыг барьж хүлээд харанхуй мөсөн гяндангийн ёроолд хаяж орхигтун! гэж хаан хашхиран дэвхцэж байв. Түшмэд ноёд хоёр хүүг барих гээд ухас хийхэд хэлсэн нь:

	— Жаахан хүлээж хайрла! Хаан хүн байтлаа яаж авирлаж байгаа юм бэ? Алах малын цус хишгийг авдаг, үхэх хүний үгийг асуудаг гэдэг ёсыг бүү мартаарай, гэж хэлэхээр нь хаан санаа орж, түшмэд ноёдод хүлээж бай гэсэн дохио өгөв.

	— Таны хоёр охины амь нас бидний гарт байна. Тэр хоёр охин чинь бидэнд ихээхэн буруутай шүү. Хэрэв охидоо хүн төрөлд оруулж, амь насыг нь аварна гэвэл та, бид нартай хүн шиг ярилцах хэрэгтэй байна, гэж хоёр хүү цэлмэг нүдээ цавчилгүй, шаасан гадас, шахсан бяслаг шиг байж хэлэв.

	— Яасан ч зүрх зоригтой хүүхдүүд вэ?. Харц олны дунд ийм хүмүүс байдаг л юм байна!, гэж хаан бодох зуураа нэг ухаан орж, хав шиг маасганаж, халуун тугалга шиг бөмбөрөн байж:

	— Та нар минь л мэд дээ! гэв.

	— Энэ талаар бид нар нүүр нүүрээрээ ярилцвал танд дээр шүү дээ, гэв.

	— Болно, болно гэж хаан зөвшөөрөөд түшмэд, ноёддоо гарцгаа гэсэн дохио өгөв. Тэд нар гарцгаав.

	— За залуу хөвүүд, яриагаа цааш нь үргэлжлүүлэгтүн! Миний охид та хоёрт ямар гэм буруутай болов, тэр чинь надад сонирхолтой байна, гэж хаан хэлжээ.

	Хоёр хүү цэцэрлэг дотор юу болсон, хааны хоёр охин алт мөнгөөр хэрхэн нулимдаг болсон тухай нэгд нэгэнгүй дуустал ярьж байсаар:

	— Энэ үнэн баримт шүү, гээд үйсэн дээр бичсэн бичгийг

	Хаанд барив. Түүнийг авч уншаад цааш ярь гэж хаан хэлэв.

	— Таны хоёр охин бидэнд хүйтэн сэтгэлээр хандаж, зол жаргалыг минь булааж авсан юм. Хариуд нь иймэрхүү л явдал боллоо доо, гэж хоёр хүү хэлэв.

	Хаан алгуурхнаар доошоо суун, нэлээд удаан бодлогошрон байснаа:

	— Миний охидыг хүн төрөлд лав оруулж чадах уу! гэж асуугаад хүлээн ядан суув.

	— Хэрэв бидний зол жаргалыг минь буцааж өгвөл таны хүсэлтийг ч заавал биелүүлж өгнө гэв.

	— Тэгвэл хоёр талаасаа харилцан тохиролцъё, миний ч хүүхдүүдийг өршөө, та хоёрыг ч өршөөе, түүнийг нэхэх ч хэрэггүй гээд хаан суудал дээрээсээ огло үсрэн босов.

	— Зөвшөөрвөл зөвшөөрье, бидний зүгээс тохирохгүй юм байхгүй, гэж хоёр хүү хэлэв. Хаан нэлээд удаан бодлого болон суусаар:

	— Хүүхдүүдээ алт мөнгөөр нулимдаг юм гэж албат олныхоо дунд зар тунхаг тавьсан даа, хаан төрийнхөө нэр цолыг хугалах боллоо, түүнийгээ яах билээ гэж хаан бухимдсан дуугаар бувтнана.

	 

	* * *

	 

	Хоёр хүү ав адилхан хоёр гүү хөтлөөд хааны хашаанд орж ирэв. Хаан, хатан хоёр хараад: «Ээ бурхан өршөө» гэж хашхираад ухасхийн унах дөхөв. Хоёр гүүний нүднээс нулимс бөмбөрөн дусална.

	Хаан хатан хоёрыг цаашаа харж байгтун! гэж хоёр хөвүүн хэлээд, тэр самбаанд маш сайхан жимс гаргаж, гүүнүүддээ идүүлэхийн хамт, тэр хоёр хүн төрөлдөө орж, охин биеийг биелж, хоёр хүүд сөгдөв. Хаан хатан хоёр охидоо хармагц баярлахын ихээр баярлацгаав.

	— Та хоёр энэ хоёр хүүгийн үнэ ихтэй бэлгийг хэрхэн яаж авсан бэ? түүнийгээ үнэн ёсоор хэлэгтүн! гэж охидоо зандрав.

	— Согтоож унагаад авсан юм гэж хааны хоёр охин өчив.

	— Өгөхөөр нь аваагүй бол түүнийгээ эздэд нь буцааж өгөгтүн! гэж хаан зарлиг буулгав. Хоёр охин яах ч аргагүй болоод алт мөнгөн тавагт бөөлжиж, тахианы элэг бөөр гаргаж хоёр хүүд барив.

	— Хаан хүний охид байтлаа хулгай хийх муухай юм. Хэрэв миний бэлэгт ихээр дурлавал сайн дураараа гүйж ирэхгүй яасан юм бэ? Тэгвэл нэг ухаан байх байсан юм сан, гэж хоёр хүү хааны охидыг шоолон улайлган ичээв.

	— За бид хоёр мөн өсөж өөдөлж эрийн цээнд хүрлээ. Унасан газар угаасан ус, төрсөн эцэг эхээ санаж байна. Харийн хүн харьд багтахгүй, хандгайн чөмөг тогоонд багтахгүй юм гэж хуучны үгэнд байдаг юм. Нутагтаа буцах цаг маань болжээ гэж ах нь хэлэв.

	Чи мөн ч зөв ярьж байна. Өнөөх луйварчин лам банди нарт басамжлуулахаа больсон доо гэж санагдана. Үгээгүй ядуу эцэг эх хоёр маань ямар шүү аж төрж байгаа болдоо гэж дүү нь бодолхийлэн байв.

	Хааны адуунаас морь шилж холын аянд ядарч цуцахгүй явахаар хазаар ногт толгойд нь хүргээгүй хоёр эмнэг хөлгийг шилэн барьж авав.

	Ах дүү хоёр хаш мөнгөн дөрөөндөө дөрөөлж, ард олныхоо амар мэндийг айлтгаж, үүлтэй тэнгэрийн доогуур, үзүүртэй модны дээгүүр сум шиг шунгинаж, шувуу шиг торойсоор одоход:

	— Аян замдаа алжаалгүй сайн явж, унасан газар, угаасан ус нутагтаа эсэн мэнд явж хүрээрэй гэж ард олон ерөөл тавин хоцров. Хоёр хүү аян замдаа өвгөн эмгэн хоёртойгоо уулзаж амар мэнд, ариун ерөөлийг нь сонсоод цааш мордов. Тэгж явахад харгуй замд гурван лам зодолдож байх дайралдав.

	— Та нар юунд зодолдож байгаа юм бэ? гэж хоёр хүү асуув.

	— Бид нар олз булаацалдаж байгаа юм гэв.

	— Зодолдмоор ямар олз олсон юм бэ?

	— Ард олны дунд маань мэгзэм уншиж, сан сүн тавьж, худал зальхай үгээр хуурч, гурвуулаа дундаа нэг адууны хатуу шир авсан билээ. Тэр арьсан дээр сууж явбал шувуу шиг агаараар нисэж явах чадалтай ажээ. Тэгээд суран аргамжтай юм. Тэр аргамжаа шившээд тавихад холын газраас адуу малын сүрэг сүргээрээ тууж авчрах шидтэй гэнэ. Сүхээ шившээд тавихад орон байр, орд харш босгох шидтэй гэж ярьжээ.

	— Ээ хөөрхөс дөө! Эвтээ орж чадахгүй бол та гурав өдрийн газраас уралдагтун. Хэн түрүүлсэн нь олзоо авч болно, гэж хоёр хүү хэлэв. Гурван лам тэр саналыг зөвшөөрч өөд өөдөөсөө хялс хялс харж уралдахаар явав.

	Гурван ламыг далд орохтой хамт ах дүү хоёр унаж явсан морьдынхоо эмээл тохом хазаарыг аваад, «ууцаа бүдүүртэл таргалж, хур тарга авч, хулан шиг хурц туурайтай яваарай. Бид хоёр шиг аян замд ядарч зүдэрч явсан хүмүүс эзэн чинь болж, унаж яваг» гэж хэлээд өвсний шимтэй, ногооны уртад хоёр хөлгөө тавьж орхиод аргамж, сүх, орхимж овоодой малгайг галдаж орхиод, ах дүү хоёр адууны ширэн дээр суухтайгаа хамт агаар тэнгэрт хөөрөн дэгдэж хөвөн хөөрөн нисэв.

	Хоёр хүүгийн чих шуугин, нүд нь бүрэлзэн, аль зүгт явж байгаагаа мэдэхгүй, доошоо харахад газар дэлхий тохмын чинээ, ус мөрөн, далай тэнгис зүү шиг зурайн харагдаж байв.

	Бусдын нутгийг өнгөрч, өөрийн төрсөн нутаг усандаа ирж байгааг хоёр хүү мэдэн, сэтгэл баясаж, гэрийнхээ дээгүүр гурав эргээд нутаг усандаа бууж ирэв. Орон нутаг нь урьд урьдынхаасаа улам илүү хачин сайхан байв.

	Тэр хоёр хүүг хөх номин тэнгэрт элэн халин байхыг хүмүүс туйлын ихээр гайхан хачирхаж байв. Хоёр хүү хоргой торгон хувцсаа өмсөөд, амь бие аварсан хүндээ очив.

	Тэр хүн гэртээ байхгүй байв. Гэрийн эзэн хаачсан бэ? гэж эхнэрээс нь асуув.

	— Ээ халаг, гэрийн эзэн гэртээ байхгүй байна, гэв.

	— Хаачсан бэ?

	— Нөхөр маань лам нартай муудалцаад, нүхэн гэрт хоригдоод их удаж байна. Өнчин ганц хүүхэдтэйгээ ядарч зүдэрч хэцүүхэн шиг л сууж байна даа гэж уйлан хайлан ярив.

	— Ямар ял хийсэндээ тийм чанга хатуу хоригдож байгаа юм бэ? гэж хоёр хүү санаа алдан өрөвдөн асуув.

	— Урьд нэгэн ядуу айлын хоёр хүүгийн элэг, бөөрийг бурхан тэнгэртээ тахил тавина гэж нэгэн лам миний нөхөрт хатуу чанга, нууц даалгавар өгсөн ажээ. Миний өвгөн тэр хоёр хүүгийн амь насыг аварч, харийн хол нутагт зайлагтун гэж тавьж явуулсан юм. Тэгээд нохой алж элэг бөөрийг хоёр хүүгийнх гэж сувдаг ламд өргөсөн юм. Түүнийхээ сүүлд бурхны шавь болох ламыг мэхэлж, нохойн элэг бөөр идүүлж бузарлав гэж ийн муухай ялд унагав гэж уйлагнан байж ярив. Тэр хоёр хүү өнөө ч хүртэл орон нутагтаа буцаж ирээгүй чимээ сонсогдох юм, хөөрхий амьтад амьд юм уу, аль... гээд үгээ дуусгав.

	— Тэр хоёр хүүгийн төрөл садан, эцэг эх байдаг бол уу?

	— Байдаг үгүйг би мэдэхгүй. Хүүхдүүдээ холын ус нутагт нууцаар оргуулав гэж зэмлээд, бас миний өвгөний хамт нүхэн гяндангийн ёроолд хаясан юм гэнэ билээ.

	Хоёр хүү хөмхийгөө зуун байж шуналын тулмыг залхаах юм байна гэж шийдээд дуган тийш явж оров. Дацангийн лам нар, нутгийн ноёд баячууд тэр хоёр хүүг тэнгэрээр нисдэг ид шидтэй, мэргэн түргэн гэгээнүүд буув гэж урдаас угтан, хойноос сөгдөн байж угтжээ.

	— Дацан дуганы лам нарт маань өвчин тахал тохиолдож хиарч байна. Аврал буулгаж, тэр өвчин тахлыг арилгаж хайрлагтун! гэж дацангийн гавж нар, нутгийн ноёд баячуул гуйцгаав.

	Хоёр хүү ингэж хэлэв:

	— Тэр хойд зүгт нүхэн гэр байна уу? Тийм юм харагдана түүний ёроолд яс арьс болсон хүмүүс хэвтэж байгаа бололтой сүүмэлзэн харагдана. Нэгэн шунахай ламын гайгаар тэд гэмгүй хүмүүс зовлонгийн газарт хэлмэгдсэн байна. Тэр шоронд зовж суугаа хүмүүсийг тун түргэн тэндээс гаргаж, өргөж асран тэнхрүүлэн хөл дээр тэнцүүлж тавивал учир нь олдоно гэж хоёр хүү яруу тодоор хэлэв.

	 

	* * *

	 

	Нутгийн баяд ноёд, лам нар тэр хоёр хүүгийн хэлсэн үгийг үг дуугүй зөвшөөрч амь голтой төдийхөн хэвтсэн тэр хүмүүсийг бүгдийг нүхэн гэрээс гарган, саруул сайхан байранд суулгаж тэнхээ тамирыг нь сэлбэн асарч сувилав.

	Ямар хүмүүсийн ач тусаар зовлон зүдүүр, үхлийн тамаас мултран гарав гэж хэлмэгдсэн хүмүүс магнайгаа хагартал баярлан сууцгаажээ.

	Тэр үед дацан дуганы найр болж, тэр найрт сүсэгтэн олноор цугларав. Найрт газар газрын элдэв төрлийн жимс худалдах хүмүүс мөн л цугларчээ. Хоёр хүүгийн нэг нь өвгөн хувцас өмсөөд олон төрлийн амтат сайхан жимс худалдаж, хоёр хүүгийн элэг бөөрийг эрэгч өнөөх луйварчин хэсүүл ламыг харан харан байтал лам орж ирэв.

	Ямар үнэтэй жимс вэ? гэж тэр лам асуув.

	— Урьдаар амталж үзэгтүн. Тэгсний хойно хэлэлцье, гээд өнөөх залуу хүү морь болгодог жимсээ гардан өгөв. «Үнэ өртөггүй юмыг идэхэд яах вэ» гэж бодоод өнөөх ховдог шунахай лам жимсийг нь идчихэв. Залуу хүү ч олон түмний дундуур ороод үзэгдэж харагдалгүй алга болчхов.

	Тэр дороо өнөөх лам галбир зүс муутай хөгшин морь болчхов. Газрын хаанаас энд чинь ийм жигтэйхэн морь гараад ирэв гэж хүмүүс сонирхоод ташууртай нь ташуураараа, суртай нь сураараа ороолгон шавхуурдаж байв. Тэр морь ороолгоход хүн шиг орилж байв. Тэгэхэд хүмүүс бүр гайхацгааж адуу болж хувилсан амьд шуламс байгаа бололтой гэж санаад баяд, ноёд, лам нар барьж аваад галдагтун гэж зарлиг буулгав.

	Өвгөн болж хувилсан залуу хөвүүн ирж:

	— Одоо харахад галбиргүйхэн адуу боловч унамгай хурдан морь байж магадгүй, мордоод үзье, гээд тохомгүй эмээлээр эмээллэж унаад ташуурдан үүгээр түүгээр жаал давхиж яваад ирэв.

	— Энэ маань юуны хувилгаан төрөлтөн бэ? Адуу юм уу, аль ондоо амьтан юм уу гэж ноёд баяд шоо хаяулахаар шийдээд өнөөх хоёр хөвүүнд сөгдөн гуйв.

	Хоёр залуу ингэж хэлэв:

	— Энэ та нарын өмнө адууны арьс нөмөрч байгаа боловч урд нь ард олныг мэхэлж, арилжаа наймаа хийж явсан шунахай лам юм. Энэ нутгийн шударга төлөв томоотой нэгэн ядуу хүний алт мөнгөөр нулимдаг хоёр хүүгийн элэг бөөрийг идэж, алт мөнгөөр нулимдаг болох гэж хоёр хүүхдийг алуулахаар нэгэн хүнд хатуу чанга, нууц даалгавар өгчээ. Та нарын өмнө зогсож байгаа энэ сөдрөг чинь хоёр хүүхдийг алах гэсэн сувьдаг хүйтэн сэтгэлээ ард олны өмнө нэг ч үг орхилгүй бүгдийг нь хэлж өгвөл дахин хүн болж магадгүй гэж хэлжээ.

	Хоёр хүүгийн эцэг эх, өнөөх сайхан сэтгэлт хүн ийм үг сонсоод их гайхан баярлав. «Хийсэн муу муухай явдлаа бидний өмнө ярь» гэж ард түмэн дуу шуугиан болцгоов.

	Яах ч аргагүй болохдоо нөгөө муухай сөдрөг ард түмний өмнө гарч:

	— Бурхан тэнгэр намайг өршөө, би үнэхээр ард түмнийг худал үгээр хууран мэхэлж, алт мөнгө, эд агуурсыг алган дээрээ тавиулж явсан билээ. Түүнийхээ зэрэгцээ алт мөнгөөр нулимдаг хоёр хүүхдийг өсөрхөн алахаар завдаж байсан, хийсэн нүгэлт ажлаа бүгдийг нь дуустал ярилаа гэв.

	— Ямар хэлтэй адуу ингэж ярьдаг юм—гэж тэнд суусан хоёр залуу хүү амыг нь ангайлгаж, хэлийг нь татаж, шүдийг нь шинжин байх зуураа амьтан хүнд мэдэгдэлгүйгээр хүн болгодог жимсээ улаан хоолой руу нь гударч орхив.

	Тэр нь хүн дүрсдээ орж, ард түмний өмнө орох байх газаргүй болов.

	— Нүхэн гяндангийн ёроолд хийж зовоохын ихээр зовоох хэрэгтэй, гэж ард түмэн тулган шаардав. Лам нар, баяд ноёд өмөөрөх санаатай байв. Хоёр хөвүүн, ард түмний шаардлагаас айцгааж «олны зөв, олны зөв» гэж тэр хар санаат ламыг дахин үзэгдэж харагдахгүй нүхэн гяндангийн ёроолд хаяв.

	Олны хөл хөдөлгөөн тарахын хамт хоёр залуу хөвүүн хаа очсон нь мэдэгдэхгүй гэнэт үгүй болсон байв.

	Хоёр залуу хүү тэр шөнөдөө аав ээж, амь насыг нь аврагч өнөө хүнтэйгээ уулзан учирч явсан явдал, зовж зүдэрснээ бүгдийг ярьжээ.

	Хожмын хойд өдөр нэгэн цагт ард олныг цөлмөн идэгчдийг гартаа авч ганзагандаа уяна гэж хэлэлцсэн тухайгаа ярилцан, бие сэтгэлийнхээ чилээг гаргасан гэдэг.

	Тэр шөнөдөө хоёр хүүхэд шагайн чинээ чулуунуудаа гэрийнхээ тоононы дээр тавьтал тэр чулуунуудаас туяа цацран, харанхуй шөнийг хага зуран гэрэлтүүлэв. Маргааш нь хүмүүс өглөө эрт босоход өнөөх ядуу айлын гэрийн тоононоос огторгуйд ойсон оч цацран туяаран харагдав.

	— Энд маань ямар сонин сайхан туяа цацарсан юм бэ? гэж хүмүүс гайхалдан, тэднийхээр тасралтгүй цував. Ядуу айлын хоёр хүү гэрийнхээ үүдэнд ирсэн олон түмнийг айлчны ёсоор угтан урин хүндэтгэж байв.

	Ах хөвүүн нь мөнгөөр нулимж ард түмэнд бэлэглэнэ, дүү хөвүүн нь алтаар нулимж үгээгүй ядуу хүмүүст өгсөн гэнэ.

	Хамаг олон түмэн хаа байгаа газраасаа ирж бэлгийг нь хүртэж, хоёр залуу хүүд хязгааргүй их баярлаж гялайснаа айлтгажээ.


МӨНГӨН АЯГАТАЙ ТӨВЖӨӨН

	 

	Эрт урьд цагт адуу малаар баян, алт мөнгө элбэгтэй, аж байдал сайтай өвгөн эмгэн хоёр аж төрөн сууж байсан гэнэ.

	— За, бид хоёр төрсөн үр хүүхэдгүй, ойр дотно садангүй мөртөө нутаг дүүрэн малтай байна. Энэ их эд хөрөнгийг хэн идэж хэрэглэх вэ? Идэр нас хөгширчээ. Нэг хүү өргөж авах минь ч яав даа! гэж өвгөн үглэн суухад эмгэн нь ч гэсэн зөвшөөрч байжээ.

	Тэднийхтэй айл саахалт нэг ядуу айл байдаг юм байжээ. Улаан цурав нялх хүүхэдтэй тэр айлаас гурван настай хүү өргөж авчээ. Тэгж байтал, өвгөн эмгэн хоёр ч үр хүүхэдтэй болжээ. Түүнээс хойш хэд хэдэн хүүхэдтэй болж, байн байсаар эмгэн, Төвжөөн хүүгээ ялгаж, муу идээ өгч, муу хувцас өмсүүлдэг болоод, олон нялх хүүхдээ авхуулж зарц болгожээ. Төвжөөн хүү тэгж байсаар арван таван нас хүрчээ. Өргөсөн эцэг нь нэг өдөр эмгэндээ хэлэв гэнэ:

	— Бид хоёр өөрийн үр хүүхэдтэй боллоо. Өргөмөл хүүхэд тэжээж, эд хөрөнгөө хуваалцах хэрэг юу байх вэ дээ? Энэ хүүгээ нэг тийш нь явуулбал дээр байх даа гэжээ. Эмгэн нь:

	— Зөв зөв, бидэнд үүний хэрэг юу байх билээ, гэж баярлан сууж гэнэ.

	— Муу цагаагч гүүгээ тохсон янгиатай нь өгье. Өлсөж ядарсан цагтаа хоол унднаас өгч идэг дээ гэж мөнгөн аяга өвөрт нь хийж өгөөд явуулъя даа? гэж өвгөн эмгэнээсээ асуужээ.

	— Тэгэхээс биш дээ! гэж эмгэн их л дурамжхан дуугараад гараад явчхав гэнэ.

	Нэг өглөө өвгөн, муу цагаагч гүүндээ янгиаг нь тохож, Төвжөөн хүүгийн өвөрт нэг мөнгөн аяга, хэдэн цагаан мөнгө хийж өгөөд, мордуулахдаа хэлэв гэнэ:

	— Арван зүгийн аль дуртай тийшээ явахад болно, яв даа гэжээ. Төвжөөн хүү зүүн урагшаа чиглэн явсаар хорин нас хүрчээ. Тэгж явсаар баян Даргатан гэдэг айлд хүрч очжээ. Баян гэдэг нь тоймгүй, араараа дүүрэн арван мянган адуутай, өврөөрөө дүүрэн үй түмэн малтай айл байж гэнэ ээ. Алба ажлыг нь амжуулж байдаг зарц барлаг ч олонтой юм байжээ. Тэр баян, долоон хүүхэдтэй, долоон хүү нь долоон тийшээ явж арилжаа наймаа хийдэг панзчид байжээ. Төвжөөн өглөө эрт босож, цагаагч гүүгээ идүүлж явахдаа баян Даргатаныг нэг чадъя гэж боджээ. Төвжөөн хүү ер нь сэргэлэн зальжин нь гайхалтай хүү байжээ. Баян Даргатаны явж байгаа барааг хараад, цагаагч гүүндээ цагаан мөнгө өгч залгиулчхаад бөгсөнд нь мөнгөн аягаа тосоод, амандаа юм уншсан байдалтай сууж байж гэнэ ээ. Тэгж суухад нь баян Даргатан хажууд нь хүрч ирээд харж байж гэнэ. Тэгтэл Төвжөөн хүүгийн цагаагч гүү мөнгөтэй хомоолоор бааж байна гэнэ. Төвжөөн хүү, цагаагч гүүнийхээ хомоолоор гарсан цагаан мөнгийг арчиж авч байхыг нь баян Даргатан хараад, хүүгээс асууж гэнэ:

	— Энэ чинь юу гээч болж, яаж байгаа юм бэ? гэж гэнэ.

	— Энэ бол над сар бүрд цалин цагаан мөнгө гаргаж өгдөг цагаагч гүү байгаа юм даа гэж Төвжөөн хүү хариулжээ. Баян Даргатан, үзээгүй юмаа үзсэндээ гайхахын ихээр гайхаж:

	— За, хүү минь энэ гүүгээ надад худалдчих гэжээ. Тэгэхэд нь Төвжөөн хүү:

	— Дарга эцэг минь, юу гэж байгаа нь тэр вэ? Эх эцгээсээ өмчилж авч гарсан эд хөрөнгө минь энэ шүү дээ. Ядрахдаа хөл амрааж, өлсөж зовохдоо ходоодоо тэжээлгэх ганц эрдэнэ л энэ гүү минь шүү дээ! Үүнийг эргэлдүүлж сэтгэл санааг минь бүү зовоогоод байгаач дээ гэж гуйжээ. Тэгээд байхад нь баян Даргатан салж өгөхгүй, шалж дагаад худалдчих гэж хоргоогоод байхаар нь Төвжөөн хүү дуртай дургүй ингэж хэлж гэнэ:

	— Тэгэхээр та юугаар худалдаж авах гээд байна даа гэжээ.

	— Таван зуун алтан зоос өгье гэж баян Даргатан хэлжээ. Төвжөөн хүү «Одоо ч зөв дөө» гэж дотроо бодоод, цагаагч гүүгээ таван зуун алтан зоосоор зарчхаад зоосоо тоолж аваад, тэндээсээ оргожээ.

	Баян Даргатан сар бүрийн арван таванд гүүнийхээ бөгсийг сахихын ихээр сахидаг болжээ. Сүүлдээ мөнгөөр баахгүй болохоор нь уйдаж, уур уцаар нь хөдөлж, гүүнийхээ цохыг цоо цохиод алчихжээ. Гэртээ орж ирээд, долоон хүүдээ хэлэв гэнэ:

	— Тэр муу босоо ороолонд таван зуун алтан зоосоо алдчихлаа. Түүнийг үзсэн газартаа өргөстэй модонд өлгөж, харсан газартаа хатангир модонд өлгөж, боож алаарай гэж захиад дуугүй болжээ. Төвжөөн хүү хол газар оргож очоод ганц охинтой эмгэнийхтэй танилцаж, охинтой нь айл гэр болон аж төрөн сууж байжээ. Амар тайван аж төрж жаргаж суутал нь баян Даргын панзчин долоон хүү ажиг сураг тавьсаар сонсож мэдээд мөрдөж ирэхээр болжээ. Төвжөөн хүү тэдний ирэх гэж байгааг сонсоод, тэд нар намайг алахаар ирэх гэж байгаа хэрэг! Яаж шүү тэднийг нэг аргалаад гарчихъя даа гэж боджээ. Тэгээд нэг хонь төхөөрч махыг нь янзалж амттай сайхан хоол унд бэлдээд, олгойд нь цус цутгаж, эхнэртээ өвөртлүүлээд, захиж хэлжээ:

	— Баян даргын долоон хүү өнөө шөнө ирнэ. Тэднийг ирэхэд би босон харайгаад л «Пээ, Дарга эцгийн минь долоон хүүхдүүд ирлээ, хурдан босооч» гэхэд минь, чи битгий босоорой! Би хоёр гурав дуудаад л, чамайг босохгүй болохоор чинь, уурлаж хараал ерөөл тавьж байснаа, бор иштэй хутгаа шүүрч аваад өвөрдөх цусыг чинь хага татна. Тэгэхэд чи хоржигносон дуу гаргаад үхэж байгаа хүн болоорой. Тэгэхээр, тэр хүүхдүүд намайг харааж зүхэх байх. Би ширээн дээр байгаа бурхнаа авч, чиний дээгүүр эргүүлнэ, тэгэхэд чи амь орж босоорой! Босохтойгоо зэрэг л уйлж унжаад л намайг харааж зүхээрэй. Ийм муухай ууртай ёрын ёдор хүн байдаггүй байх. Намайг хэд дахин цохиж алсан хүн байгаа юм. Энэ бурхан байгаагүй бол, аль хэдийн үхэж өнгөрөх байсан! Энэ бурхнаа аваад чамаас салж холдъё! гээд л хараагаарай гэж гэнэ дээ. Баян Даргатаны долоон хүүхэд шөнө дундын үед л ирцгээжээ. Орж ирэхэд нь Төвжөөн хүү дуу алдаж босоод л:

	— Би яасан их хувь заяатай хүн бэ! Ганц дүүгээ айл болгох гэж, хурим хийхээр завдаж байтал, Дарга эцгийн минь хүүхдүүд, ах дүүс минь ирэх юм. Босоорой! Босоорой! Эхнээр! гэж дуудав гэнэ. Эхнэрээ хэд хэд Дуудаад босохгүй болохоор нь бор иштэй хутгаа шүүрч аваад л эхнэрээ дүрчхэж гэнэ дээ. Ширхийх шиг болоод л цус олгойдож, эхнэр нь чичив татав чичив татав гэсээр үхчхэв бололтой гэнэ. Панзчин долоон хүүхдүүд, дор бүрдээ уурлаж:

	— Яасан жигтэйхэн ёрын зантай хүн бэ? Манай эцгийг нэг муу гүүгээр мэхэлж, таван зуун алтан зоосыг нь авчихсан. Одоо бид чамайг барьж алахаар ирлээ гээд, Төвжөөн хүүг алахаар завдацгаажээ. Тэгэхэд нь Төвжөөн хүү:

	— Байзнаж бай! Алахаа болохоор ална л биз! Би урьдаар эхнэрээ босгоодохъё! Жаахан хүлээцгээ гээд, ширээн дээр байсан бурхнаа аваад, эхнэрийнхээ дээгүүр эргүүлжээ. Эхнэр нь хоржигносоор хоржигносоор амь орох шиг болжээ. Нөгөө баян Даргатаны долоон хүү гайхахын ихээр гайхаж, удсан ч үгүй эхнэр нь босож иржээ. Баян Даргатаны долоон хүү:

	— За, энэ чинь одоо юу болж байгаа нь энэ билээ гэцгээжээ.

	— Аав ээж хоёр минь айхад аюулгүй, алдахад гарзгүй, өвдөхөд өвчингүй болгодог, үхэхэд амь оруулдаг гэж өгсөн шүтээн минь гэж хэлээд, Төвжөөн хүү толгой дээрээ адис аваад бурхнаа байранд нь залжээ. Тэгтэл Төвжөөн хүүгийн эхнэр:

	— Ухаан санаа муутай хүний адаг нохой минь! Чи яасан явсан газар болгондоо ял хэрэг хийж явдаг хүн бэ? Чи түрүүн нь Дарга эцгийн мөнгийг аваад идчихсэн, түүний өрийг нэхэж, чамайг эд нар алах гэж ирээд байна. Үүнийг далимдуулж намайг алах гээд байх чинь юу вэ? Чи намайг хэд хэд алсан шүү дээ! Энэ бурхан байгаагүй бол би аль хэдийн өнгөрсөн! Одоохон чамаас салж холдъё! Аль вэ, тэр бурхнаа аваад явах минь! гээд гарах гэтэл нь, Төвжөөн хүү:

	— Эхнэр минь байзнаач дээ! Ингэж уурлаж цухалдаад хаачих гээд байгаа юм бэ? Салах явах газраа хожим очоорой! ганц дүүгээ гэр орон аж төрөлтэй болгох гэж байна! Энэ хуримд баян Даргатан эцгийн минь хүүхдүүд нөхөд минь ирээд байна. Хуримаа өнгөрөөгөөд л тэр явах суухаа бодож үзээч дээ гэж гэнэ. За тэгтэл, баян Даргын долоон хүүд Төвжөөн хүүгийн бурхныг авах сэтгэл төрж, долоон хүүгийн ах нь ингэж хэлжээ:

	— Гүү нь ч гүү байсан, алт мөнгө ч алт мөнгө л биз! Тэр бидэнд хэрэггүй. Бидэнд үхэхээс өөр айх юм алга! Үхсэн хүнийг сэргээдэг, үгүйрсэн хүнийг баяжуулдаг энэ бурхнаа л өг! Чамайг уг нь бид алах гэж ирсэн юм. Одоо амийг чинь өршөөе! Өгөхгүй бол чамайг алаад бурхны чинь авна! гэжээ, Тэгэхэд нь Төвжөөн хүү:

	— За, яая гэх вэ дээ! намайг алаадах! Энэ бурхантайгаа байгаа цагт амь гол ч орно доо! Тэгэхгүй л биз гээд бурхнаа өгчихжээ. Долоон хүү бурхны нь аваад явжээ.

	Тэр долоон хүү гэр гэртээ хариад, хамгийн том ах нь эхнэрээ хороочхоод, бурхнаа дээгүүр нь эргүүлээд эргүүлээд, эхнэр нь эс сэхжээ. Дараа нь дүү нар нь дараа дараагаар эхнэрүүдээ хороогоод бас босгож эс чаджээ. Тэгээд баян Даргатаны долоон хүү Төвжөөн хүүд чадагдсанаа мэдэж, тэр Төвжөөн хүүг одоо л очоод алчихъя гэж тогтоцгоожээ. Түүний нь Төвжөөн хүү мэдээд, хавтгай хар чулуун доогуур нүх ухаад, дээр нь юм хатгаад үхсэн гэж цуу тараагаад, ухсан нүхэндээ ороод хэвтчихжээ. Баян Даргын долоон хүү морины хар хурдаар довтолгосоор Төвжөөн хүүгийн гэрийн гадаа ирж:

	— Төвжөөн хүү! Чи амьд байвал гараад ир! гэж хашхирчээ. Төвжөөн хүүг гарч ирэхгүй болохоор эхнэрээс нь:

	— Нөхөр чинь яасан бэ? гэж асуухад, Төвжөөн хүүгийн эхнэр:

	— Нөхөр маань өнгөрчихсөн гэжээ. Баян Даргатаны долоон хүү:

	— Хэзээ, хаана, яаж үхсэн юм бэ? гэхэд нь Төвжөөн хүүгийн эхнэр:

	— Тэнгэрийн тэх хар бөх, газрын гахай бодон бөх хоёр ирж урьдын өс хонзонгоо нэхэж, хорлож, тэр хавтгай хар чулуугаар дарчхаад явчихсан гэж уйлж дуулж байжээ.

	— Бид албал таарах байтал ямар жигтэйхэн алагдаа вэ? гээд баян Даргын долоон хүү өнөө хавтгай хар чулуун дээр давхиж хүрээд буцацгаажээ. Төвжөөн хүү, тэднийг явсны дараа нүхнээсээ гарч ирээд:

	— Би энд байгаад байхын хэрэггүй боллоо гэж хэлээд, хадам эх, эхнэр хоёртоо алтан зоос өгч, ядарч туйлдахын цаг ирвэл борлуулж идээрэй гэж, нэгэн зуун алтан зоосоо өгөөд, өөрөө дөрвөн зуун алтан зоосоо өвөртөлж, хормойгоо шуунгуут:

	— Амьд мэнд явбал гурван жилийн дараа нэг уулзана. Үхвэл яах вэ үхэх л биз гэж эхнэртээ хэлээд, баруун урд зүгийг чиглэн яваад өгчээ.

	Жилийн турш яван явсаар нэг хааны хотод очжээ. Тэнд баян Угаалайтан гэж нэг айл байдаг байжээ. Төрсөн ганц охинтой, эрэгтэй хүүхэдгүй айл юм байжээ. Төвжөөн хүү, тэднийд толгой хоргоддог болж, хар бор ажлыг нь яв цав гялалзтал хийдэг болоод, тэднийд хэнээс ч илүү их тоогджээ. Нүүртээ галтай нүдэндээ цогтой энэ хүүг хүргэн суулгамаар байна гэж баян Угаалайтан эхнэртэйгээ зөвшөөд:

	— Охин минь энэ хүүтэй л сууж үз! Энэ хөрөнгө хогшлыг минь хэн эзэмших вэ? Чи л эзэмшинэ шүү дээ гэж охиноо ятгажээ. Охин нь дургүй байснаа эцэг эхийн сэтгэлийг дагажээ. Тэгээд Төвжөөн хүүг чи манай хүргэн бол доо гэхэд мань эр баярлахын ихээр баярлаж, авч явсан дөрвөн зуун алтан зоосныхоо нэг зууг нь эхнэр болох охиндоо зориулж, бас нэг зууг нь бэлэг сэлтэд зориул гэж өгчээ. Баян Угаалайтан охиноо нөхөрт гаргаж, нутгийнхнаа урьж, хурим найр хийжээ. Ирсэн хүмүүс хүргэн хүүг магтаж, хуримын архи маханд харин нэг болж авцгаагаад буцацгаажээ. Төвжөөн хүү эхнэртэйгээ тусгаарлаж, амар сайхан аж төрөн суужээ. Гэтэл хааны тайж хүү эхнэрт нь сэтгэлтэй болчхоод салж хагацахаа байжээ. Эхнэр нь ч Төвжөөн хүүгээс хөндийрчээ. Баян Угаалайтан ч эхнэртэйгээ нийлж тэр гурав Төвжөөн хүүг нүд үзүүрлэн гадуурхах болжээ. Төвжөөн хүүгийн хор шар хөдөлж, зургаа долоо хоног ан хийнэ гэж хоол хүнс төхөөрч, ой хөвчид гарч, дөрөв тав хоноод нэг өглөө эртхэн гэртээ иржээ. Эхнэр нь хонь малаа бэлчээгээд явчихсан эзгүй байж, харин эхнэрийн нь орон дээр хааны тайж хүү халамцуухан унтаж хэвтжээ. Төвжөөн хүү, хааны тайж хүүг угзран босгож:

	— Та ямар хэргээр яваа, хэн гээч хүн бэ? гэжээ. Хааны тайж хүү:

	— Надаар тоглоом хийдэг, харин чи хэн бэ? Чамайг энд чинь цаазална хэмээн уурлаж, сэлэм рүүгээ ухасхийхэд нь Төвжөөн хүү чамархай руу нь хоёр гурав хүчтэйхэн буулгачихжээ. Хааны тайж хүү, Төвжөөн хүүгийн гарын аяыг даалгүй, мажийгаад өгчээ. Төвжөөн хүү хэнд ч мэдэгдэлгүй гарч яваад, долоо хоногоо гүйцээгээд, гэртээ ирэхэд эхнэр нь хааны тайж хүүгийн хүүрийг ханзан доогуураа хийчхээд уй гашуу, нус нулимс болоод сууж байжээ. Төвжөөн хүү орж ирээд, үүдний хавьд суучихжээ, Эхнэр нь их ялдамхан болж:

	— Чи минь дээшээ суугаач дээ, ан гөрөөнд эцэж ядарч явав уу? Чи минь дээшээ суу л даа гэж гэнэ. Тэгэхэд нь Төвжөөн хүү:

	— Миний суух суудал энд байна. Гэнэтхэн юу болоод хоймроо залах болчихоо вэ? гэжээ. Эхнэр нь дээшээ суугаач дээ гээд л уйлж унжаад гуйгаад байж. Төвжөөн хүү:

	— Юу болоод, яагаад байгаа юм бэ? гээд ер анзаарсан шинжгүй сууж байжээ. Тэгтэл эхнэр нь Төвжөөн хүүд:

	— Мэдэж дуулсан юмаа чамаас юуг нь нуух билээ дээ. Чамд цөмийг нь л хэлье! Хааны өнөөх тайж хүү гэнэт үхчихжээ гэж хэлэхэд нь, Төвжөөн хүү үл мэдэгч болж:

	— Чи юу яриад байна? Тэгээд хааны тайж хүү хаана үхчихээ вэ? гэж. Эхнэр нь:

	— Өглөө боссон чинь л үхчихсэн энд хэвтэж байна гээд л орь дуу болжээ. Тэгэхээр нь Төвжөөн хүү уур омог нь буцалсан дүр үзүүлж:

	— Иш, чи минь! Ийм муу заяатай хүүхэн байсан юм уу? Ийм бузар муухай амьтантай ямар үйлийн үрээр нөхцөх нь энэ билээ? Ээ халаг? Ээ халаг! Мөртөө явсан би та нартай нөхцөж ийм муу муухай юманд орох ч гэж дээ! гээд юмаа аваад гарах гэтэл нь эхнэр нь хоёр гараараа ар хормойноос нь зүүгдээд хэвтчихжээ. Тэгээд эхнэр нь:

	— Өршөөгөөч! Намайг хайрлаж, энэ цагт битгий орхиоч дээ! Мунхаг муухай явдал хийснээ гэмшиж байна шүү дээ. Эр хүний дотор эмээлтэй хазаартай морь багтдаг юм гэсэн. Эр биедээ эрдэмтэй эрхий хуруундаа шөрмөстэй нөхөр минь авраач! гээд л уйлж гарчээ. Тэгэхэд нь Төвжөөн хүү:

	— За, эх эцэг, ах дүү нараас чинь ямар ч үг гарч болно гээд аль байдаг ам шүдийг нь аваад, хааны үхсэн тайжийг өргөөд гарчээ. Хааны тайж хүүгийн хүүрийг баян Угаалайтны гэрийн ард түшүүлэн зогсоогоод, хадмынхаа гэрийн эсгийг хутгаар хага зүсээд, туурганыхаа тэр хагархайгаар гараа оруулж хадам ээжийнхээ хөлийг гижигдээдхэж гэнэ дээ. Хадам ээж нь:

	— Туурганы цаанаас хүн намайг гижигдээд, бас татаж чангаагаад байна гэж орилжээ. Баян Угаалайтан огло харайн босоод хусан мунаа бариад, гүйж гаран гэрээ тойртол, гэрийн ард нэг хүн гэрийн нь түшээд зогсож байгаа нь шөнийн харанхуйд бүдэг бадаг харагдаж гэнэ шүү. Угаалайтан баян, хусан мунаараа нэг сайн дэлсээдэхсэн чинь, нөгөө хүн нь өнхрөөд явчихлаа гэнэ. Угаалайтан баян, босоо ороолон тааралдах шиг боллоо гээд хусан мунаа гадаа хаячхаад, гэртээ орж, жаахан байж байгаад:

	— Энэ ороолон яагаад явах нь мэдэгдэхгүй байна? Үхтэл нь цохчихсон юм болов уу? гэж эхнэртээ хэлэхэд нь, эхнэр нь:

	— Арай үхээгүй байлгүй! Явчихаа биз гэжээ. Тэгээд хэсэг байзнаснаа:

	— Гарч хар л даа! Үхчихсэн юм болов уу? гэхэд нь баян Угаалай гэрэл гэгээ бариад гарч очиж харахад хааны тайж хүү үхчихсэн байх нь гэрэлд тодоос тод харагдаж байна гэнэ. Угаалай баян ч, түүнийг хараад ухаан алдчихжээ.

	— Яая дээ! Яая дээ! Наадаж цэнгэж явсан хааны хүүг анзааргагүй цохиод алчихлаа! Одоо яах билээ гэж баян Угаалайтан эхнэртэйгээ шөнийн зүүд, өдрийн бодол болж дээ.

	— Нөгөө хүргэн хүү аваас буцаж ирээ болов уу? Нүүртээ галтай нүдэндээ цогтой сэргэлэн эр байгаа юм, нэг аргыг нь олох болов уу? гэж Угаалайтны эхнэр үглэж дээ. Угаалайтан баян:

	— Тэр муу золбин нохой хаачих вэ? Ердөө л хэлж үзье! Нохойн баас нэг тус болдог гэдэг, тус болж ч юу магад гэж Авгай нь уйлаан унжаан болсоор хүргэндээ очиж:

	— За, хүргэн хүү минь манайд очиж үз! Бид нар чинь айхавтар юм хийчхээд байна! Биднийгээ аварч туслаач гэжээ. Төвжөөн хүү:

	— Юу болоо вэ? Адуунд тань чоно эргээ юу? Алт мөнгөний тань зооринд хулгай орчихоо юу? гэж хэвтрээсээ асууж дээ. Угаалайтан баяны авгай:

	— Үгүй, үгүй! Нөгөө уурын тулам хадам эцэг чинь хааны хүүг цохиод алчихжээ! Яадаг юм билээ дээ? Амиа алдаж, толгойгоо авхуулах л боллоо доо! Биднийгээ нэг авраач дээ, хүү минь! гээд л гуйж дээ. Тэгэхэд нь Төвжөөн хүү:

	— Ээ! Заяагүй хар нохойнууд! Ийм хар санаатай хайрган дотортнууд, хааны мөртөө явсан тайж хүүг юу гэж алж байгаа юм бэ? Хар толгойгоороо өнхөрч яваа би, та нарыг туслах гээд яах вэ дээ! Явж үз, далд ор! Надаас холуур, нарнаас наагуур явцгааж үз! Би хар толгойдоо хайргүй хүн биш! Намайг шоронгийн бөглөө болгох гээ юу? Би ч одоохон хаан эцэгт мөргөх минь гэхэд, хадам эх нь гүйж гараад өвгөндөө очиж:

	— Энэ хүүтэй үг хэлээ нэгтгээч! Хүргэн хүүдээ мөргөж хорьж хэлээч! Хаанд хэлэхээр явах гээд байна! Хуурай модонд хатаж, нойтон модонд сөрлүүлж үхэх нь гэж хэлжээ. Баян Угаалайтан хадам эцэг нь хүргэн хүүдээ гүйж ирж, халзан толгойгоороо мөргөж, уйлан майлан, гуйж гарч дээ. Тэгэхэд нь Төвжөөн хүү:

	Намайг хүн гэж санадаггүй байтлаа, ийм муухай хэрэг хийчхээд, одоо болоход хүн тоож гуйх чинь хачин юм даа? Надад торхны өнгөр, тогооны хусам өгч идүүлж байснаа мартаагүй биз? Одоо яах вэ дээ! Та нарыг одоо хаашаа, яа гэх вэ дээ? Би арга эвийг нь олохыг бодъё доо! Хаан аав янз янзын сураг тавьж мөшгөж магадгүй дээ! Ер үзэж дуулсан янзгүй байгаарай! Үг алдахын хэрэггүй! гэж ам тангаргийг нь аваад, тэр шөнөдөө хааны үхсэн тайж хүүг үүрээд гэрт нь очжээ. Тайж хүүгийн гэрт нь очоод, хувцсыг нь тайлж авч өмсөөд, орж очоод:

	— Цаашаа бай! Хөх өлөгчин гээд, хааны хүүгийн эхнэрийг нэг өшиглөөд авчээ. Хаан хүүгийн эхнэр:

	— Ёо, ёо! Энэ хар нохой чинь харанхуй шөнө ирээд өшиглөж, зодоод яах нь вэ? Баян Угаалайн охинтой нөхцөөд ийм сүрхий болоо юу? Хэд хоног сураг чимээгүй болсноороо над гайхуулах гээ юу? Одоохон цаашаа түүн рүүгээ тонилж алга бол! гэж хаан хүүгийн эхнэр нь хараал ерөөл болов гэнэ. Тэгэхэд Төвжөөн хүү:

	— Ямар хэцүү амьтан бэ? Би л баян Угаалайн охинтой нөхцөж байснаа мэдэхгүй байна! Тэр чинь надтай нөхцөх байтугай: Гэр орноор ч битгий шагай! Бүү харагд! гэсэн шүү дээ. Гэр оронтой гэж бодоод ирэхэд минь чи ингэж харааж зүхээд хөөх юм. Над шиг зовсон амьтан байдаггүй байх? Энэ дэлхий дээр ингэж амьд явсны хэрэг алга! Боож үхвэл дээр! гээд уйлжээ. Хаан хүүгийн эхнэр:

	— Явж үх үх! Явах чинь харагдаад, ирэх чинь бүү үзэгдэг! Дахиад бүү үзэгд! Нүдэнд харагдахгүй чихэнд сонсогдохгүй алга бол! гэж. Төвжөөн хүү худлаа жаахан уйлчхаад «Боож үхье» гээд гарав гэнэ. Хаан хүүгийн эхнэр хойноос нь: 

	— Үх үх! Юм юүрч, хүн сүйрнэ гэж санаа юу? Их бодоход л чи үхнэ биз? гэж хашхираад хоцорч гэнэ. Төвжөөн хүү, ёстой зөв юм болов гэж боджээ. Хааны хүүгийн хувцсыг нь өмсгөж, босоогоор нь боомилж орхиод, хувцсаа өмсөж, гэртээ хариад амар тайван унтаад өгч дээ. Өглөө нь хааныхны тэндээс уйлаан майлаан, орилоон чарлаан болох нь сонсож дээ. Угаалай баяны эхнэр сонсоод, хүргэндээ хэлж гэнэ ээ. Төвжөөн хүү ч:

	— Хүн амьтан ирж магадгүй шүү! Ер дуулж сонссон янзгүй байгаарай! гэж захиж дээ. Удсан ч үгүй, хааны Тайж хүү боож үхжээ гэж, арын алтан хэнгэргээ дэлдэж ард олноо цуглуулж, өврийн үйсэн хэнгэргээ дэлдэж үй олноо цуглуулж, хааны тайж хүү боож үхэж гэж, баяд, ноёд, түшмэд уйлж гашуудсан эвгүй муухай өдөр болжээ. Тэгж байхад нь зуун хорин таван настай сохор Сахюудай өвгөн ирж, хаанд хэлжээ:

	— Зүүн урд зүгт өвөр Монголын хошуунд үхсэнийг сэргээдэг, үгүйрснийг баяжуулдаг, эвдэрснийг эвлүүлдэг, сохрыг нүдлүүлдэг, наян таван настай Их ээж гэдэг удган бий гэнэ. Тэр удганыг залж авчирвал, хаан хүүг магад амилуулж чадах биз гэж гэнэ. Тэр өвгөний үгийг хаан эцэг, хатан эх, ахмад ноёд бүгдээрээ зөвшөөрчээ. Ухаантай сайн хүүхдүүдийг илгээвэл зохих юм сан. Тэр авгайд хадаг юм барьж залах хүн хэн байх вэ? Тийм хүнийг олъё! Тийм хүн олдохгүй нь? Яая, ийе? юм болж гэнэ. Тэгтэл зуун хорин таван настай Сахюудай өвгөн хэлэв гэнэ:

	— Танай энүүхэнд байдаг баян Угаалайн хүргэн нүүртээ галтай, нүдэндээ цогтой, шаламгай янзын хүү бий гэлцэх юм. Тэр хүүд хэлээд үзвэл яадаг бол? Хэрэв явж өгвөл, тэр л бүтээх дэг шүү! Би өөрөө юм хардаггүй сохор болохоор царай зүсийг нь харсан биш дээ, би өөрөө залж ирье гэхэд өндөр настай болчхоод чадахгүй болж дээ гэж гэнэ. Тэгээд ард олон бүгдээрээ үг дуугүй зөвшөөрч, баян Угаалайн хүргэнд элч илгээжээ. Элч нар Төвжөөн хүүг хаанд авч очиход, хаан, Төвжөөн хүүд, удганыг урьж авчрах болсныг нь хэлжээ. Төвжөөн хүү, хаанд:

	— Яагаад үхсэн юм бэ? Яах гэж тэр удганыг залах гэсэн юм бэ? Юу асуух юм бэ? Юу мэдэж явах юм бэ гэж лавлан айлтгахад нь хаан:

	— Энэ ч маш зөв! Ердөө л энэ хүү ямар шалтгаанаар боож үхэв? гэж л учрыг нь мэдэх гэсэн юм гээд, хааны хүүгийн хатны хэрцгий догшин зангаас хамаг учир эхэлснийг хэлжээ. Хааны хүү эхнэртээ гологдоод, баян Угаалайн Гүнз гэдэг охинтой нөхцөх болсон, тэгээд хаан хүү нэгэн шөнө гэртээ ирж, эхнэрээ цаашаа бол! гэж зандраад, нэг өшиглөсөн, тэр нөхөцдөг Угаалайнхаа охинд оч! гэж хөөсөн, боож үхнэ гэхэд нь, үхэхийн чинээ саналгүй, үх үх! гэж эхнэр нь хэлсэн зэргийг нэг нэгэнгүй хэлж өгчээ. Баян Угаалайн Гүнзийг дуудаж ирүүлээд өчиг авч:

	— За, чи хааны хүүтэй нөхцөж байсан гэл үү? гэхэд нь:

	— Нөхөргүй байхдаа тиймэрхүү явдалтай байсан. Тэгээд танай тайж хань бүлтэй болсон. Би ч эр нөхөртэй болсон болохоороо хоёр гурван шөнө ирэхээр нь, бид хоёр тэгж явдаг цаг өнгөрсөн гээд, оруулж ойртуулалгүй явуулсан гэж хэлээд баян Угаалайн Гүнз ямар ч гэм зэмгүй өнгөрчээ. Тэгээд тэр их удганыг залж авчрах үүрэг Төвжөөн хүүд оногджээ. Арван тэмээ ачаад, арван хүн дагуулаад хэд хоног явсаар Их ээж удганыд хүрч, бэлэг сэлтээ өргөн барьжээ. Тэгээд:

	— Манай хааны тайж боож үхээд, үхсэнийг босгодог, үгүйрснийг баяжуулдаг, сохрыг нүдлүүлдэг гэсэн алдар цуугаар тань таныг залахаар ирлээ. Морилж хайрлана уу? гэж Төвжөөн хүүг урин гуйхад нь, Их ээж удган «Тэгье л дээ» гэж зөвшөөрчээ. Их удган ээжийг арай л толгой тархин дээрээ залалгүй байж авчирчээ. Хаантан өнгөрсөн хүүгээ ямар ч сэв оруулалгүй аятайхан хадгалж байжээ. Их удган ээж үзээд, шинжиж, шинжиж;

	— Ээ, хаашаа ямар учиртай үхсэн юм бол доо? Нэг учир ч бий дээ! Долоо хоног бөөцийлбөл сэхэх л байх! Сэхэхээрээ учир шалтгаанаа хэлнэ биз дээ гэж, долоон эсгий гэр бариулаад, гэр бүрд амттай амттай сайхан идээ ундаа тавиад, хаан хүүгийн хувцас, эмээл хазаарыг тавиад, хамаг найз нөхдийг нь урьж гэнэ. Хаан хүүг эхний гэрт оруулаад, шөнөжингөө сүнс дуудаж хийж, тэр мэтээр зургаан гэрт шөнө бүр сүнс дуудаж ёслол хийж гэнэ дээ. Долоо дахь шөнө отог дуулгаж, удган бөөлж, бууж, дуулж байв гэнэ. Тэр үед Төвжөөн хүү гадаа гүйж гараад, өвс сүрэл хэдэн моринд ачаад, түүндээ гал асаагаад, морьдоо шавхуурдаад хөөчихжээ. Морьд ч ухасхийж, адуу мал, нохой шувуу бүгд л дуу шуугиан болж, гадаа нэг их аюул болжээ. Төвжөөн хүү гэрт гүйж ороод:

	— Та минь ээ! Гараач! Харийн хааны хартан ирэв үү, ямар их аюул болов, гараач! Гараач! гэж хашхирчээ. Хүн амьтан үүд хаалгаа олж ядан, ай чүү нэг юм гарцгааж, хүү ч хамт гаралцаж, улс амьтан ч бөөн үймээн болж байж, Төвжөөн хүү тэр самбаанд гэрийн хойд хаяагаар шургаж ороод, удганыг хөхүүртэй айраг руу толгойгоор нь хийчхээд, хаан хүүг гал руу түлхчхээд, хойд хаяагаараа гараад, үймсэн олны дотор гүйж явжээ. Морь мал жолоо цулбуураа таслах нь тасалж, тэрэг чарга эвдрэх нь эвдэрч дуусаад, жаахан тайвширч, үймээн шуугиан жаал намдахад, хаан түшмэдтэйгээ удганы гэрт ороход нь, удган Их ээж нь байхгүй болоод, хааны хүүгийн хүүр тулганы галд шатаж, хярвас хэншүү үнэртэж байжээ. Хаан харангуут л орь дуу болж, унаж тусч байж. Тэр үед Төвжөөн хүү орж ирээд:

	— Яагаад, юу болоод байна даа гэхэд нь:

	— Яах юу байх вэ? Яадгаа ч алдаад байна! Удган ч үгүй, хүү минь галд зумраад л байж байна гэж хаан хэлжээ. Төвжөөн хүү:

	— Ай халаг! Хайртай хааны минь тайж хүү амьд явах заяагүй байна гэж үү? Харийн хааны удган Их ээж огторгуйгаар нисэн харьчихав уу? гэж үймэн, шуугьж байтал, хаяанд байсан нэг эхнэр, бухын арьсан хөхүүрийн бажгир модон бүлүүрийн хажууд хоёр хөл цухуйж байхыг хараад:

	— Энэ юун хөл бэ?! гэж хашхирахад нь, хүн амьтан хараад, гаргаад үзэхэд нь, Их удган ээж үхчихсэн байжээ. Түүнийг Төвжөөн хүү хараад: 

	— Ээ, халаг минь! Яасан заяа муутай, ямар үйлс нь хазайсан хаан бэ дээ! Төрсөн ганц үр байлаа, боож үхэв. Адаг сүүлд нь айл аймаг, төрөл садан, ноёд түшмэдийнхээ адуу мал, эд хөрөнгийг сүйтгэх дөхлөө. Харийн хааны газар дээр ганцаараа байгаа ид шидтэй удган эхийг залж авчраад, хөхүүртэй айрагт хийж харуусмаар муухай алчихлаа. Тэгээд бас өнчин өрөөсөн, мөртөө хар толгойгоо тэжээж ядаж яваа намайг алуулах боллоо! Би ч одоохон тэр хааныд очиж, удган Их эхийг чинь алцгаачихлаа гэж эртхэн хэлье! Чамайг биеэр чинь хөдөө хээр дүүжлүүлж, хэрээ шаазгайн тоншуур болгож, адуу малыг чинь уналга ачилга болгож, ноёд түшмэдээр чинь зэр зэвсгийн ир мялааж, удган эхийн төлөөс болгоно гэж газар цамнан орь дуу тавьжээ. Ингэж байтал, хаан эцэг, хатан эх тэргүүлэн, зуун хорин таван настай сохор Сахюудай өвгөнтэйгөө, түшмэлүүдтэйгээ эд таваар барьж, гуйж, гуулин толгойгоороо мөргөж, мэдэх бүхнээ хэлж, мөнгөн толгойгоороо мөргөж, уйлаан майлаан болж, амийг минь авраач гэж Төвжөөн хүүгийн хөлд сөхрөхөд, арга чаргыг нь олж өгөөч гэж ард олноороо сөгджээ.

	— За, тэгж л үзье дээ! гэж Төвжөөн хүү хэлээд гэртээ харьжээ. Одоо л энэ нохойнуудыг гартаа хийж авлаа даа гэж санажээ.

	Зуун тэмээнд алт мөнгө, эд бараа, идэх уух юмаа ачиж, анх авч явсан арван нөхрөө дагуулаад Их удганы нутаг руу зүүн урагшаа хөдөлжээ. Удганы нутагт дөхөж ирмэгц, өнгөрсөн удгандаа сайхан хувцас өмсгөж, бас хааны хүүд сайн сайхан хувцас өмсгөж, цаашаа явсаар удганы нутагт хүрээд, хаан хүү, удган Их ээж хоёрыг тэмээнд суулгаад явж байтал нь, Их удган ээжийн ач гуч нар нь угтан гүйлджээ. Төвжөөн хүү: 

	— Тэмээ битгий үргээчих! Тэмээ битгий үргээчих! Гэж тэдэнд хашхиран мөнгөн таягаа гозолзуулж байхад, хааны хүү алтан таяг барьсан байдалтай харагдаж байж. Их удган ээж минь биднийг тэвэрч авна даа гэж, хүүхдүүд бүр ойртож ирцгээхэд нь Төвжөөн хүү тэмээдийнхээ цавь руу хурц шөвгөөр нэг нэг хатгаад орхижээ. Тэмээнүүд үргэж туйлаад энд тэндгүй тэшиж, тэмээтэй явсан хүмүүс тэмээнээсээ энд тэндгүй ойчицгоочхож гэнэ ээ. Үнэн худлаа бэртсэн гэмтсэн хүмүүс зөндөө болж, удган эх ч, хаан хүү ч, Төвжөөн хүү ч, бүгд л тэмээнээс уначхаад, босох нь босож, босож чадахгүй нь хэвтэж, зарим нь ч бүр ухаангүй л байцгаажээ. Тэгсээр хүн амьтан цугларч, тэмээ буйлах нь тэнгэрт хадаж, уйлаан унжаан болж, хааны хүү удган хоёр дээр ус цацаж сэргээж ядаж байж, ер сэргэж босох янзгүй гэнэ ээ. Манай Их ээж ч ач нь арвижсан, өнөр нь өргөжсөн хөгшин болохоор ядраа биз дээ. Хааны энэ хүү үхсэнээ сэргэж, удган ээжийг хүргэж ирж яваад дахиад үхжээ. Яасан үйлтэй амьтан бэ? Эд нар үхэцгээсэн бол, бидэнд их гай болно. Харийн хааны догшин цэргүүдтэй байлдах байх гэж хүмүүс уйлцгааж, бөөлцгөөж, ус цасаар арчиж байтал нь, Төвжөөн тэргүүтэй хэдэн хүн арай чарай амь орох янзтай болж, байн байсаар босоцгоож иржээ. Төвжөөн хүү:

	— Өнөө удган ээж, хааны хүү хоёр минь яасан бэ? гээд л уйлаан майлаан болж, хүн амьтан ойр байхын аргагүй орь дуу болж дээ. Удган ээж, хаан хүү хоёрыгоо хүзүүдэж суучхаад л уйлаад л байж, уйлаад л байж. Удган ээжийн хамаатан, Төвжөөнийг түшмэлтэй нь гэртээ аваачиж, аргадаж ядаж гэнэ дээ.

	— Энэ бүгд бидний л буруу. Та нарыг битгий ирцгээгээрэй гэсээр байтал, хүүхдүүд гүйж очсоноос ийм хэрэг гарав. Бид нар хааны хүүг алсан гэмтнүүд болно шүү дээ! Бидний амь насыг өршөөж, гомдол саналгүй морилцгоож үзээч дээ гэж гуйхад нь, Төвжөөн хүү:

	— За, тэгж л үзэхээс дээ. Нэгэнт өнгөрсөн юмыг нэхээд ч яах вэ гэж хэлээд, бие биедээ гомдолгүйн тангараг тавилцаж, зуун тэмээнд ачиж ирсэн юмаа бүгдийг нь өгчээ.

	— Манай ээж насан туршдаа тэжээгээд, үхэхдээ бидэндээ эд хөрөнгө бэлдэж үхэв гэж удганы гэрийнхэн өгсөн юмыг дуртай авцгаав.

	Төвжөөн хүү хамт явсан нөхөдтэйгөө буцаж ирээд, хаандаа хэлжээ:

	— За бид нар бие биедээ ямар ч гомдол саналгүй явахын тангараг тавилцлаа. Тангараг нь энэ гээд бичигтэй цаас үзүүлжээ.

	Хаан эцэг, хатан эх тэргүүтнүүд цөм цугларч, Төвжөөн хүүд сөгдөж байж гэнэ. Төвжөөн хүү өөрийнхөө мэргэн ухаанаар хаад ноёд, баяд түшмэлүүдэд ач тусаа хүргэж, анх суусан эхнэр, хадам эхдээ ирж, идэр нас хөгширч, ээж аав болон амар сайхан аж төрөн суужээ.

	 


УРАН ТАНГАРАГ

	 

	Эрт урьд цагт нэгэн оронд Гүмэн сэцэн хаан гэж байжээ. Тэдний охин гүнж Ногоон дагина бол тив дэлхийд гоо үзэсгэлэнгээрээ гайхагдсан бүсгүй гэнэ. Энэ бүсгүйн сургийг таван тивийн хаад тайж нар сонсож, бэр болгон авахыг санаархжээ. Балба, Бухаар, Монгол, Энэтхэг-дөрвөн улсын хааны тайз нар Гүмэн сэцэн хааныд иржээ. Тэднээс гадна үг хэл цэцэн, хурц сэргэлэн ухаантай, хөдөө нутгийн ядуу хүний хүү Уран тангараг гэгч байв.

	Гүмэн сэцэн хаан охиноо хадамд гаргахдаа яг өөрийн хуучны их ёс горимоор хүний санаа саванд орохооргүй цэцэн мэргэний элдэв болзол тавьжээ. Түүнийг давах тайж хаа байдаг юм бол гэж бодохдоо, Төвөдийн хаан хүүдээ итгэл найдвар горьдож, энэ тэрийг бодон байснаа, гэнэт санаанд нь нэг юм оров. Миний албат ард олны дунд хатууг хэмхэлж, битүүг таах чадалтай хүн байгаа болов уу гэж сураглахад хорвоод ховор, биеэрээ бэрх төрсөн Уран тангараг бий юм гэж сураг сонсогджээ. Төвөдийн хаан, Уран тангаргийг бушуу түргэн дуудуулж ирээд:

	— За, залуу хүү! Ямар эрдэм чадалтай вэ? гэж байгаад, Уран тангаргийн цэцэн мэргэнийг шалгав. Надаас л илүү мэдэх хүн байна даа гэж бодоод:

	— Миний тайж хүүгийн оронд Гүмэн сэцэн хааныд очиж, цэцэн мэргэнээ сорилцох боллоо доо! Хааны гүнж Ногоон дагиныг миний хүүд хэрэв эхнэр болгож авчирвал ар биеийг чинь алтаар, өвөр биеийг чинь мөнгөөр чимнэ гэж хэлээд хүүгийнхээ оронд Уран тангаргийг төвөдийн хааны төлөөлөгч болгон гурван зуун цэрэгтэйгээр Хятадын Гүмэн цэцэн хааны нутаг руу илгээжээ. Хятадын Гүмэн цэцэн хаан хүргэн болохоор ирсэн тайж нарыг хүндтэйгээр хүлээн авахаар хашааны дөрвөн хаалганы гадна гоё гоё байр төхөөрч, тэр тайз нарыг гурав гурван зуун цэрэгтэй нь байлгаж, эд юмсаар гүйцэд хангав. Төвөдийн хааны төлөөлөгч Уран тангараг хоног хугацаа хожимдож ирэхэд нь хүнд ёслолгүйгээр булан тохойд муухан сууц бэлдэж өгөв. Таван хааны тайж нар хадамлаж анд болохоор ирээд байхад хэнд нь хадамлаж өгөхөө Гүмэн цэцэн хаан мэдэж ядахдаа өөрийн хатан, тайж, гүнж Ногоон дагина охиноо ордондоо дуудаж авчрав.

	— Энэ таван хааны тайз нар ирээд байхад гүнж Ногоон дагинаа хэнд нь хадамлах болоод байна? гэж асуув.

	— Эцэг хүн учраас та урьдчилан хэлэх учиртай гэж тайж нар нь хэлэв. Хэлэх нь ч зүйтэй л дээ гэж хаан бодол болон сууснаа

	— Улс төрийнхөө байдлаар их том гүрэн — Энэтхэгийн хааны тайжид өгмөөр санагдаж байна тэв.

	— Хатан ээж та юу гэж бодож байна? гэж тайж асуув.

	— Эд хогшлоор баялаг Балбын орны тайжид өгсөн нь дээр гэж хатан хэлэв. Хаан хатан хоёр, хүүгээсээ ингэж асуув:

	Хожим хаан төр залган суух хүү чамд, эгчийг чинь хэнд өгвөл чамд тустай гэж бодож байна? гэхэд нь тайж хүү нь:

	— Дээд эрдэмтэй Бухаарын хааныхтай хадам болбол хожим нь ач тустай баймаар байна гэв.

	Ингээд гурван өөр саналтай болцгоов.

	— Өөрийнхөө нас, урт удаан жаргалыг бодож, чи өөрөө хэл дээ! гэж хаан эцэг нь охиныхоо амыг харав.

	— Гоо сайхан төрсөн Монгол хааны тайжид очмоор байна гэж гүнж Ногоон дагина өчив.

	— Бид хаан язгууртнууд, хэлсэн үгнээсээ буцах ёсгүй. Дөрвөн хүн зөвлөн ярихдаа дөрвөн өөр саналтай болоод байна. Ингэхлээр яавал дээр вэ? Миний санахад энэ тайж нарын хэн нь миний таван болзлыг давж гарах нь вэ? Түүнд л охиноо өгье дээ гэж Гүмэн цэцэн хаан хэлэв. Тэд нар бүгдээрээ хаан эцгийнхээ айлдлыг зөвшөөрөв.

	— Миний ордонд ав адилхан дөрвөн зуун өрөө байгаа. Одоохон зуу зуун хүн тэр өрөө бүрд ороод гарахдаа үүд хаалгаа андуурч төөрөлгүй гарах хэрэгтэй гэж Гүмэн цэцэн хаан, тайж нарт зарлиг тараав. Дөрвөн хааны тайж нарын дөрвөн зуун хүн тэр өрөөнүүдэд ороод гарахдаа үүд хаалгыг нь ололгүй бүгдээрээ төөрцгөөв. Уран тангараг өөрийнхөө ээлжийг болоход, зуун хүндээ өөр өөр тэмдэг өгчээ. Орсон үүднүүдийнхээ цаад талд нь тэмдгүүдээ наагаад буцаж гарахдаа, тэр тэмдгүүдээ олж ирээрэй гэж тэдэндээ захив. Уран тангаргийн харьяат хүмүүс тэр зуун өрөөн дотор орж, гарахдаа тэмдгийнхээ ачаар нэг ч хүн төөрсөнгүй гарч ирж, эхний мөрийг авчээ. Төвөдийн хааны энэ төлөөлөгч Уран тангараг цэцэн мэргэн ухаантай хүн байна. Ямар нэг таагдашгүй маш хэцүү таавар өгье гэж Гүмэн цэцэн хаан боджээ.

	— Миний хоёр дахь хүсэлт ийм байна. Зуун хүн, зуун хонины мах нэг хоногт бүгдийг нь идэх хэрэгтэй. Зуун хөхүүр архи уугаад согтуу хүн байх ёсгүй, түүний хамт зуун хонины нойтон нэхийг мөн нэг хоногт элдэж дуусгаад, эд болгосон байх хэрэгтэй гэж зарлиг болгов. Уран тангараг тэр зарлигийг хүндэтгэн хүлээж аваад:

	— Таны зарлигаар болог! гэв.

	Бусад тайж нар яасан жигтэйхэн мөрий вэ? гэж дор бүрийдээ бодоцгоов. Хуцын бүтэн зум идэж барах хүн манайхан дотор нэг ч байхгүй гэж санаж сууцгаав.

	Дөрвөн тайж нарын зуу зуун хүн маргааш өглөө нь болоход зуу зуун хонины махаа идэж баралгүй, зуун зуун хөхүүр архиа дуусгалгүй, зуу зуун хонины нэхий нь нойтноороо байв.

	Уран тангараг уураг тархиндаа ухаан санаагаа гүйлгэн бодож, нэг хонины мах чанаад зуун хүнд хувааж өгөхөд ам шүдэнд хүрэх төдий болоод өнгөрөв. Хонины нэг нойтон нэхийг зуун хүн гар, дамжуулан нухалж элдээд, сүүлийн хүнд очиход эд болоод байв. Нэг хөхүүр архи зуун хүнд хувааж өгөхөд ам норгох төдий болов. Тэр мэтээр хоногийн дотор зуун хонины мах идэж дуусгаад, зуун хөхүүр архи уугаад, согтсон хүн байхгүй, зуун хонины нойтон нэхийг торго болтол элдэж дуусгав.

	Гүмэн цэцэн хаан үүнийг үзээд, гомдолт хүн гурван удаа сорих ёстой юм гэж боджээ.

	— Далан долоон дагинын дотроос охины минь таньж аваарай! таньж авч чадахгүй бол, санасан санаа чинь талаар болох нь тэр! гэв. Дөрвөн хаадын тайж нар хааны уужим тэнүүн ордонд эгнэн суусан далан долоон дагиныг ширтэн харж, харж, цэвэрхэн гэснийгээ шилэн аваад гарав. Зарим тайж нар таньж ядаад хоёр гурваар нь хөтлөн гарч байв. Тэд нар нэг нь ч хааны охиныг таньсангүй. Уран тангараг хэдий цэцэн мэргэн ч гэсэн хааны охиныг бусад дагинасаас ялган таньж авч чадахааргүй янзтай байжээ. Тэгэхлээр нь гүнж Ногоон дагинын аягач охинтой зориуд танилцав.

	— Хааныхаа охиныг над зааж өгөөч гээд салахгүй байв.

	— Хааны мэргэн толь яах аргагүй мэддэг юм. Миний хэлснийг хэрэв мэдвэл, хаан мэргэн толиндоо хараад, толгойг минь авхуулах байх гэж учирлан яриад, охин, хавьтуулахгүй байжээ.

	— Би мэргэн толинд мэдэгдэхгүй арга олсон гэж Уран тангараг, аягач охиноос гуйв.

	— Тийм арга хийж чадвал, чамд би тусалж болно гэв. Уран тангараг гүнзгий нүх ухаж, түүнийгээ битүү бөглөөд, нүхнийхээ чанх оройд нь гурван чулуу шигтгээд, устай тогоо тавив. Түүнийхээ дотор шувууны далан өнгийн өд хийв. Нүхнээс зэс хоолой гаргаж, тогооныхоо ёроолоос өөд нь гаргав. Аягач охиныг нүхэн дотор суулгаад:

	— Зэс хоолойгоор хааныхаа охины тухай хэлээрэй! гэж захив. Уран тангараг зэс хоолойны үзүүрийг чихэндээ бариад, тэр охиноор хэлүүлэв.

	— Их дээд захад ч биш, их доод захад ч биш, далан долоон дагинын дунд баруун хацартаа тун жаахан мэнгэтэй охин суугаа, түүнийг авбал хэрэг зориг чинь бүтэх байх даа! гэж аягач охин үнэн санаанаасаа хэлэв.

	Хааны ордонд Уран тангараг ороод, хүн бүрийг гярхай ажиглаж байхад, далан долоон дагина нэг өнгийн хувцсаар хувцаслаж, хэний нь ч хэн гэж, алийг нь ч аль гэж ялгах аргагүй адилхан байв. 

	Аягач охины хэлсэн ёсоор тэг дунд байгаа баруун хацартаа үл мэдэг мэнгэтэй охины баруун гараас нь барьж аваад үг дуугүй хөтлөөд гадагш гарчээ.

	Гүмэн цэцэн хаан гайхахын ихээр гайхаж:

	— Хүн зааж өгсөн байх! Түүнээс биш охины минь хэзээ ч таньж авч чадахгүй байх хэрэгтэй! гэж цухалдаж, эрхий хуруугаа имрэн байж, мэргэн толиндоо харав. Мэргэн толин дээр нь: Гурван чулуун уул байна. Гурван чулуун уулын орой дээр усан далай тогтжээ. Тэр далайд далан өнгийн шувууд сэлж явна. Тэр газар дороос эм шуламс зэс хошуугаар далайг сүлбэж, охины чинь тухай хэлж өгсөн байна гэж гарчээ. 

	Гүмэн цэцэн хаан уурлан бухимдан хилэгнэж, энэ мэргэн толь юм мэдэхгүй юм байна! Энэ гарч байгаа юм бүгдээрээ худлаа! Тийм юм энэ дэлхий дээр үзэгдэж дуулдаагүй юм! гэж ууртаа болж, мэргэн толио ус руу чулуудчихжээ.

	Хаан хүн хэлсэн үгэндээ автаж гүнж Ногоон дагинаа Төвөдийн хааны тайжид өгөхөөс өөр аргагүй болжээ. Энэ уран тангараг гэдэг царайгаар цэвэр, ой ухаанаар цэцэн мэргэн хүн байна. Охины минь төвөдийн хаанд хүргэлгүй, толгойг нь эргүүлж, үгэндээ оруулаад өөрөө эзэмшиж магадгүй гэж сэжиг төрж, Уран тангаргийг хэдэн хүнтэй хөл хорьжээ. Гүнж Ногоон дагина охиноо төвөдийн хааныд явуулахдаа, Уран тангаргийн дараагийн хүнд тушааж өгөөд цэрэг хөсөгтэй нь үдэв. Уран тангаргийг тохитой байранд байлгаж, сайн хоол ундаар хангадаг байв.

	Уран тангараг уурлаж уцаарлан бухимдавч, хааны хашаанаас гарах аргагүй байжээ. Тэнд байхдаа Уран тангараг нэгэн нарийн арга олж, үхрийн нойтон шир дэвсгэр доороо хийж хэдэн хоногийн турш дээр нь хэвтэж өмхийрүүлжээ. 

	Гэр оронд нь хүн орж болмооргүй, тун муухай өмхий үнэртэй болжээ.

	— Надад их хүнд өвчин тусчихлаа. Тус болооч! гэж Гүмэн цэцэн хаанд хэл явуулжээ.

	Хаан нэрт гурван эмчийнхээ багыг нь явуулав. Бага эмч эм тангаа аваад, Уран тангаргийн байранд оронгуут л өмхийд нь тэсэж ядахдаа, дээлийнхээ ханцуйгаар ам хамраа таглаж, үүдэнд зогсов.

	Халдварт өвчинд дайруулсан тул миний гэр оронд хүн орохын аргагүй өмхий болсон юм. Гэрийн гаднаас намайг эмчилж болох уу? гээд Уран тангараг тэр эмчийг гадаа гаргаад, утасны нэг үзүүрийг гөлөгний хөлөөс уяад нөгөө үзүүрийг нь гадаа байгаа эмчид бариулав. Бага эмч утсаар чагнаж үзээд, хаандаа ингэж хэлэв:

	— Чагнаж үзэхэд араатны судас цохилж байна. Өвчнийг нь таних аргагүй, хүн ч гэрт нь орохын арга алга, фү! Өмхий гэдэг нь яахын аргагүй, би эмчилж чадахгүй шүү! гэж зугтаав. Хаан түүнийг сонсож, их сонирхоод, дунд эмчээ илгээв. 

	Уран тангараг тахианы хөлд утсаа уяад нөгөө үзүүрийг нь гадаа байгаа эмчид бариулав. Дунд эмч барьж чагнаж үзээд, би эмчилж чадахгүй! Шувууны судас цохилж байна. Өвчнийг нь шалтгааныг илрүүлж чадахгүй байна гэж, бас хаанд мэдүүлэв. Хаан их эмчээ илгээв.

	Уран тангараг, утасны үзүүрийг ширээний хөлд уяад, нөгөө үзүүрийг нь гадаа байгаа их эмчид бариулав. Их эмч түүний нь чагнаж үзээд, хаандаа ирж мэдүүлэв.

	— Энэ хүн хэцүү өвчинд нэрвэгдсэн байна. Судас нь мод болчихжээ. Яасан жигтэйхэн өвчин бэ? Би эмчилж чадахгүй юм байна! гэв. Тэгээд хаан гайхаж ядахдаа, Уран тангаргийн байдаг газар ирж, ам хамраа таглаж байж:

	— Танд одоо юу хэрэгтэй байна гэв.

	— Танай эрхэм сайн эмч нар над тус болох гэж их л оролдож байна.

	— Мэдэж байна! гэж Гүмэн цэцэн хаан хэлэв.

	— Орон нутагтаа байхдаа энэ үед орон дэлхий, уул савдгууддаа тахил өргөдөг байсан юм. Одоо тэд нар надаас тэр идшээ нэхэж, улаан галзуу болж, элдэв өнгөөр хорлож байна даа! гэж Уран тангараг тэндээс мултрах арга хайж, зориуд ёолон амьсгаадаж, хааны толгойг эргүүлэв.

	— Манай нутагт тэр тахилаа хийж чадах уу? гэв.

	— Уул, савдгууд хэдэн бээрийн газраас хэншүүний үнэр мэддэг болохоор болмоор санагдах юм. Тийм тахилын хэрэглэл гүйцээж авах далимаар нэг арга олж болох байх гэж Уран тангараг зальдав.

	— Юу хэрэгтэй байдаг юм бэ? Түүний чинь гүйцээж чадна! гэв.

	— Нэг торх дүүрэн хонины дэлүүний цус, нэг шуудай дүүрэн торго хоргойн үнс хэрэгтэй. Зуун хонины шарсан мах, зуун хөхүүр архи, зуун хурдан хөлөг, намайг харж манаж явах танай харчууд хэрэгтэй байна. Түүнээс өөр юм над юу ч хэрэггүй гэв.

	— Бараг биз дээ! гэж Гүмэн цэцэн хаан үг дуугүй зөвшөөрч, хүссэн тэр юмыг нь гүйцээж өг гэж доод түшмэлүүддээ даалгавар өгөв. Ордны дэргэдэх хонинуудыг алж, дэлүүний цус шахаж торх руу гоожуулж байв. Ордны дэргэдэх хонио дуусаад, түшмэдийн хонийг барьж эхлэв. Ахмад түшмэд амандаа үглэн:

	— Юмны учрыг сайн тунгаадаггүй хаан байна даа! Газар дээр гишгэдэг ганц хонийг минь алуулах нь гэж дор бүрдээ бухимдацгаав. Ахмад түшмэдийн хонийг дуусахад, дэлүүний цус арай гэж торх дүүрэв.

	Хэлсэн ёсоор нь ордон доторх торго хоргойг шатааж үнсийг нь шуудайд хийж байв. Торго хоргойн зарим үнс нь салхинд хийсэж, тэнгэрт хөөрөн эрвээхэй шиг халин олно.

	— Ямар цадаж ханадаггүй бирд вэ? гэцгээж, ахмад түшмэд, хаан тэргүүтнүүд уурлаж, уцаарлаж, ордонд хураасан торго хоргойгоо бүгдийг нь шатаахад, шуудай нь арайхан үнсээр дүүрэв.

	— За, Уран тангараг хэрэгтэй юмыг чинь гүйцээлээ. Одоо яахыгаа та л өөрөө мэд дээ! гэж Гүмэн цэцэн хаан, хор нь буцлавч биеэ барьж ядан худлаа инээмсэглэв.

	— Гялайлаа, биеэ эрүүл энх болохоор, энэ бирдийн чинь тухай ярилцана аа гэж, Уран тангараг хэлээд, «Хэн нь хэнийхээ хөлийг хорих бол?» гэж бодно.

	Тахил тайллагын хэрэглэл юмаа цөмийг нь аваад арваад өрөөний хүмүүсийг дагуулан, баруун урд зүг рүү чиглэн, өндөр уул өөд арилж өгөв.

	 

	* * *

	 

	Уран тангараг уулын оройд гараад орон нутаг руу явдаг харгуй замыг нүдний үзүүрээр хяламхийж хараад, орилоон хашхираан болж, онго оруулсан байдал үзүүлж, амандаа орсон элдэв эсийн юмыг чалчиж байв.

	— За, орон нутгийн минь эзэн болох уул савдгуудын тайлга тахилаас ам амандаа амсан хүртэцгээ! гээд зуун хонины шарсан махыг тэвш тэвшээр харуулуудын урьд тавив.

	— Манай нутгийн заншлаар зочдыг хүндэтгэж, түрүүлүүлж хүртүүлэх ёстой юм. Тийм учраас та нар минь хүртэхийг гуйж байна! гэв.

	Харуулууд шарсан мах овоо их идсэн учраас ам нь их цангаж, хөхүүртэй архинаас уух сан гэхээс л шүлс нь гоожих шиг болж байв. Тэр архинаас өөр ам норгох юм тэнд байсангүй! Уран тангараг:

	— Та нарын минь ам цангаж, хатаж унах гэж байна уу гээд хөхүүртэй архийг нэг нэгээр нь тэдний урд тавив.

	— Та нар минь халуунд амны цангаа гаргах төдий л уугаарай! Их бүү согтоцгоо! Сүүлд нь над түвэг болно! гэж эелдэгхэнээр хэлэв.

	Гүмэн цэцэн хааны харуулууд элбэг дэлбэг архи оногдсон болохоор, умсаа тэнийтэл архидан согтоод, суусан нь сууснаараа, хэвтсэн нь хэвтсэнээрээ унтацгаажээ. Уран тангараг, харийн тагнуул элчийн аль мэхийг тэр гэх вэ? гэж тэдний согтсон, согтоогүйг нэг бүрчлэн шалгаж үзээд, явах цаг боллоо гэж өөрсдийнхдөө дохио өгч, сайн сайн морьдыг нь унаж, уурга барьж зуугаад хөсгийг нь туугаад, тэнгэрт тулам улаан тоос босгон, орон нутгийнхаа зүг арилж өгчээ.

	Харгуй замд эцэж цуцсан морьдоо, гарц сайтай газар тавьж, морио юүлээд, үүлтэй тэнгэрийн доогуур, үзүүртэй модны дээгүүр жилийжээ.

	Гүмэн цэцэн хааны хүргүүлж яваа гүнж Ногоон дагина газрын тэг дунд хүрч явахад нь Уран тангараг гүйцэж очоод:

	— За, та нар харгуй замдаа туйлдаж ядралгүй сайн явцгааж байна уу? гэж аятай сайхнаар мэндлэв.

	— Гэмгүй сайн явж байна. Харин таныг гээгдчихсэнд сэтгэл их зовж явлаа даа гэж гүнж Ногоон дагина ялдамхан ярив.

	— Миний төлөө сэтгэл зовдог яасан сайхан санаатай хүүхэн бэ? гэж дагинын сэтгэлийг засан ярихдаа:

	— Би танай аавтай нэг чухал хэргээр ярилцах юм гараад, та нараас хоцорчих дөхөв гэв.

	— Ямар чухал ажил байсан юм бол доо? гэж дагина сонирхон асуув.

	— Эр хүний хооронд эвдэршгүй нөхөрлөл байж болох юм шүү дээ! Танил тал болсны урамд үүнээс хойш миний охиныг үдэгсэд, манайд ирж очиж байгаарай! гэж хаан аав чинь захиж байна билээ гэв.

	— Яасан сайн юм бэ! гэж баясан урамшиж ярьсны дараа:

	— Танай хан тайж хүү аль хир цэвэрхэн төрсөн хүн бэ? гэж асуув. 

	— Ямар яриа байх вэ. Цэвэрхэн нь цэвэрхэн...гээд дуугүй болж, харц буруулав.

	— Цэвэрхэн нь цэвэрхэн байжээ... гэж дагина гайхан. Уран тангаргийн царайг өөрийн эрхгүй ширтэнэ.

	— Энэ дээ гэж хэлэхэд, хан тайз гэм нь хамаргүй л хүн дээ! гэж хэлээд гүнээ санаа алдав.

	— Хамаргүй? Юу хэлж байна гэж цочин дуугарч, дэлхий дээр үзэсгэлэн гоогоороо хосгүйд тоологддог байтлаа, хааны хамаргүй хүүд очно гэдэг чинь яасан муухай юм бэ? гэж гүнж Ногоон дагина аюултай өвчинд нэрвэгдэх шиг дотор нь муухайрч урам хугарав.

	— Гүнж Ногоон дагина яагаад уй гашууд дарагдах нь энэ вэ? Очиж байгаад харна биз? Хэрэв дур гутмаар байвал, ганц хааны хүү байгаа биш, харин танд таармаар хосгүй хувьтан байж болох шүү дээ! Яаж мэдээв, та? Таны хайр ивээлээс л болно доо гэж Уран тангараг сэтгэлийг нь гижигдэв.

	— Миний юу? гэж хэлснээ ч мэдэхгүй, дагина гүн бодолд дарагдав.

	Мөрөн голын урт, харгуй замын холыг туулсаар Төвөдийн хааны нутагт ирэв ээ. Бэрийн буух гэрийг тусгай төхөөрчээ. Уран тангараг тэр гэрт нь гүнж Ногоон дагиныг урьж буулгав. Тэгээд төвөдийн хааны ордонд орж:

	— Хаан аав таны зарлигаар хятадын Гүмэн цэцэн хааны гүнж Ногоон дагиныг авчирч буулгалаа гэв. Бэрээ угтаж авах нь та нарын ёс, тушааж өгөх нь миний үүрэг болно гэж хэлэв.

	— Сайн байна, авчирснаас л хойш боллоо. Танхимд авч ирэх байх гэж тааж байна. Гэтэл бэр болооч маань аль хэр зүстэй, эм хүний шинж төгөлдөр юм бэ? Очиж уулзъя! гээд хаан суудлаасаа босов.

	— Яахын ч аргагүй сайхан төрсөн хосгүй дагина!...

	— Юу гэнэ ээ? гэж хаан бачимдан үүлгэртэв.

	— Дээд төрөлт хаан аав минь өршөөгөөч! Сайхан нь сайхан өмхий үнэр танар нь хүн ойртохын аргагүй юм даа гэж Уран тангараг хааны урд сөгдөн байж хэлэв.

	— Юу болоод байна даа? Энэ чинь! гээд хаан суучхав.

	— Миний орон нутгийг бузарлах тийм өмхий үнэртэй хүн юунд авчирсан юм бэ?

	— Хаан аав минь! Намайг өршөөгөөч! Ямар ч болов авчир! гэсэн таны зарлиг бий шүү дээ. Хятадын Гүмэн цэцэн хааны таагдашгүй таавруудыг тааж, дөрвөн улсын дөрвөн хаадын тайж нартай өрсөлдөж, амь алдах шахуу явж, бэрийг чинь авчирсан нь хавтай биш үү? гэж Уран тангараг уур уцаар нь оргилсон байдал үзүүлэв.

	— Над ч хэлэх юм алга. Миний хүү өөрөө хараг даа! Би уулзахын хэрэггүй, нэгэнт л авчирчихсанаас хойш хүүг минь аваачиж, тэр өмхий үнэртнээ уулзуул л даа! Хэрэв яах аргагүй тийм юм бол, чи авчирснаараа орон нутагт нь буцааж хүргэж өгөх учиртай болж байгаа хэрэг дээ! Мэдэв үү!

	— Мэдлээ, мэдлээ! гээд Уран тангараг сэвхийтэл гараад явчхав.

	Уран тангараг, ялзарч өмхийрсөн юм олж, гүнж Ногоон дагинын гэрийн үүдэнд аваачив.

	— Орж хайрла гэв. Хааны тайж хүү гэрийн үүдний бариулаас барьтал өмхий ханхалж тэсэж ядан орох уу? байх уу? гэж тээнэгэлзэж, холоос зорьж ирсэн болохоор ороод л гарахаас биш гэж бодоод ам хамраа дээлийнхээ ханцуйгаар таглаж, үүд татан оржээ. Харахад гоёос, гоё, хосгүй цэвэрхэн залуу бүсгүй байжээ. Тайж хүү, үг зөрүүлж ч чадалгүй, гайхахдаа гараад явчихжээ.

	— За, ямар байна? гэж Уран тангараг асуув. Цэвэрхэн нь цэвэрхэн юм, тэгээд би ийм өмхий хүнтэй яаж нэг насаараа аж төрөх вэ дээ? Над хэрэггүй, одоохон эндээс түргэн зайлуул! Дахиад миний нүдэнд бүү харуул! гээд явчхав. Хааны тайж хүү гарсны дараа, үнэхээр л энэ хүн хамаргүйдээ болж, ам хамраа таглаж орж ирж дээ? гэж бодоод хурдхан шиг яаж орон нутагтаа буцъя даа гэж гүнж Ногоон дагина бодол болов.

	Хаан эцэг нь, холоос ирсэн охины тухай тайж хүүгээсээ сонсоод, Уран тангаргийг дуудуулж авчраад:

	— За, миний хүү чиний авч ирсэн охинтой хэзээ ч суухгүй. Эхнэр болгож ав! гэсэн чинь, боож үхэх нь дээр гэж уй гашуу, усан нүд болж байна. Чи тэр өмхий үнэртийгээ, хаанаас авчирсан юм бэ? Тэндээ хүргэж өг! гэж зарлиг буулгав.

	— Хаан аав минь! Таныхаа зарлигийг сонсож байна гэж Уран тангараг хэлээд, хөл нь хөнгөрч гүнж Ногоон дагиныг дагуулан явж, газар нутгийн гайхалтай сайхныг олж, хоёулаа санаа сэтгэлдээ таарсан хөдөө нутгийн олон түмний дунд хүндлэгдэн, амар сайхан жаргаж суусан гэнэ.

	 


МЭРГЭН БИЛИГ ХҮҮ

	 

	Эрт урьд цагт өвөр дээрээ өргөж, өхөөрдөн таалах цорын ганц Мэргэн билиг гэдэг хүүтэй өвгөн эмгэн хоёр аж төрөн суудаг байжээ. Мэргэн билиг хүү бойв нь арилж борви нь тэнийж явах үедээ ар газар ан ав хийж хүрэн булга, хөвчийн буга намнаж эцэг эх хоёроо тэжээж байдаг байжээ. Хүүгийн онч мэргэнийг магтвал, хандгай бугыг харайж явахад нь ганц сумаар газарт хаддаг байжээ. Өвгөд хөгшид өргөн ярьж, ард олон ам дамжуулан магтдаг болжээ.

	Сэрүүн тунгалаг сайхан өглөө Мэргэн билиг хүү гадуур дотуур явж ирээд:

	— Аав ээж хоёр минь, та хоёрыгоо хараад л юм үзэж нүд тайлахгүй байх чинь тусгүй юм. Эр хүн юм үзэж, нүд тайлж, хүн амьтантай уулзан учирч, өргөн дэлхийн нутаг усыг харж явъя даа гэж эцэг эх хоёртоо учирлан хэлж сөгджээ.

	Аав ээж хоёр, нь нүүр нүүрээ харж сууснаа:

	— Хүүгийн хэлдэг зөв дөө. Гар чинь ганзаганд, хөл чинь дөрөөнд хүрчээ. Ганц мод гал болохгүй, ганц хүн айл болдоггүй юм. Хань ижлээ олж, аав ээж хоёрыгоо амар мэнд байхад айл гэр болж амрааж үз дээ! гэж хэлжээ.

	Аав ээж хоёрынхоо алтан сургаалыг тогтоож авъя гэж энхрий ганц хүү нь сэтгэл догдлон хөл нь газар хүрэхгүй хөөрөн баясна.

	— Унах сайн хөлөг чинь адуун сүрэгтээ байгаа, өмсөх сайн хувцас чинь үхэг савандаа байгаа гэж аавын нь үг олширч, мартсанаа санаж, хүүдээ өмсөх хувцас, унах хөлөг, барих зэвсгийг нь гаргаж өгөв. Мэргэн билиг хүү тэгээд амбан шарын арьсаар зангидаж хийсэн ногтоо ганзагалаад, тал дүүрэн бэлчсэн адуун сүрэг дээрээ очиж, ажиглаж жаал харснаа цох цагаан сартай цавьдар зээрд морийг барьж унахаар, арван алд ногтоороо бугуйл хаяж барив. Цавьдар зээрд морь нь туулай шиг бөмбөлзөж, толгойгоо гудайлгаж, хазаарын амгайвчийг үмхэв. Толгойдоо ногт хүргүүлээгүй эмнэг догшин хөлөг байтлаа ийм номхон байдаг нь юу билээ гэж Мэргэн билиг хүү гайхаж, унамгай хашинг нь мэдье гэж бодоод, мордох гэхэд нь нуруу нь нумарч, төвөн нь төмбөлзөж, уртаар амьсгаалж байв. Мэргэн билиг хүү, унах сайн хөлөг минь уухилж балбалздаг нь юу билээ? гэж, буугаад мундааг нь маажиж, хондлойг нь илж байв. Хөлгийн цаана хөлөг байгаа даа гэж, сүрэг адуундаа орж морио тавиад, ажиж нэгийг шинжээд барьж авч мордоход эзнээ даах хөлөг үгүй байв. Энэ яасан Жигтэйхэн юм бэ? Адуун, сүрэг дотор минь эзнээ даах хөлөг нэг ч байхгүй гэж үү дээ! гэж гайхаж, гайхаш тасран байв.

	— Өсгөлүүн төрсөн хүүд өгч унуулмаар хөлөг үгүй л байна даа! гэж адуучин өвгөн ойртож ирээд хэлэв.

	— Хүү минь уйтгарлаж бүү гашуудаарай! Баатар эр төрсөн цагт барих сайн зэвсэг, унах сайн унаган жороо төрнө биз гээд алаг нүдээ эргэлдүүлэн адуун сүргээ харж, араар дүүрэн адуун сүрэгт минь арван жил унагалаагүй байсан бор алаг гүү маань сая унагалав гээд алсыг ширтэн байв.

	— Хүү минь хараач! Зүүн хойд толгой дээр халиун шарга унага эхийгээ тойрон тоглож байна! Аян замд алжаахгүй, ууц нуруу нь үегүй юм шиг байна. Тийм хөлөг морь уул хавцгайн орой дээгүүр, ус мөрний мандал дээгүүр дүүлэн гарах чадалтай байдаг гэж, өвгөн адуучин учрыг нь ярьж, хужрыг нь тунгааж өгөв.

	— За, адуучин өвгөн аав минь! Сайн юм бүхэн санаснаар бүтэж, адуун сүрэгт чинь аргамаг хөлөг улам олон болох болтугай гэж, Мэргэн билиг хүү ерөөгөөд явав.

	 

	* * *

	 

	Мэргэн билиг хүү хорин алд уурга хуйв бэлдээд арван үхрийн арьсаар аргамжаа томж, зүүн хойд толгойд гарч, бугуйлаа хаяхад, халиун шарга унаганы хүзүүнд ормогц, зуларч бухаад зүтгэхэд хоёр гарын арьс хуурах дөхөж, бугуйл тасрав. Яасан тэнхээтэй юм бэ? Миний унах аргамаг сайн хөлөг энэ л байх гэж Мэргэн билиг хүү хөөрөн баясаж, далан долоон давхар бугуйл тус болохгүй бол, бас нэг ухаан олно гээд бор алаг эхийн нь сүүлнээс гурван алтан хялгас авч томоод:

	— Миний хөлөг бол эхийнхээ эрдэнийн хялгасанд тогтоорой! гээд бугуйлаа хаяв. Халиун шарга унага зүтгэхээ больж, эхийнхээ алтан хялгасыг таслахгүй, унтсан туулай, уяатай тугал шиг номхон баригдаж, ижил олон сүрэг, эх рүүгээ харж, хад чулуу хангинатал янцгааж байв. Бор алаг эх нь ойрхон байгаагаа мэдүүлж хөндий модыг хүнгэнэтэл янцгааж байх зуурт, унаганы дөрвөн туурай нь хатаж, мундаа бие нь тэвхгэр болж, агтын чацад хүрч, аргамаг хөлгийн тоонд оржээ. Эзэнтэйгээ ижил хань болж дэлхийн дөрвөн тивээр давхиж, ижил сүрэгтээ энх тунх ирээрэй гэж бор алаг гүү үүрсэн байж, халиун шарга унагандаа андгай тавьж хоцров. Мэргэн билиг хүү төхөөрч бэлдсэн юмаа дуусаж, наян бугын эврээр нааж хийсэн шар алаг нум саадгаа ар биедээ агсаж, аян замдаа гарав. Халиун шарга унагандаа торгон зөөлөвч тохмоо тохож, тоногтой мөнгөн эмээлээ тохож, арван гурван олмоор чивчиртэл татаж, хос мөнгөн дөрөөгөө шавхийтэл дөрөөлөв. Хөлөг морь дээшээ тэнгэрийн одыг тоолон булгиж, доошоо газрын чулууг гав гартал булгив. Эзэн богд нь тэгш сайндаа тэсэж, гавшгай сайндаа тогтов. 

	— Ямар айхавтар булгидаг морь вэ? гэж эзэн нь хөлгөөсөө асуув.

	— Туруут амьтанд гүйцэгдэхгүй, даль жигүүртнээс түрүүлж, гурван настай иргийн мах буцалж гүйцээгүй байхад газар дэлхийг гурав тойрох чадалтай. Харин чи ямар эрдэм чадалтайдаа миний нуруун дээр тогтов гэж халиун шарга эзнээсээ асуув.

	Ийм юманд дийлдэхгүй, эрхийтээс хоцрохгүй байхыг боддог гээд Мэргэн билиг хүү баруун хойд зүг хаана вэ гэж хараад, аяар аяар алхуулж, аягийн чинээ бут шидлүүлж, түргэн түргэн алхуулж тэвшний чинээ бут хаялуулж явжээ.

	 

	* * *

	 

	Мэргэн билиг хүү явдал замдаа алаг шаазгай шагширч байхыг сонсвол, өвлийн сар боллоо гэж байна гэнэ. Гөрөөсний год зүйж хийсэн малгайгаа буулгаж, алтан гургалдай зуны сар боллоо гэж жиргэхэд нь энгэр заамаа ярж, халил өндөрт харван ниссэн хан бүргэд шиг явжээ.

	Тэгээд явж байтал хясаа хавцгайн агуйн амнаас улаан бор гөрөөс ухасхийн гарч, урд замыг нь огтлоод давхив. Хөлөг морины хатираан дунд, хурдан сумнаасаа нэгийг тавьдаг ч юм уу гэж, алаг шар нумаа аагад нь тултал татаад тавих гэтэл нөгөө гөрөөс чинь үзэсгэлэнтэй сайхан бүсгүй болоод:

	— Эрхэм сайн эр минь намайг өршөөж, асран хайрлах биз дээ гээд улаан бор бугын хүзүүнд хачиг шиг наалдаад баруун хойд зүг рүү нисэх мэт довтлон агшин зуур алга болов. Энэ чинь хэний хэн гээч нь намайгаа басаад байна гэж Мэргэн билиг хүү бодоод, эр эмээ үзэлцье гэж, эрдэнийн хөлөгтөө ташуур өгөв.

	Цаашаа явж байтал нь амьд амьтан явах нь битгий хэл, алтан нарны цацраг ч тусдаггүй битүү хар шивэр тайга тааралдав. Өгсөж уруудаж явж үзэхэд ер гарах газар байсангүй. Яаруу бачуу явахад минь ямар их гай тотгор тааралдав гэж уур омог нь хүрч, хоромсогоосоо жигүүрт годилоо суга татаж аваад, алаг шар нумаа аагт нь хүртэл татаж, үхэх заяатай юм бол тамд очоорой. Өөдлөх заяатай бол нарс модыг нь навтартал бут ниргээрэй гэж онь дээр нь утаа гартал шившээд харвахад нь ачаатай тэмээ ч явж болмоор том нүх гарав. Тэндээсээ цааш нэг хэсэг явтал, цохондоо ганц улаан нүдтэй, гавал дээрээ ганц эвэртэй бух хаа холоос хараад, хад чулуу шиг ханхайж байв. Хажуугаар нь өнгөрье гэтэл хаших янзтай байжээ. Эр бяраар үзэх үү? Эрхийн хүчээр үзэх үү гэж Мэргэн билиг хүү, халиун шарга мориноосоо буун харайж, хоёр ханцуйгаа сугандаа тултал шамлаж, элээ шиг элэн халин ороод, бухын эврээс шүүрэн авч, ач тач үзэж байснаа эвэрт нь өртөөд явчхав.

	— Эзэн богд минь яав даа. Ийм юманд дийлдэх нь юу билээ гэж халиун шарга морь халаглаж, давхиж яваа бухын дээр унтаж байхаар сэрээч! Мартсанаа санаач! гээд, сухай улаан ташуурыг нь эзнийхээ гарт өгөв.

	— Ээ дээ, айхад минь амь, ичихэд минь нүүр боллоо! гээд, Мэргэн билиг хүү ташуураараа тулсан бухын арьс махыг нь салбартал нүдээд хоёрдох дайснаа дараад цаашаа явжээ. Мэргэн билиг хүү хоногийн газрыг цагаар товчилж, үүлтэй тэнгэрийн доогуур, үзүүртэй модны дээгүүр шувуу шиг нисэж явахад зах нь харагдахгүй их далай ёроолоосоо буцлан бургилж, уур манан татаж байв. Далай гэдэг чинь оломтой л байдаг юм гэсэн гэж, өгсөж уруудаж жаахан давхиснаа, олом олж ядаад байтлаа, гэнэт гадаад далайг гаталж гарах чадалтай гэж хөлөг мориныхоо хэлснийг лавлаад дээшээ харж инээж, уруугаа харж уяран байв. Эзэн богд минь сэтгэл зүрхээ уяраагаад яах вэ? гэж халиун шарга морь эзэндээ хэлж, хоногийн газар ухарч байгаад, хөлөө сайн хавчиж яв! гээд гуу жалгыг алгасан харайж хөхрөх тэнгэрийн доогуур, хөвөлзөгч үүлний дээгүүр шувуу шиг ниссээр гадаад далайн эрэгт ган дөрвөн туурайгаараа бууж дөмөн дөмөн алхлав. Энэ их далайг эсэн мэнд туулсны учир ёсыг бодож, хойд хөлийнхөө хар турууг далайд дүрээч! гэв. Эзнийхээ хэлсэн ёсоор халиун шарга морь нь ухарч гишгээд буруу талын хойд хөлийнхөө хар туурайг далайд дүрж норгов.

	— Ээ дээ, хөөрхий чинийхээ ид хавыг үзлээ дээ. Морь биш жигүүртэн, хөлөг биш халтар бүргэд байна даа гэж эзэн нь морио магтаж, цаашаа дэнжийн чулууг дэржгэнэтэл дээлийн хаваасыг ханзартал давхисаар өндөр уулын орой дээр гараад, тоонотой гэрт толгой холбож, тогоотой хоолонд хошуу холбож, сүргээ өсгөж, сүүгээ хөөрүүлэх, улаан бор гөрөөсөнд хувилсан хүүхэн хаа яваа бол гэж Мэргэн билиг хүү алаг эрээн нүдээ эргэлдүүлж байж энэ тэрийг ээлжлэн харахад тэр хол нүд алдам газарт тэнгэрт тулмаар тэвхгэр цагаан өргөө тэнгэрийн хаяанд холын холоос од шиг гялалзан харагдаж байв. Хэний хэн гээч айл тэнд байдаг юм бол доо гэж, Мэргэн билиг хүү гайхаш тасран, таньж ядаж байхад нь нэгэн болжмор, жиргэн жиргэсээр баруун хойшоо явчихжээ. Халиун шарга морь нь баруун чихээ тэнгэрт сортолзуулж, зүүн чихээ газар руу солбиж чагнаад:

	— Баруун хойд талыг эзлэнхэн суудаг Балт мэргэн баатрын орд харш байна. Тэдний цорын ганц охин Ногоон цэцэг бүсгүй туранхай мах амсаагүй, тоост газар гишгээгүй, далан долоон хөшигний цаана суудаг юм гэнэ. Тэр бүсгүй бор улаан гөрөөсөөр биеэ хувилган чиний замыг огтлон, урдуур чинь давхиж гарсан юм шүү гэж, бор болжмор жиргэн жиргэсээр нисэж өнгөрлөө гэж морь хэлэв.

	— Аа тийм үү? Эрийн сайнд эхнэр болж очих юм бол миний хайрыг татаж, ханилж суух хүн мөн болов уу гээд,

	Мэргэн билиг хүү, Балт мэргэн баатрынх руу жолоо залав.

	Тэднийд ойртож очиход, ард олон нь ёс ёмбогор, төр төмбөгөр байв. Мэргэн билиг хүү халиун шарга морио шон дээр нь уяад, эндээ янз байдлыг нь харж байгаарай гээд, ордны үүдийг татаж ороод, амар мэнд айлтгав. Балт мэргэн, хүрэн улаан царай, ханхар сайхан биеийг нь хараад энэ хүү шавхийсэн янзын эр байна гэж бодоод, хажуудаа суулгаж, алдар нэр, нутаг ус, хэрэг зорилгыг нь асууж танил тал болцгоов. Мэргэн билиг хүүг эргүүлж тойруулж харахад гүжирмэг бор биетэй, гүн улаан царайтай, ам хэл алдахгүй агуу их баатруудтай зэрэгцэн сууж байв.

	— Миний Ногоон цэцэг охиныг эхнэр болгон авъя гэвэл хүчит бөх, мориороо түрүүлсэн хүнд өгнө гэж ам гарчээ.

	 

	* * *

	 

	Нэр цуунд гарсан, адгуус амьтан шиг хүчит баатрууд л түрүүлж барилдахаар өрцгөөж байв. Шаасан гадас, шахсан бяслаг шиг байж, бух шиг захалж, бүргэд шиг шунгасаар, хав дөрвөлжин золгож, Мэргэн билиг хүү тахимдан татаж, уургалж өсгийдөн, нөгөө баатраа давж, шандсаа чангаруулж, биеэ шивхрүүлж, эр бяр нь оволзож барьж авч баруун ташаан дээгүүрээ тонгороход, баруун тайгын мод шаагьж, тарлан буга тал тал тийшээ үргэж байв. Шандаст бөхчүүдээс заримыг нь газарт шигтгэж хаяхад үзэгчид олон хүрз жоотуу авчирч ухаж гаргаж байв. Саатаж удалгүй үзсээр байгаад Шөрмөсөн бөх гэдгийг ч хаяв. Барилдан барилдсаар өвдөг шороодолгүй түрүүлж байгаа авав.

	Удсан ч үгүй, хоёрдох наадам эхлэв. Шандаст хөлөг нь эзнээ хүлээгээд шон дээр эргэцэж тогтож ядан байв. Түүний хажууд Шөрмөсөн бөхийн жороо хөх морь газар цавчиж, гайхмаар тоос манаруулж, шороо манан хадуулж байв. Мэргэн билиг хүү халиун шарга морио улаан мяндсан жолооноос уян гараараа хөтөлж яв явсаар цалин мөнгөн дөрөөгөө хавхийтэл дөрөөлж сухай ташуураа гартаа барьж, шунхан зээрд морьтой Чулуунбаатар уяач болж очив. Удсан ч үгүй Болзоотын бор толгой дээр улаан тоос манарч, гадаад далай цалгих шиг, газар дэлхий донслох шиг болж, салхи татуулдаг сайвар жороо хөх бор морь, салхи татуулдаг хатирч саарал, шуурга татуулдаг шунхан зээрд эдгээр гурав Болзоотын бор толгойгоос бууж, урд хойно орж хазаар даран дүүхэлзэж, морь барианы газар ирэхэд Мэргэн билиг хүүгийн халиун шарга аль хэдийн ирчихсэн байв. Тэдний хойноос найр наадамд тоосоо үзэх гэсэн олон морьд ирцгээжээ. Мэргэн билиг хүү хүчтэний манлай, хурдны уяач болж Балт мэргэн баатрын Ногоон цэцэг охиныг эхнэр болгож авах болоод хүй олны хүндийг хүлээж, ард олонд алдаршжээ.

	Барилдсан баатар бөхчүүд, уралдсан уяачдыг Мэргэн баатар гэртээ урьж эвхмэл мөнгөн ширээн дээр идээ будаагаа тавьж, хундага тавилгүй архи ууж, хутга тавилгүй мах идэж найрлажээ.

	 

	* * *

	 

	Ногоон цэцэг хүүхэн далан долоон хөшигний цаанаас гарч ирж, хол нутгаас ирж, хоёр наадам авч, миний нөхөр болох хүн, царай зүс, бие бялдраар аль хир эр байна, сэмхэн мэдээд ир гэж шивэгчин охиноо илгээжээ. Өндөр цагаан өрөөний дээд давхраас бууж, хүрэн хөшигний араас шивэгчин хүүхэн сэмхэн харахад нь, нэр цуут олон баатруудын дунд дур булаам дургар нүдтэй, уулзаж учирч хармаар улаан уруултай, нүүртээ галтай, нүдэндээ цогтой, хүн хүнээс хүдэр төрсөн баатар шинжийн эр хурж цугларагсдын дунд хүндтэй байгаа нь гайхалтай харагдав. Энэ хэн гээч баатар вэ? гэж шивэгчин асуухад, Ногоон цэцэг хүүхнийг эхнэр болгон авах Мэргэн билиг хүү гэлцэв.

	Төрсөн бие нь хувираагүй, тэр болгоныг сонсоогүй явсан шивэгчин охины дотор санаагүй юм санаанд орж, саваагүй юм сэтгэл гижигдэж, чих нь шуугьж, нүд нь бүрэлзэж, хувьтай төрсөн хөөрхөн баатрыг харж байгаа ч юм шиг, үгүй ч юм шиг болж, өөрийн эрхгүй өдөржин хараад зогсчихсон байж гэнэ.

	Ногоон цэцэг хүүхэн огторгуйн од мичид огштол хүлээжээ. Харуй бүрий гэгээ орж, хараацайн дуу гарахын үед орондоо орж унтав. Энэ үед шивэгчин охин далан долоон хөшигний ард анир чимээ гаргалгүй орж ирээд, үзэж харсан юмныхаа тухай үймэрч бодлогошрон унтсан хүн болж хурхиран хэвтэв.

	Ургахын улаан нарнаар Ногоон цэцэг хүүхэн босож, үсээ самнаж, зүсээ засаж байх зуураа, миний нөхөр болох хүн ямар шүү хүн байна даа гэж асуув. Мэргэн билиг хүүгийн дургар хар нүд, дур булаам царайд өөрийн эрхгүй унасан шивэгчин охин хэлэх үгээ олж ядан, санаа алдаж:

	— Чиний нөхөр болох хүн, өвгөн насанд өөрийн эрхгүй дарагдаж үрчийж арчийжээ гэв.

	— Яасан жигтэйхэн юм бэ? Гурван сарын өмнө гунхсан сайхан эр, хөрст дэлхийг тойрон явсан юм сан. Энэхэн зуур өвгөрчихлөө гэж үү дээ? гэж Ногоон цэцэг хүүхэн уй гашуу болов.

	— Миний үгэнд итгэхгүй байвал, өөрөө очиж харахгүй юу! гэж шивэгчин охин, ов заль гаргаж, ой ухааны нь үймүүлэв.

	— Миний явах газар хэмжээтэй шүү дээ!

	— Тэгвэл би нэг арга эвийг нь олоод, авч ирээд нэг харуулаадахъя гээд шивэгчин охин гараад явчихжээ.

	Тэр шивэгчин охин түмэн олны дундаас өвгөрч хөгширсөн, үрчгэрээс үрчгэр нэг өвгөнийг олоод, Ногоон цэцэг хүүхэн хадамд мордохоосоо өмнө тантай уулзахыг хүсээд байна гэж, өвгөнийг ээрч боорлосоор байгаад дагуулж ирэв. Өвгөн учраа ч олохгүй мунгинаж, төөрч тэмтэрч явсаар далан долоон хөшгийг татсанаа ч мэдэхгүй явсаар Ногоон цэцэг авхайтай, тааралдаж:

	— Та юуны учир намайг дуудуулав? гэтэл: Ногоон цэцэг авхай:

	— Мөн үү? гэж асуугаад ухаан алдаад уначхав.

	— Өвгөн гуай таныг нэг ч гэсэн хяламхийж харах хүсэлтэй байгаад, харсандаа баярлаж хашхирчхав бололтой гэж шивэгчин охин, Ногоон цэцэг авхайн боодолтой юмнаас арваад алт авч, өвгөний алган дээр тавьж өгөөд явуулжээ.

	Ногоон цэцэг авхай унаснаа сэрэх шүү аядаж өндийгөөд:

	— Өвөр дээрээ өсгөсөн аав минь, өвгөн хүнд намайгаа өгч, зол жаргалыг минь унтраая гэж яаж санав гээд гашуудан гунигласаар байгаад бүлтгэрхэн бор туулай болоод бут руу харайж ороод ор сураггүй болов.

	Шивэгчин охин, тэмээний өөх биедээ нялж, хонины сүүл нүүрэндээ түрхээд, Ногоон цэцэг авхайгаас ялгамааргүй хун шиг сайхан хүүхэн болж гоёж гоодчихоод далан долоон хөшигний цаана ороод сууж байжээ.

	Балт мэргэн баатар охинтойгоо уулзахаар орж ирээд:

	— За, Ногоон цэцэг охин минь чамайгаа баатар хүнд эхнэр болгож өгөх болоод байгаа, одоо ч нэг хөлгүй найр хийж, охиноо гаргаж өгнө дөө гэж санасандаа нэг хүрсэн янзтай хэлж байжээ,

	— Аавынхаа оч гэсэн газарт очилгүй яах вэ? гэж шивэгчин хүүхэн дуугаа өөрчлөн Ногоон цэцэг охинтой адилхан дуугарч зөөлөн хэлэв.

	Хөөрч баярласан Балт мэргэн баатар гэр орон доторхыг эргүүлж тойруулж хараад:

	Шивэгчин хүүхэн хаа байгаа билээ? гэв.

	— Өө, тэр шивэгчин хүүхэн аав ээжтэйгээ уулзана гэж уй гашуу болоод байхаар нь гэр рүү нь удаан хугацаагаар явуулчихсан гээд Балт мэргэн баатарт танигдчихалгүйхэн шиг яг л охин шиг нь байж хүндэтгэн үдэж гаргав.

	Ес хоног үргэлжлэх их найр найм хоног найрласны дараа, Мэргэн билиг хүү далан долоон хөшгийг нээж, Ногоон цэцэг охиныг байгаа шиг санаж, шивэгчин хүүхнийг танилгүй хайр сэтгэлийн үгээ ярьж, ханилан суухаар болжээ.

	 

	* * *

	 

	Мэргэн билиг хүү усны урт, газрын холыг туулан нутаг ус, гэр орондоо ирээд эхнэртэйгээ аж төрөн суух үед, ааш араншин нь гологдож, ахуй байдлаараа жигшүүртэй болжээ.

	— Баатар хүний охин байтлаа балай муухай хэвшилтэй юм гэж Мэргэн билиг хүү жийрхдэг болжээ.

	Тэгж байснаа адууны махнаас уйдаж, ан гөрөөнд явмаар санагдаад ар тайгад анд гарав. Халтар халиу, бор булга, хандгайн тарганыг шилж харваад, туранхайг нь орхиж явтал, борхон туулай боролзгонын цаагуур болдог болдог харайж яваа харагдав. Борхон туулай ч над бишгүй л тааралдана даа гэж бодоод төдий л хайхарсангүй. Цаашаа явахад нь тэр бор туулай ер салахгүй урд нь бөг бөг, харайж явав. 

	— Энэ юуны хувилгаан яваа юм бол? Намайг сориод байгаа юм болов уу? гэж, алтан шар сумаа хоромсогоосоо суга татан авч, сумны л гарлага биз гэж бодох хооронд нөгөө бор туулай чинь гэнэтхэн хөөрхөн хүүхэн болоод харганын дундуур орчхов.

	За, энэ чинь юу сан билээ! Нэг л учиртай даа, надаас салахгүй явсан шүү дээ! гээд Мэргэн билиг хүү харгана тийш харав. Баруун хацрын гэрэлд, баруун тайга гэрэлтэж, зүүн хацрын гэрэлд зүүн тайга гэрэлтмээр тийм хөөрхөн хүүхэн, Мэргэн билиг хүүгийн өөдөөс хараад, инээмсэглэн байв. 

	— Та хэний хэн гээч хүн бэ? гэж Мэргэн билиг хүү асуув.

	— Хэдхэн сарын урьд, улаан бор гөрөөс урьдах замыг чинь огтлон гарсныг санаж байна уу? гэж Ногоон цэцэг охин хосгүй сайхан дуугарахад, хайрын сэтгэл аяндаа төрөв.

	— Санаж байна, харвах гэтэл хүүхэн болоод, эрийн сайны эхнэр болно гээд далд орчихсон. Тэр минь чи юм уу?

	— Мөн дөө, тэр чинь би байсан юм гээд яриа улам лавширч, учраа ололцов.

	Шивэгчин хүүхний худал хуурмаг, муухай арга залиас болж өдий хүртэл зовж зүдэрч явснаа хоёулаа мэдэж, халиун шарга мориндоо сундалж, гэрийн зүг жолоо залав.

	Гэртээ ирээд шивэр авир ярилцаж, шимт идээний дээжээс амсан суух үед шивэгчин хүүхэн айл хэсэж ам халамцуухан ирээд, үүдэн тушаа зогсож:

	— Мэргэн билиг хүү намайг угт! гэж өндөр дуугаар захирав. Өнөө муу зальтай өлөгчин, ирлээ гэж Мэргэн билиг хүү уур омог нь буцалж, суудлаасаа босон харайж, гадаа гараад тас няс дуугарч тэнгэр ниргэх шиг болж, чамаас болоод байна! намайг юунд мэхэлнэ вэ? Арзгар улаан шинэсний үзүүрт дуртай юу? Ардаг догшин арван гүүний сүүл дээр үү? Нэгийг нь шилж ав! гээд шүд зуун байж ядав.

	— Арзгар улаан шинэсийг чинь түлж дулаан сууя. Ардаг догшин арван гүүг чинь сааж жаргаж сууя гэж шивэгчин хүүхэн нүгэл нь илэрч, нүүр хийх газаргүй болохдоо хэлэв. 

	Мэргэн билиг хүү тэр дороо, бэлчиж явсан адуун сүргээс ардаг догшин арван гүү шилэн авчирч, шивэгчин хүүхнийг сүүлэнд нь уяж, арван зүгт тас татуулахаар, сухай улаан ташуураа далайх хооронд шивэгчин хүүхэн хэлэв:

	— Өвгөн минь, өвгөн минь хүлээзнээч дээ. Эрэлхэг зоригтой, эгэлгүй сайхан төрсөн, ид хав бүрдсэнд чинь бие сэтгэл алдсандаа л чамайг мэхэлсэн юм. Янаг дурлалаасаа болж л ийм явдал хийсэн юм. Ухаан бодол уужуутай, уяхан тэнүүн сэтгэлт минь! Намайгаа бүү алаач! Амийг минь өршөөгөөч! Газрын холоос ганц нэг ч гэсэн чамайг харж явъя, газар дэлхий дээр гай болохгүй явъя гэж шивэгчин хүүхэн гуйгаад байв.

	— Худлаа хуурмаг юм хийж, хүн амьтныг мэхлэхээ болиорой! Ажил хөдөлмөр хийж, амь биеэ тэжээж, амьд мэнд яв даа! гэж Мэргэн билиг хүү шивэгчин хүүхний амийг хэлтрүүлж гэнэ.

	 


ХУЛМАЙДАЙ МЭРГЭНИЙ ОТГОН ХҮҮ

	 

	Эрт урьд цагт гурван хүүтэй нэг өвгөн байжээ. Тэр өвгөн хоёр хүүдээ эд мал өгч, өрх гэр тусгаарлан айл амьтан болгожээ. Өв хөрөнгө ч үгүй, өөрийнхөө муу гэрт, өвгөн бага хүүтэйгээ үлджээ.

	Хулмайдай мэргэн өндөр настай болж, олз олбор олох чадалгүй болов. Бага хүү нь балчир жаахан бөгөөд, мөрөндөө эгэлдрэх хувцасгүй шармаа нүцгэн юм санжээ. Тэр хүү оготно зурам агнаж амь зуудаг байв. Ядарч зүдэрч яваа хүү, хоёр ахындаа ирж идэж уух юм гуйжээ.

	Хоёр ах нь:

	— Чи баян айлын үхэр тугал хариулж, идэж уух ээдэм хусам эргүүлдэж явах нь яасан юм бэ? Тэр үхэх гэж байгаа өвгөнийг юунд сахиж байдаг юм бэ? гэж харааж зүхээд юм өгөлгүй хөөдөг байжээ.

	Бага хүү хүний аягандаа үлдээсэн хоол ундны шавхруу долоочхоод л явдаг болжээ.

	Аав нь нэг өдөр бага хүүдээ хэлжээ.

	— За, хүү минь аав нь өнөө шөнөөс хэтрэхгүй нь. Хоёр ахыгаа авч ирээрэй! Намайг үхсэн хойно, нутаглуулчхаад гурав хоног ээлжилж сахиарай! Хамгийн эхэнд том хүү минь сахиг! Дараа нь дунд хүү минь сахиг! Хамгийн сүүлд бага хүү минь сахиарай! Тэгж сахивал гурван хүүгийн минь ажил үйлс сайн бүтнэ гэжээ. Бага хүү аавыгаа нас барсны дараагаар нутаглуулахаар шар эсгийний тасархайгаар бүтээж хөдөөлүүлжээ. Их ахындаа очиж хэлэв.

	— Өнгөрсөн шөнө аав минь өнгөрчихлөө! Амьсгаа татахынхаа өмнө аав минь, гурван хүү минь гурвуулаа гурван шөнө сахиж хоноорой гэж хэлсэн. Эхний шөнө их ахаараа сахиулаарай гэсэн гэв. Их ах нь:

	— Үхсэн хойноо надаар хүүрээ сахиулах гээ юү! Цаашаа явж далд ор! гэв. Бага хүү идэж уух юмны шавхруу долоочхоод эцгийнхээ шарил дээр явж очоод дээр нь тавьсан эсгийний тасархайд хорогдож эхний шөнө хонож байтал, шөнө дундын үед нэг их дуу чимээ болоод л сайхан юм үнэртэж байснаа гадаа нь нэг юм ирэх шиг болсноо:

	— Хулмайдай мэргэний их хүү байна уу? Гараад ир! гэж дуудав. Бага хүү, би байна гээд гараад харахад хударгатай мөнгөн эмээл хазаартай гоё сайхан хувцас тохчихсон хосгүй сайхан хөлөг ирээд байв.

	— За, чи миний биед байгаа бүх юмыг аваад, намайг усны тунгалаг ногооны сортойд аваачиж тавь. Намайг унах гэвэл хазаараараа гурав хурайлаарай. Тэгэхэд чинь би ирнэ. Намайг эрж хайхын хэрэггүй гэж морь хэлжээ. Бага хүү тэр морины хэлснээр бүх юмыг нь аваад, усны тунгалаг, өвсний сортойд аваачиж тавьжээ. Өглөө бага ахдаа ирээд хэлэв.

	— Аав минь өчигдөр өөд болчхов. Таныг шөнө ирж сахиж хоноорой гэсэн гэж хэлэв. Бага ах нь хэлэв.

	— Үхсэн хойноо надаар ясаа сахиулах гээ юү? Чи цаашаа явж тонилж үз! гэж хөөж гаргав.

	Бага хүү мөн л хүний үлдээсэн хоол ундны шавхруу түүж идэж голоо зогоочхоод л өнгөрсөн эцгийгээ сахиж хонов. Шөнө дундын үед нэг их дуу чимээ гарч, их сайхан үнэр ханхалж байснаа:

	— Хурдан хул морьтой Хулмайдай мэргэний дунд хүү байна уу? Гараад ир! гэв.

	— Би байна гээд бага хүү гараад харахад, хорвоод хосгүй сайхан морь эмээл хазаартайгаа, хүний өмсгөл бүрэн тохчихсон ирээд зогсож байв.

	— Чи миний биед байгаа бүх юмыг аваад намайг усны тунгалаг өвсний сортойд аваачиж тавь. Намайг унах гэвэл хазаараараа гурав хурайлаарай! Тэгэхэд чинь би ирнэ! гэв. Бага хүү тэр морины бүх хэрэглэлийг аваад, усны тунгалаг өвсний сортойд аваачиж тавив. Гуравдах хоногийн шөнө бага хүү өөрөө сахиж хонох ээлж болов. Шөнө дундын үед дуу чимээ гарч, юм хангир жингэр дуугарч, сайхан юм үнэртэж эхэлснээ, гадаа нэг юм ирж:

	— Хурдан хул морьтой Хулмайдай мэргэний бага хүү байна уу? Гараад ир! гэж дуудав.

	— Байна! гээд хүү гараад харахад хангайн буга шиг сайхан хилэн хар морь эмээл хазаартайгаа, хүний өмсөх бүх хувцсыг тохчихсон зогсож байв.

	— За, энэ юмыг бүгдийг нь намайг усны тунгалаг өвсний сортойд аваачиж тавь. Намайг барьж унах хэрэг гарвал хазаараараа гурав хурайлаарай. Тэгэхэд чинь би өөрөө ирнэ. Намайг эрж хайхын хэрэггүй гэж хэлэв. Тэгэхээр нь хүү тэр морины бүх юмыг аваад морио усны тунгалаг өвсний сортойд аваачиж тавив.

	Нэгэн өглөө бага хүү хуучин янзаараа муу ноорхой хувцсаа өмсөөд хоёр ахындаа очив. Хоёр ах нь гоёлынхоо хувцсыг өмсөцгөөж, морьдоо эмээллэж нэг юманд л явах гэж байгаа бололтой байв. Хаана юунд очих гэж, байгааг нь мэдэхийн аргагүй байв. Бага ахын нь эхнэр харин отгон хүүд их хайртай юм санжээ. Энэ хүү хувцас хунаргүй их ядарч зүдэрч даарч хөрж явна гэж гэрийнхнээсээ нууж өмсөх хувцас өгдөг юм гэнэ. Бага ахынхаа эхнэрээс хүү асуув.

	— Ах нар хаана юунд очих гэж ийм их хөл болж байгаа юм бэ? гэв.

	— Хааны охин хадамд очих гэж байгаа юм гэнэ. Тэнд очиж наадамдах юм байх аа гэв.

	Бага хүү мөн л аяга шанаганы ёроолдох юм цэвэрлэж идчихээд гараад явчхав. Гэртээ ирээд хамгийн түрүүнд ирсэн мориныхоо хазаараар гурав хурайлав. Тэр морь төдөлгүй ирэв. Морио хазаарлаж, эмээллэж, хударгалаад, мориныхоо авчирсан хувцсаар хувцаслаад, танигдахааргүй ганган хар хүү болоод хааны найрт очихоор мордов. Хааныд арай хүрээгүй явтал морь нь хэлэв. За бид тэр олон амьтан цугларсан газар очоод яах вэ дээ. Тэр урдах хадны тэнд очоод байж байя. Хурдан морины түрүүч нэлээн хол очсон хойно над хэлээрэй. Би хурдан морьдыг гүйцэж заавал түрүүлнэ. Түрүүлээд урьд нь явж байхад, хааны хүүхэн алтан алчуураа урдаас чинь шиднэ. Тэр үед буруу талаараа шүүрээрэй! Тэгэхэд гарт чинь байж байх болно гэжээ.

	... Тэгээд хааны хүүхэнд ойртож ирэхэд алтан алчуураа урдаас нь шидэв гэнэ. Бага хүү алтан алчуурыг нь буруу талаараа шүүрэн авч атгаад, гэр рүүгээ арилж өгөв. Гэртээ ирээд алтан алчуураа хадгалж мориныхоо эмээл хазаарыг авч, өмсөж явсан хувцас хунараа тайлж хадгалаад, морио усны тунгалаг ногооны сортойд аваачиж тавив. Тэгээд муу сайн хувцсаа өмсчхөөд хоёр ахындаа ирж ах нараасаа асуув.

	— За ямар найр наадам болж, хэний морь түрүүлэв гэж асуухад, хоёр ах нь:

	— Хэний нь ч таньсангүй. Тэр цугларсан олны дунд тийм морьтой хүн харагдаагүй юм. Хурдан морь ирэхэд нэг их сайхан морьтой, гоё хувцастай ганган эр түрүүлж ирлээ. Тэр хурдан морины явдалд хэн болохыг нь ч танихын аргагүй байлаа гэжээ.

	— За, маргааш бас ямар найр болох юм бол доо?

	— Бас л хурдан морь уралдах юм гэнэ билээ.

	Бага хүү хуучин заншлаараа аяга шанаганы шавхрууг нь хамж идчихээд л яваад өгөв. Маргааш нь бага хүү бас л юмаа төхөөрөв. Дунд хүүд гэж ирсэн морины нь хазаараар гурав хурайлав. Морь давхиад ирэв. Тэр морио хазаарлаж эмээллээд, хударгалаад, авчирсан хувцсыг нь өмсөөд хүү хааных өөд мордов. Хааныд арай хүрээгүй явахад морь хэлэв.

	— За, тэр олон хүн амьтны дунд очоод яах вэ? Тэр хойд хадны тэнд очоод байж байтал хурдан морьд гараад ирнэ. Түрүүчийн морь тэнд хүрэхэд надад хэлээрэй. Би заавал гүйцэж түрүүлнэ. Түрүүнд нь явахад хааны хүүхэн алтан алчуураа шиднэ, тэгэхээр нь чи буруу талаараа тосож их болгоомжтой аваад явчхаарай... Тэгж давхисаар байгаад түрүүчийн морь тээр тэнд гарч ирж харагдав. Хүү мориндоо хэлэхэд, морь нь сонсонгуут сайн хавчиж яваарай гэж хэлээд, салхи мэт дэгдэж, хурдан морьдын хажуугаар харвасан сум шиг хурдалж хааны хүүхний тэнд хүрэхэд хааны охин алтан алчуураа урдаас нь шидэж өгөв. Хүү тэр алчуурыг морины давхианы дунд атган авч гэртээ давхиж ирэв. Гэртээ ирээд алтан алчуур өмсөж явсан хувцсаа далд хийж, мориныхоо хударга, эмээлийг авч гэртээ далд хийж, морио усны тунгалаг өвсний сортойд тавив. Тэгээд хоёр ахындаа очиж асуув.

	— За, ямар найр цэнгэл болов доо, Хэний морь өнөөдөр түрүүлэв. Өчигдрийн хүний морь түрүүлэв үү? гэж асуув. Хоёр ах нь:

	— Үгүй, өчигдрийн хүн арай л биш байх. Морь нь өчигдрийн морь биш шиг, хүн нь өчигдрийн хүн биш байх. Нэг их сайхан эр, морь нь ч хосгүй юм, тийм л морь түрүүллээ. Морины хурданд сайн танигдахгүй юм хажуугаар шурхийгээд л өнгөрсөн гэв. Бага хүү асуув.

	— За, маргааш ямар найр болох юм бэ? Бас л морь уралдах уу? Өөр найр болох уу?

	— Сүүлчийн морьд маргааш уралдаад л дуусах юм гэцгээж байна билээ гэв.

	Бага хүү аяга шанаганы шавхрууг нь хамж идчихээд гэртээ харив. Өглөө босоод өөртөө ирсэн морины хазаарыг авч гурав хурайлав. Тэгэхэд нөгөө морь нь давхиад иржээ. Хүү морио хазаарлаж эмээллэж, хударгалаад өөрийнхөө хувцсыг өмсөж, хачин сайхан эр болж хааных өөд мордов. Замдаа морь нь хэлэв.

	— Цугларсан олны дунд очоод яах вэ дээ. Тээр тэр урд хадны тэнд байж байя. Түрүүчийн морьд холдсон хойно над хэлээрэй. Түрүүлж урд нь гарахад хааны охин алтан алчуураа урдаас чинь хаяж өгнө. Тэр алчуурыг нь гээлгүй сайн хадгалж ирээрэй. Түрүүчийн морьд эргэх газартаа ойртох үед хүү мориндоо хэлэв. Хилэн хар морь нь сайн хавчиж яваарай гэж хэлээд газар дэлхий эргэлдтэл, ган дөрвөн туурай нь үзэгдэхгүй хурдалж бүх морьдын түрүүнд ирэв. Тэгж ирэхэд нь хааны охин урдаас нь алтан алчуураа хаяж өгөв. Хүү алтан алчуурыг нь шүүрч аваад, хар хурдаараа давхиж гэртээ ирэв. Мориныхоо эмээл хазаарыг гэртээ далд хийгээд, алтан алчуураа хадгалах газраа хийчхээд, усны тунгалаг өвсний сортойд морио аваачиж тавьчхаад хоёр ахындаа очив.

	— За, өнөөдөр ямар хүний морь түрүүлэв. Өчигдөр урждарын түрүүлсэн морьд түрүүлэв үү? гэж асуув.

	— Өчигдөр, урждарын хүн биш бололтой. Өдөр бүр өөр морьтой хүмүүс шиг л байх юм. Аль эсвэл нэг хүн өдөр бүр морь дээл хувцсаа солиод байдаг юм уу? Өнөөдөр нэг их сайхан хилэн хар морьтой, өөрөө ч гял цал болсон, хүний нүд гялбаж унамаар гоё хүн түрүүллээ. Тэр хүн л хааны охины насны нь заяат нөхөр болох юм гэж хэлэлцэж байна даа гэв.

	— Маргааш ямар найр болох юм бол доо? гэж асуув.

	— Өглөө тэр хоёрын хурим түр болж, нийлэх өдөр нь сүүлчийн их найр болох юм гэнэ дээ.

	Тэгээд бага хүү мөн л хуучин янзаараа аяга шанаганы шавхруу хамт идээд гараад явчхав. Маргааш өглөө нь хоёр ахындаа очив. Очиход нь хоёр ах нь хуримд очих гээд явчихсан байв. Хааны охины түр найр болох юм бол тэнд хүмүүсийн унагааж дусаасан юм олдох байх. Өлөн зэлмүүр явдаг над шиг хүн, идэж уух юм эргүүлдэж очвол болох болов уу? гэж бага ахынхаа эхнэрээс асуув.

	— Очиход бололгүй яав гэж дээ. Оготно зурам агнаж явдаг чамд гэдсээ цатгах гэдэг чинь их хэрэг шүү дээ! Чамайг оготно зурам агнаж явдгийг чинь тэр болгон хүмүүс бүгдээрээ мэдэх юм биш, оч оч гэв.

	Хүү гэртээ ирж хааны охины гурван алтан алчуурыг авч, муу сайн хувцсаа өмсөөд хааных өөд явав. Хүү муу хувцастайгаа хааныд очив. Хааныд хурим найр болох гэж аргагүй олон хүн цугларсан байв. Хүргэн хүүгийн түшлэг гэж хааны түшлэгийн дээд талд их л сайхан түшлэг засжээ. Хаан охиндоо хэлэв:

	— Нөгөө гурван алтан алчуур чинь хэнд байгаа вэ? Одоо эрж уулзаж ол! гэв. Хааны охин алчуураа эрээд хэдэн давхар олбогт суусан хүмүүсийн гарыг харж, дээд талаас нь эхлээд доод талыг нь хүртэл эрж хайсаар ололгүй их л гайхав.

	— Гурван алтан алчуур чинь энд цугларсан улсуудын хэн нэгэнд заавал байх ёстой. Чи заавал олох хэрэгтэй. Олохгүй бол толгойг чинь тас цавчина гээд сэлмээ гаргаж ширээн дээр тавьчхаад сууж байв. Хааны охин айхын ихээр айж энэ гуйлгачнаас бусад хүмүүсийн гарт бүгдэд нь үзлээ. Энэ гуйлгачны гарт үзээд л олдохгүй бол толгойгоо тас цавчуулах боллоо доо. Энэ гуйлгачны гарт л үзье гэж бодоод, очиж үзэхэд нь гурван алтан алчуур нь, тэр хүүгийн гарт байв. Өнөөх хүүгээ гараас нь хөтөлж очоод, гурван алтан алчуураа хаан эцгийн урд тавив. Тэнд цугларсан олон хүн, энэ гуйлгачин яахаараа хааны охины алчууруудыг ингээд авчихсан байдаг билээ гэж доор бүрдээ гайхацгаав. 

	— Хүү яаж байгаа чинь энэ билээ. Эрийн сайн эр ингэж гуйлгачин болж манайд ирдэг чинь юу сан билээ. Үнэн биеэ биелж ир дээ! гэв. 

	Хааныг тэгж хэлэхэд, хүү тэр чигээрээ гэртээ гүйж ирээд, гурван хазаараа авч хурайлахад гурван морь нь давхиад ирэв. Тэр гурван морио хазаарлаж, эмээллээд, өөртөө гэж ирсэн хилэн хар морио унаад нөгөө хоёр мориндоо бусад хувцсыг нь тохчхоод, бүрэн хэрэглэлтэй хоёр морио хөтлөөд хааныд хатан дөрөөгөө хангир жингэр хийлгэн хатируулсаар хүний нүд булаасан хосгүй сайхан хүү иржээ. Хаантан ч хүргэнийгээ очиход хүндлэл төгс угтаж авав. Гурван сайхан морийг нь уяж, хүргэн хүүгээ хоёр суганаас нь дэмнэж, хааны дээд талын түшлэгт суулгав. Хүргэн хүү хүн болсоор сууж үзээгүй суудалд сууж, идэж үзээгүй идээгээр хүндлүүлэв. Хүнд ямба гэгчийг хөштөлөө үзэж, хааны охиныг авах болов. Хааны охины гэрт эд агуурс, хэрэгтэй бүхнийг дутаалгүй аваачиж байр байранд нь тавьжээ. 

	Хулмайдай мэргэний бага хүү хааны хүргэн болж, эрхэм жаргалыг эдэлж, хоёр ахыгаа зарц болгож, ядарч зүдэрч, өлсөж даарч явахад сайн сэтгэлээрээ ачилж явсан бага бэргэн эгчээ ээж гэж нэрлэж амар сайхан аж төрөн сууж жаргажээ. 

	 


ШАЛАМГАЙ ДОРЖ

	 

	Шаламгай Дорж гэж арга мэхээрээ алдартай хүн байжээ. Өндгөө дарж хэвтээ шаазгайны өндгийг доороос нь мэдэгдэлгүй сугалаад авчихдаг! явган хүний гутлын улыг хурц хутгаар явдал дунд нь ханзлаад авчихдаг жигтэйхэн хүн байжээ. Тэр бүхний нь хаан сонсоод их сонирхож тэр хүний юу чаддагийг нь туршиж үзье гэж бодоод шаламгай Доржийг гэртээ дуудаж ирүүлжээ. 

	— За залуу хүү чамайг шаазгай шувуу өндгөө дараад хэвтэж байхад өндийг нь мэдэгдэлгүй доороос нь сугалаад авчихдаг гэх юм чаддаг уу? гэж асуув. 

	— Чаддаг л даа гэж хариулав. 

	— Тийм юм бол өнөө шөнө хүн амьтан унтсан хойно, гадаа байгаа гар тээрмийг минь хэнд ч мэдэгдэлгүй авч чадвал аваарай. Хэрэв чадаагүй байвал чиний толгойг авна гэж хаан хэлжээ. Шаламгай Доржийн ирэхийг дөхүүлээд Хаан ерэн дөрвөн нохойгоо гинжнээс нь тавьж гадуураа сул байлгав. Хоёр баатраараа гар тээрмээ тасралтгүй эргүүлдүүлэв. Ингээд байж байхад авчихдаг чинь ч хол биз дээ гэж бодоод Хаан сэтгэл амар суужээ. Шалмаг Дорж шөнө ирээд харсан чинь ямар ч аргаар орж болмооргүй байв. Тэгэхлээр нь гэртээ буцаж ирээд туламд яс дүүргэж аваад том хул дүүрэн хайлсан өрөмтэй хааныд очив. Ерэн дөрвөн нохойд ясаа тарааж хаяж өгөөд нохойд уруулалгүй дотогшоо оров. Нохойнууд доор бүрдээ яс мэрээд гав хийх чимээ ч гаргахгүй байв. Том хултай хайлсан өрмөө гар тээрэм байдаг газрын үүдэнд ойрхон тавьчхаад өөрөө нуугдаж хараад байжээ. Нэг баатар нь гадагшаа гарахдаа нөгөө нөхөртөө тээрмийн хажуугаас холдож болохгүй шүү гэж захиад гарав. Гадаа гартал хайлсан өрмийн сайхан үнэр хамар цоргихоор нь хайж байгаад үүдний тэндээс олов. 

	— Ээ дээ хөөрхий! Хаан эцэг минь бидэндээ хайртай болохоороо зай завдаа идэг гэж сайхан тос холиод авчирч тавьсан байна шүү гэж дуу алдан, тэр тосоо цөмийг нь идчихээд орж ирж нөхөртөө хэлэв. 

	— Миний хувийг орхив уу? гэж нөгөөх нь асуув. 

	— Үгүй цөмийг нь идчихлээ. 

	— Надад яагаад үлдээлгүй идчихэж байгаа юм бэ? гээд нөгөө нөхөр нь уурлаж хараал тавьж байснаа хэрэлдэж бүр барилцаж аваад зодоон цохион болох хооронд самбаачлан шалмаг Дорж сэмээрхэн орж мань хоёрт мэдэгдэлгүй гар тээрмийг нь шүүрч аваад арилаад өгчээ. Хаан өглөө эрт баатрууд дээрээ ороход тэр хоёр хоорондоо хэрэлдэж байв. 

	— Юу болоод байгаа юм бэ? гэж Хаан гайхан асуув. 

	— Хоёулаа хувааж идэг гэж хайлсан тос авчирч тавьсан юм байгаа биз дээ. Тэгэхэд энэ нөхөр надад өгөлгүй идчихсэн юм. Тэгээд л бид хоёр хэрэлдэж байна гэж нэг нь хэлэв.  

	— Юуныхаа дэмий юм яриад байгаа юм бэ? Нөгөөхөд мэхлүүлчихсэн юм биш биз? гээд харахад нь гар тээрэм байдаг газраа байхгүй байв. Хаан хоёр баатраа хараалаа бартал загначхаад шалмаг Доржид мэхлэгдсэндээ уур хүрч, уруу царайлан гэртээ оров. 

	 

	* * *

	 

	Маргааш өглөө нь шалмаг Дорж хүү гар тээрмийг барьчихсан Хааныд орж ирээд:

	— Энэ гар тээрэм танайх мөн үү? гэж доогтойхон асуув. 

	— Хэцүү л хүү байна даа. Өнөө шөнө гурван жороо морийг минь мэдэгдэлгүй ав. Чадахгүй бол толгойг чинь авна. Чадвал зол чинь гэж Хаан хэлэв. 

	— Яадаг ч юм билээ дээ гээд хүү гарч одов. 

	Хаан гурван жороо морио агтын хашаанд оруулаад төмөр цоожоор цоожилж хоёр харуулаар сахиулав. Ингээд байхад авахыг чинь үзье л дээ гээд гэртээ харьжээ. Шалмаг Дорж шөнө болсон хойно хааныг унтаж байхад гэрт нь орж сэмхэн бүх хувцсыг нь өмсөөд хоёр харуулын дэргэд очиж өнөөх ирээгүй юу гэж хоёр харуулаас асуув. 

	— Үгүй ер харагдсангүй гэв.  

	— Их хянуур болгоомжтой харж байгаарай гэж захиад явчхав. Шалмаг Дорж шөнө дүл болсон хойно нэг сав архи барьж ирээд:

	— Өнө удаан байж байгаад даарч байгаа байлгүй, дулаацаадах гэж хэлээд, нэг нэг аяга архи өгөв. 

	— Хаан эцэг минь халамжтай шүү гэцгээв. 

	— Нохойнууд минь дахиж битгий уугаарай согтчихно шүү гэж хэлээд савтай архиа орхиод явчхав. Жаахан байж байгаад ирэхдээ одоо нэг нэг уучих даа гэж хүү хэлэв. 

	— Хаан эцэг минь таны зарлигаар болог доо! гэж ам халамцуу хоёр харуул хэлж байв. 

	— Даарвал бага шиг уугаарай гэж хэлээд хүү явчхав. Хоёр харуул хаандаа баярлан баясаж бага уусаар согтчихжээ. Энэ үед шалмаг Дорж ирээд өврөөс нь агтын хашааны түлхүүрийг сэмхэн аваад явчхав. Гурван жороо хар морины нэгийг нь унаж хоёрыг нь хөтлөөд гэр өөдөө галгиулж гарав. Өглөө эрт хаан хоёр харуул дээрээ ирсэн чинь нөгөө хоёр маань шал согтуу унтаж хэвтэв. 

	— Юу болоод согтчихов?

	— Хаанаас архи авчрав? гэж хааныг асуухад

	— Таныхаа барьсан хишгийг уучхаад л иймэрхүү байна шүү дээ гэцгээв. 

	— Юу! Морьд чинь байна уу? гэж хаан гэнэт сэжиглэн асуув

	— Морьд уу, гэж хоёр харуул хаандаа үг хэлж чадахгүй босож чадахгүй шал умаа хум хэвтэв. Маргааш өглөө нь шалмаг Дорж хүүг хаан дуудуулж авчраад:

	— Чадахыг ч чадаж л байна. Ямар арга хэрэглэж авав гэж хаан асуув. Шалмаг Дорж хүү ямар арга хэрэглэснээ нэг нэггүй тоочин ярив. 

	— Яая даа байз! Бас дахиад туршаад үзье. Өнөө шөнө миний эхнэрийн гоё дээлийг мэдэгдэлгүй авч чадах уу?

	— Үзээдэхье дээ гэв. 

	— Чадахгүй бол чиний толгойг чинь авна даа гэж их л хорсолтой хэлэв. 

	— Хэрэв би авч чадвал яах вэ?

	— Тэгвэл түүнээс хойш чамайг нэр төртэй болгож дархлаад ял зэмд холбогдуулж байхгүй гэж тангараглав. Энэ шөнө хаан эхнэрээ дээд давхарт унтуулаад өөрөө буу бариад хянамгай суув. Шалмаг Дорж гар хөлдөө гох дэгээ хийж гэр рүү нь авчирч харахад орж болохооргүй байв. Өөр арга бодож олов. Үхсэн хүний хүүр олж ирээд мөрөн дээрээ суулгаад өнгийж харахад, буг чөтгөр ирлээ гэж гээд хаан буудчихав. Гадаа пид хийх чимээ сонсогдов. Одоо ч зальт хүүг нэг мөсөн дарлаадаа гэж уужирч тэр хүү мэргэн ухаантай хэцүү эр байсан юм. Хайран сайхан хүүг алчхав уу даа. Сайн эрийг аятайхан нутаглуулах хэрэгтэй гээд хаан тэр даруйд нь өөрөө харж газрыг нь засуулаад шалмаг Доржийг нутаглуулав гэж нөгөө хүний хүүрийг хөдөөлүүлэв. Тэр үед шалмаг Дорж хааныд орж хааны хувцсаар хувцаслаад унтаж хэвтсэн хатныг сэрээгээд:

	— Мэхт хүүг тун аятайхан нутаглуулчихлаа. Одоо ч санаа амар унтаж хэвтэх болж дээ гэв. 

	— Гоё дээлийг минь мултлаад авчих байх гэж айж байгаад унтчихлаа гэж хатан хэлэв. 

	— Шалмаг Дорж одоо газар доороос гараад ирэх биш, гоё дээлээ тайлж амгалан тайван амарч хэвтье. Гадуур хувцастай хэвтэж үзээгүй болохоор биед эвгүй юм гээд гадуур хувцсаа тайлаад хатан унтчихав. Хатныг унтчихлаар шалмаг Дорж гоё дээлийг нь аваад явчхав. Жаал байж байгаад хаан гэртээ орж ирээд, хатан авхай минь сайн нойрсож байна уу гэв. 

	— Саяхан орж ирчхээд юунд дахин дахин юм асуугаад байгаа юм бэ? гэж хатан уцаарлангуй хэлэв. 

	— Юу яриад байна? Шалмаг Дорж хүүг хөдөө нутаглуулчхаад сая л ирлээ! Яагаад байна? чи зүүдлээд байна уу даа гэж асуув. 

	— Битгий худлаа хэл! Чамайг би мэдэхгүй байгаа юм уу? Тэр хүүгээр шалтаглаад үүгээр, тэрүүгээр явж залуу хүүхнүүдтэй уулзаж яваад ирээ биз. Тун саяхан хажууд байснаа сэв хийтэл босоод явчих чинь билээ гэж уурлаад цаашаа хараад хэвтчихэв. 

	— Хажууд байсан гэнэ үү? Битгий дэмий яриад бай хардана хардана гэхэд хэтрэх нь шив гэж хаан уур нь хүрч эхнэрийнхээ хучлагыг хуу татах гэтэл эхнэр нь гадуур хувцсаа тайлчихсан бололтой байв. 

	— Өө хөө! нөгөө гоё дээл чинь хаа байна гэж Хаан асуув. 

	— Надаар юу хэлүүлэх гээд байгаа юм бэ? Шалмаг Дорж хүүгээ сайхан хөдөөлүүлээд ирлээ. Одоо ч санаа амарлаа гэж хэлээд орж ирэхээр чинь одоо дээлээ тайлж болно биз дээ гэж чамд хэлэхэд, шалмаг Дорж одоо газар доороос гарч ирэх биш гоё дээлээ тайлаад биеэ амрааж унтаж болно гэсэн биз дээ чи! Надаас нууж нөгөө тэр хүүхэндээ дээлийг минь өгчхөөд ирэв үү? Одоохон чи хэлээд аль гэж хатан нь орон дээрээсээ босон харайгаад ирэв. Хаан хатан хоёр бие биеэ хардаж барилцаж авах нь халаг байтал өглөө болж нар мандав. Энэ үед шалмаг Дорж гоё дээлийг нь бариад орж ирэв. 

	— Хаан эцэг, хатан ээж хоёртоо өглөөний амгаланг айлтгая, гэж босгоны цаанаас хэлэхэд хаан хатан хоёр гайхаж урд урдаасаа хараад зогсов. 

	— Хаан эцэг, хатан ээж, гоё сайхан дээлийг чинь хүүхэн хүн авсан гэж үү? Хэлэлцээрт ёсоороо хишиг буянаа хайрлах цаг чинь боллоо доо гэж хүү ойртож ирэв. 

	— Зөв дөө мөрийдөө тороогүй байж одоо хэлэхдээ торно гэж жигтэйхэн юм гэж хэлэхийн хамт миний ор дэвсгэрт хэвтсэн үү, та хоёр? гэж хаан үг таслан хүү тийш ухасхийв. 

	— Хаан эцэг минь миний үгийг сонс! Танай хатан даараад гэсэн шүү дээ гэж инээмсэглэв. 

	— Энэ хүү юу яриад байна? Чи өөрөө улайтал баригдлаа шүү дээ гээд хатан руугаа ухас хийв. Шалмаг Дорж хүү хаан хатан хоёрыг мэхлэхийн дээдээр мэхэлсэн юм гэнэ ээ.

	 


ЦЭЦЭН ХҮҮ

	 

	Эрт урьд цагт говьд нэгэн ноён байдаг байжээ. Тэгтэл говийн ноён хааны шалаанд очих болж тогоочоо дагуулаад явж гэнэ. Тэр хоёр аян замдаа явж байгаад хоол унд хийж идэх цаг нь болж айл амьтанд ойр аятай сайхан газар харж буугаад майхан босгов. Тогооч ноёныхоо хоол ундыг бэлдэн төхөөрч тарган ууц, мөчнөөс эхлээд тогоондоо үйж чанах гэж байтал хээр талаар царцаа, голио барьж тоглож наадаж явсан арваадхан настай хүү тогоочийн дэргэд ирэв. 

	— Хүүхээ! Би аргал түүж ирье. Намайг иртэл энэ тогоотой махыг харж байгаарай гэж хэлээд тогооч явав. 

	Түүнийг явмагц том сагсгар хар нохой ирээд тогоотой хоолноос идэхийг нь идээд долоохыг нь долоочхоод явчхав. 

	Удсан ч үгүй тогооч ирж тогоон доторх юмаа үгүйлээд

	— Үүний ус нь хаачив? гэж хүү рүү муухай хараад асуув. 

	— Нэг хар нохой идчихээд явсан гэв. 

	— Хээ, би чамайг хараад сууж байгаарай гэсэн шүү дээ!

	— Би танд харж сууснаа хэллээ шүү дээ надаар өөр юу хэлүүлэх гэсэн юм бэ? гэж хүү амыг нь таглав. 

	Тогооч бухимдаж, майханд амарч хэвтсэн ноёндоо очиж:

	— Аргал түүхээр явахдаа, тогоотой хоол хараад сууж байгаарай гэж энэ хүүд захиад явсан чинь хар нохойд идүүлчхэж гэж заав. 

	— Тэгсэн юм уу гэж ноён хүүгээс асуув. 

	— Хараад суугаарай гэхээр нь харж л суусан гэж хүү өчив. 

	Ноён хүүтэй элдэв юм ярьж суухдаа яггүй бэрх янзыг нь мэдэж

	— Чи хэний хүү вэ? 

	— Хэлзэмээхэнийх

	— Хэлзэмээхэн нь хэнийх вэ?

	— Хүдэрийнх.

	— Хүдэр нь хэнийх вэ?

	— Хөдөө тал нутагтай хүний хүү. 

	Ноён цаашаа мухардаж ядахдаа

	— Нэр хэн бэ?

	— Цэцэн хүү

	— Тийм бий гэж ноён хэлээд, 

	«Яагаад ийм улаан хэлтэй юм урдуураа гаргадаггүй айхавтар хүүтэй тааралдав. Ер нь надад тустай байж болох юм» гэж санаад:

	— Хүү, чи надтай Манжийн хааны нутагт очихгүй юу? гэж асуув. 

	— Ээж, аав зөвшөөрвөл очилцсон ч яах вэ гэв. 

	Ноён тэр хүүгийн ээж аавтай уулзаж ярилцаад цэцэн хүүг аваад явжээ. 

	Аян замдаа өнө удаан явахдаа ноён үг дуу ч үгүй хамрынхаа үзүүрийг хараад л шаналсан янзтай явав. 

	— Та юунд уйтгарласан бэ? гэж Цэцэн хүү асуув. 

	— Манжийн хааны жасаанд байх торгуультай хүн шүү дээ. 

	— Тэгээд түүнээс хожимдчихоогүй байгаа даа гэв. 

	— Тэр жасаанд дөрвөн бэрхийг таах гэж байдаг. Хэрэв тэрийг тааж чадахгүй бол толгойгоо авхуулдаг юм. 

	— Дөрвөн бэрх гэж юу юм бэ? Хүү чи мэдэх үү? гэж асуув. 

	— Хүний хийсэн юманд мэдэхгүй юу байх вэ? Мэддэг хүн бий биз дээ гэж хэлэхэд ноёны дотор нар гарах шиг болж нүдээ бүлтийлгэн сонирхон асуув. 

	— За хүү минь мэддэгээ надад хэлээч дээ гэж хүүгийн нүүр өөд царайчлангуй харж суув. 

	— Ноёнтоон, «Даваан дээр, дахаа тайлдаггүй юм» гэдэг. Жасаанд очиж байгаад хэлэлцэх үгнээсээ болж хэлэх үгээ шийдье гэв. 

	«Тийм ч юм даа» гэж зөвшөөрч, энэ хүү маань хэрэг дээрээ хэр зэрэг тусалж чадах юм бол доо гэж бодоход урам хугарах шиг болно. 

	Урт замыг дагасаар урт мөрнийг гаталсаар мань хоёр ярин ярьсаар Манжийн хааны гадаа буужээ. 

	 

	* * *

	 

	Ноён яван явсаар очиход нь Манжийн хааныд Түшмэд ноёд цэцэн мэргэнээ сориход зориулсан жасаа дуусах дөхөж байв. Тэд газар газрын ноёд, түшмэд бөөн бөөнөөрөө жасаалдан цугларчээ. Тэр жасаанд очсон ноёд түшмэлүүд дор бүрдээ уруу царайтай байцгаав. Олон ноёд түшмэдийн дундаас нэг ч хүн дөрвөн бэрхийг таасангүй. Дөрвөн бэрхийг таах ээлж нөгөө Говийн ноёнд ирэхэд бодлого болон суув. Тэд цугларсан ноёд, түшмэд, цугларагсад ямар хариу өгөх хүн бол гэж чих тавин байцгаав. 

	— За ноён дөрвөн бэрх юу вэ? гэсэн асуудлаа хариулъя, Манжийн хаан таны үгийг хүлээж сууна. Хааны нэр цолыг хүндэлж удаан битгий хүлээлгэ гэж хааны түшмэл зандрав. 

	Говийн ноён уулга алдан цэцэн хүү рүү харав. 

	— Эр хүнд мэгдээгүй, эмээлт моринд шалаагүй юм. Сүүлийн тэмээний ачаа хүнд гэгчээр энэ бэрх асуудлыг яаран тайлбарлах хэцүү байж болно. Гэдрэг унасан өвчтэй, гэнэт хэлсэн гэмтэй байдаг юм. Ноён аян замд алжаасан тул уужуу бодож, уураг тархиа сэргээе дээ. Түшмэд, ноёд минь хүлээзнээч! гэж цэцэн хүүг өчихөд нь цугларсан хүмүүс ирж хараад яасан сүрхий сөргүү дуугардаг хүү вэ гэж гайхацгаав. Хаад, ноёд, түшмэлүүд хүн бүр хүүгийн хэлсэн үгийг дор бүрдээ ярилцан суухад, 

	— За харгуйд хань болж ирсэн хүү минь миний амь биеийг авран, орон нутгийнхаа нэр цолыг аврах цаг чинь ирлээ. Дөрвөн бэрх гэж юу байдаг юм бэ? гэж ноён хүүгийн чихэнд чичирсэн хоолойгоор эелдэгхэн шивнэв. 

	Тэр хоёр хоорондоо наргиж наадаж байгаа юм шиг байв. 

	— Дөрвөн бэрх гэж нэг нь хаанаасаа ямар ч түлхүүрээр нээгдэх оньс нь олддоггүй шил хайрцаг байдаг юм. Тэр хайрцгийн оньс арга нь ганц усан түлхүүр салхин түлхүүр байдаг юм.  

	— За за тэгээд? гэж ноён урамшин суув. 

	— Хоёрдох нь хоёр гүү байдаг. Эх унага хоёр гэж мэдэх аргагүй ав адилхан юм. Ялгах арга бол хоёр гүүний хооронд өвс хаяж өгөхөд унага нь хоншоороороо өвсөө өлгөж хаяж байх болно гээд цэцэн хүү дуугүй болов. 

	Гурав дахь нь гэж ноён хошуу цорвойн аргадав. 

	«Үхэр шиг хамартайд нь дөр хийгээд дуртай тийш нь хөтөлж болно» гэж инээдээ барьж ядан хэлжээ. 

	— Гуравдах нь юу вэ? гэвэл модны үзүүр, ёзоор нь мэдэгдэхгүй бол урсгал усанд хөвүүл, урсгалаа дагасан талыг үзүүр гэж мэд гэв. 

	— За сүүлчийн бэрх юу вэ? гэж ноён уухилан асуув. 

	— Сүүлчийн дөрөв дэх бэрх бол: хоёр могой, эр эм нь мэдэгдэхгүй. Тэрийг ч ноён та ялгах биз дээ гээд цэцэн хүү үгээ таслаад доошоо харав. 

	Ноён ухаалан уураг тархиндаа гүйлгэн бодоод бодоод тааж чадсангүй. Бээлийн чинээ биетэнд басуулж явах боллоо гэж зэвүү хүрэвч хүүг аргадаж явбал хал үзэхгүй гэж бодоод: Хурц ухаантай цэцэн хүү минь эхэлсэн юмыг эцэст нь хүргэх шиг сайхан юу байх вэ. Тэр яриагаа үргэлжлүүлье гэж ноён аргадав. 

	— Аа тэгж болно. Хоёр могойн эр эмийг ялгахын тулд хоёр янзын элс атгаж өгөх хэрэгтэй. Эр могой заавал ширүүн элсэн дээр цагаригладаг. Эм могой зөөлөн элс шилж дээр нь цагаригладаг. Ноён, дөрвөн бэрх гэж ийм л байна даа гэж цэцэн хүү хэлэв. 

	— Цэцэн хүү гэж зөв л нэр хайрласан юм байна. Дөрвөн бэрх гэж иймэрхүү л байх гэж санасны минь зөвөөр хэллээ. Ховорхон хүү байна гэж ноён мэддэг хүн болов. 

	Их удаан хүлээлгэж байна гэж түшмэд индэр дээр гарч ирэхэд:

	— Тэмээний сүүл газарт тулаагүй тэхийн эвэр тэнгэрт хүрэхгүйд хэл! Чадахгүй бол биедээ гомд! гэв. 

	Ноён өндөсхийн! босоод цэцэн хүүгийн хэлсэн үгийг хэлж Манжийн хааныхаас гаргасан таашгүй дөрвөн бэрхийг тааж, тэр жасаанд ирсэн ноёд, түшмэд, цугларсан олонд гайхагдав. 

	Цэцэн хүүгийн ач тусаар ноён таагдашгүй дөрвөн бэрхийг хааны жасаан дээр таасандаа «Мэргэн ноён» гэдэг цолтой болоод цэцэн хүүтэй орон нутагтаа буцаж явахдаа «Энэ хүүгийн ачаар, толгойгоо авхуулчхалгүй, харин нэр цол дээрээ «мэргэн» гэдэг цол нэмлээ дээ гэж бодож явав. 

	 

	* * *

	 

	Мэргэн ноён нутагтаа буцах замдаа цэцэн хүүгийн ээж аавыг нүүлгэж өөрийнхтэйгөө айл аймаг буулгав. 

	Албандаа тохиолдсон хүнд хүчир асуудлыг цэцэн хүүгээсээ асууж шийддэг болжээ. 

	Тэгээд байж байтал Мэргэн ноёныг бушуу түргэн ир гэж яамнаас зар иржээ. 

	— Намайг их яаралтай ир гэж яамнаас зар иржээ. Тэр ямар юм болох гэж байгаа бол? Хүү минь чи тэнд очилцооч гэж гуйв. 

	Болох л доо гэв.  

	Хоёулаа гангар гүнгэр гэсээр хүрэх газартаа хүрчээ. 

	Яамны ноёд түшмэд бэлгийн хариуд ямар бэлэг илгээхээ олж ядан байцгаав. 

	Мэргэн ноёныг орж очингуут бүх хүмүүс хоёр тийшээ ярагдан зай тавьж өгөв. Ноёд, түшмэд их хүндлэлээр хүлээж угтав. 

	— За амбан ноёд ямар асуудал шийдэх гэж надад зар явуулав? гэж мэргэн ноён тоомсоргүйнхэн дуугарав. 

	— Мэргэн ноён! Өөлд Монголоос алт мөнгөн бэлэг бидэнд ирээд байна. Түүний хариуд ямар бэлэг илгээх тухай яриа хөөрөөн болоод байна. Таны айлтгалыг хүлээж байна гээд, алт мөнгөн бэлэг авчирч дэлгэв. Мэргэн ноён тэрийг нь хальт хараад:

	— Удахгүй ярилцъя гээд гарч одов. 

	Гадаа гарангуутаа

	— За чи минь бэлгийн хариуг шийдэж өгөх боллоо шүү дээ? Хариу ямар бэлэг таармаар санагдаж байна гэж Цэцэн хүүдээ тал засан долигонов. 

	— Хариас ирсэн алт мөнгөн бэлгийг гярхай сайн шинжин үзэхэд түүн дээр нууц утгын тэмдэг тавьсан байна гэж бодлоо. 

	— Ямар нууц утгын тэмдэг вэ?

	— Нууц утга нь: Танай орон нутагт «битүүг таах, хатууг хэмлэх» ухаантай хүн төрөөгүй гэсэн туршуул бэлэг ирсэн байна. 

	— За хариуд ямар бэлэг өгвөл таарах вэ?

	— Хариу нь: Талын тарвага тасарсан биш, хар хаданд хайртай биш, тасын өд олдохгүй биш. Эд бүгдийг цуглуулж бэлгийн хариуд илгээгээрэй гэв. 

	— Яаж хийх вэ?

	— Яах юу байх вэ? Тарвагаа битүү өвчөөд, туламдаа хар чулуу, тасын өд хийгээд амыг нь чивчиртэл боогоод бэлэг болгон барих хэрэгтэй. Тэр бэлгээ эзэнд нь хүргэж очихдоо бүгтэр шаазгайн мах дуустал идэх нэг түшмэл аваад очих хэрэгтэй гэж Цэцэн хүү мэргэн вандаа хэлэв. 

	Мэргэн ван хүүгийн хэлсэн үгийг мартчих вий гэж амандаа бувтнасаар орж ирэнгүүтээ: 

	— Үүнд хариу өгөхөд сүйд болох юу байх вэ. Бөөгнөрч цуглараад ярилцаад байх ч юм алга гэж хэлээд нүд ширвэн ихэмсэг суув. 

	— Та минь л айлдаж өгөөч дээ гэж ноёд түшмэлүүд гуйв. 

	— Талын тарвага тасарсан биш, хар хаданд хайртай биш, тасын өд олдохгүй биш. Энэ бүгдийг нийлүүлээд бэлгийн хариуд илгээгээрэй гэв. 

	— Яаж хийх вэ?

	— Тарваганы арьсыг битүүгээр нь өвчөөд туламдаа хар чулуу, тасын өд нэгийг хийгээд амыг нь чивчиртэл боогоод бэлэг болгон Өөлд Монголд барих хэрэгтэй байна. Тэгэхдээ бүгтэр шаазгайн бүтэн мах идэх түшмэл хүн та нарын дунд бий юү? гэж ноёд, түшмэдийн дундуур нүд бэлчээн харав. 

	— Байна, байна. Тийм юм идэлгүй яах вэ гэж олны дундаас нэг нь хэлэв. Тэнд цугларагсад нирхийтэл инээлдэв. 

	— Хэн бэ?

	— Өвгөн түшмэлээс эхлээд шаазгайн мах идчих түшмэл ноёдын дунд захаас аван байгаа юм биш үү? гэж хөдөөгийн нэгэн хүн тохуурхсан янзтай дуугарав. 

	— Тэгвэл л боллоо. Өвгөн түшмэл та хэлсэн үгэндээ хүрэх юм байгаа биз дээ гэж Мэргэн ноён лавлан асуув. 

	Цугларсан олны дундаа хөгширч өвгөрсөн түшмэл босоод халзан толгойгоо илэнгүүт:

	— Залуудаа шаазгай махыг ум хумгүй л идчихдэг сэн. Одоо ч хулчийхгүй гэв. 

	— За өвгөн түшмэлтэйгээ арван настай хүүгээ явуулахаар шийдэх шив дээ гэж Мэргэн ноён хэлэв. 

	Нэг ч хүн зөрсөнгүй. Тэгэвч яах гэж арван настай хүүг тийш нь явуулахаар шийдсэнийг хүн бүхэн дотроо гайхаж байв. Мэргэн ноён бас л цэцэн хүүгийн хэлснээр хэлж олны дунд гайхагдав. 

	Өвгөн түшмэлийг мордоход нь Мэргэн ноён ингэж захив:

	— Энэ жаахан хүүгийн хэлсэн үгээр явбал хэрэг зориг чинь бүтнэ гэж чихэнд нь шивнэжээ. 

	 

	* * *

	 

	Өвгөн түшмэл нэгэн өглөө арван настай хүүгийн хамт зөн олны хэргээр аян замдаа гарав. Хоёулаа дуу шуу ч үгүй л явжээ. Аян замын явцад Мэргэн ноёны захисан захиа гэнэт санаанд оров. 

	— За хүүхээ аян замын зугаа гаргаж явсаар Өөлд Монголд хүрэх ч дөхөж байна. Би чинь өвгөн настай хүн, чи чинь хар нялхаараа байна. Тэнд очоод юу гэж ярьж хөөрөх болоод байна гэж өвгөн түшмэл ёжтойхон хэлэв. 

	— Өвгөн түшмэл намайгаа харгалзана даа. Нүдээр харж чихээр сонсоогүй байж тааж дэмий ярих хэрэг байх уу? Зорьсон газартаа хүрч олонтой нь уулзан золгож байж ярилцвал хавьгүй дээр байх даа гэж бодож байна. 

	Мань түшмэл хүүгийн хэлэхийг сонсоод үг дуу ч үгүй газар ширтэн дуугаа хураав. 

	 

	* * *

	 

	Өвгөн түшмэл арван настай хүү хоёрыг Өөлд Монголын эрхтэн ноёд зочны ёсоор тосон угтаж байв. Өргөн талын ногоон зүлгэн дээр шинэхэн цагаан гэрт идээ цагаа зас, түүний адагт бөгтөр шаазгайн мах (зум) тавьжээ. Өвгөн түшмэл ханцуй шамлаж баруун ташаандаа зүүсэн мөнгөн иштэй хутгаа сугалж зум махыг бүгдийг нь идэхээс өөр юм мэдэхгүй харин ууцан талаас нь хөндөнө гэж бодсоноо ярьжээ. 

	— Болохгүй, тэгж огт болохгүй! Миний идэх махыг тааруулж өгөөд цаадхыг нь өөрөө л идчихээрэй. Толгойноос нь эхэлж идээд толгойны хамгийн сүүлд сүүлний үеийг нь мөлжөөд тавагтай ясан дээр нь тавиад өгөөрэй тэгвэл нэг ухаан байна гэв. 

	— Өвгөн түшмэл:

	— За за болмоор санагдаж байна гэв. 

	Тэгээд хүүгийн идэх махыг өгөөд, зумыг толгойноос нь эхлэн идэж, цөмийг нь бараад хамгийн сүүлд сүүлний үеийг нь мөлжөөд тавагтаа тавив. 

	Тэнд айл аймгаараа байсан Өөлд Монголын түшмэд, ноёд яасан сонин заншилтай юм бэ? гэж гайхацгаав. 

	Тэгсний дараа өвгөн түшмэл Өөлд монголын бэйсэд бэлэг барихдаа:

	— Танай алт мөнгөн бэлгийн хариу болгон, тал хээр нутгаар давхиж явдаг тарваганы арьсан туламтай бэлэг барья гэж бэйсэд нь барив. 

	— Танай бэлгэд их таатай байна гэж тэр бэйс бэлгийг авахдаа энэ дотор юу байгаа бол гэж их сонирхов. 

	Цэцэн хүү тэр бүгдийг ажиглан суув. Тэнд суусан түшмэд, ноёд сонирхсон л бололтой. Айл аймгаараа ярилцан хонох гэж Өөлд монгол нэг түшмэлээ үлдээв. Үлдсэн түшмэл ярьж суухдаа:

	— Танайхан хэр баян улс вэ? гэж асуув. 

	Тэгэхээр бэлэг хүргэж ирсэн өвгөн түшмэл хүү рүүгээ хялам хийгээд дуугүй суучхав. 

	Өвгөн түшмэдийн дуугарахыг хүлээж ядаад:

	— Юу байх вэ дээ. Сормуусны төдий дээ гэв. 

	Цэцэн хүү эргүүлээд, танай Өөлд монголынхон хэр баян улс вэ? гэж асуув. 

	— Манай өөлд монголынхон өнөр баян даа: Толгойн үс мэт гэж Өөлдийн түшмэл сайрхав. 

	Тэгж ингэж ярьсаар унтацгаав. 

	Маргааш өдөр нь жинхэнэ заллага ирэв. Тэнд очих гэж бэлдсээр:

	— За өвгөн түшмэл одоо тэнд юу болох гэж байна мэдэв үү? гэж хүү асуув. 

	— Ер мэдэхгүй, чи минь л мэдэж байгаа байх. 

	— Тэнд ихээхэн хүндэтгэл бэлдсэн байх ёстой. Архи их тавьсан байх. Та одоо согтож байна гэхээр халамцуу байдал гаргаарай, би танд түшиг болж авчирна гэв. 

	Мань хоёр заллагад очив. Өөлдийн ноёд, түшмэд бүгд л цугларчээ. Ёс төр ихтэй гэдэг нь ч жигтэйхэн. Аяга аягаар архи арз алга дамжин цэлэлзэнэ. Хундага хундагаар хорз хуруу дамжин мэлтэлзэнэ. Хүн бүхэн согтож хөгжин цэнгэцгээв. Тэр үед өвгөн түшмэл халамцаж согтсон байдал үзүүлж ам зөрөх ч янз гаргав. 

	— Түшмэл ноён хүлээзнэ! Ууртай ч гэсэн ухаантай сан даа. Буусан гэртээ очиж амарч дугхий гэж Цэцэн хүү өвгөн түшмэлээ ухасхийн аваад гарав. 

	Тэр хоёр буусан гэртээ ирэхэд нь гэрийг нь нүүлгээд өөр газар барьчихсан байжээ. 

	— Яасан жигтэйхэн юм. Бидний буусан гэр эндсэн дээ гээд гэрийнхээ бууринаас алхам ч зайлалгүй Цэцэн хүү дороо зогсов. 

	Тэгэхээр нь Өөлдийн түшмэд ноёд нөгөө гэрийг авчирч хуучин буурин дээр нь барьжээ. 

	Яриа хөөрөө, наргиа цэнгээ дуусаж өвгөн түшмэл, Цэцэн хүү хоёр орон нутгийн зүг жолоо залжээ. 

	«Энэ өвгөн өтөлтлөө ухаа ороогүй, өдий болтол алба хэлэлцээгүй юмаа даа» гэж Цэцэн хүү буцах замдаа бодож явжээ. 

	Айлчид мордсоны дараа Өөлдийн бэйс, ноёд түшмэд ард олноо бүгдийг нь цуглуулав. 

	— За ирсэн түшмэлтэй манайхны түшмэлүүдээс хэн нь хамт байлцав. Тэр түшмэл юу юу ярьж, ямар шүү байдалтай байсныг нэг ч юм үлдээлгүй яриарай гэв. 

	Холоос ирсэн түшмэлтэй хамт байсан түшмэл ард олны өмнө гарч юу үзэж мэдсэнээ бүгдийг нь ярив. 

	— Та нар энэ тухай юу гэж бодоцгоож байна? Та нар бүгдээрээ авгай хүүхдээ харахаас биш, алсыг хардаггүй байна гэж Өөлдийн бэйс доод түшмэд ноёдоо зэмлээд, ингэж хэлэв:

	— Тэр түшмэл зумыг толгойноос эхэлж идсэн нь Өөлдийн хамгийн том түшмэл миний биеийг идэхийн ёр. Хүзүү сээр идсэн нь доод түшмэл та нарыг идэхийн ёр. Сүүлний үеийг мөлжөөд тавагтай ясан дээр тавьсан нь бид бүхнийг идэхийн ёр. Сормуусны үсийг хэзээ ч авдаггүй мөнх юм. Харин толгойн үсийг сар бүр авхуулдаг юм. Тэгэхээр манай Өөлд Монгол он удаан жил тогтнохгүй гэсэн утгатай болж байна. Байсан гэрийг нь зөөж өөр газар барихад тэр жаахан хүү орж өгөөгүй. Тэр бол бид нарт алганы чинээ газар ч өгөхгүй гэсэн хэрэг юм. Өвгөн түшмэл агсагнах байдал гаргасан явдал бол дайтвал ч дайтъя гэсэн хэрэг билээ. Бид алт, мөнгө бэлэг болгон илгээсэн шүү дээ. Тэд нар бидэнд юу авчирч өгснийг үзээд тайлж хэлэхэд: Тас шувуу болоод ч тэнгэрт хөөрсөн ч, тарвага болоод газарт орсон ч, хад чулуу болоод газар дээгүүр тарсан ч, барьж аваад дээсээр хүлэх чадалтай гэдгээ мэдүүлэх утга илэрхийлжээ. Ийм их хүч чадалтай, мэргэн ухаантай ард түмэнтэй ямар ч хүчтэн дайтах санаа гаргаад хэрэггүй гэж Өөлдийн бэйс түшмэд мэдэлтнүүд хэлжээ. 

	Арван настай хүү цэцэн мэргэн ухаанаараа газар бүхэнд алдаршиж ард олны амнаас ам дамжин алдар цол нь дуурьссан гэдэг юм.

	 


ТАРИАНЫ ҮР

	 

	Өвлийн нэг хялмаалсан хүйтэнд хүүрзгэнэ идэх юм эрж хот айлын хашаа хорооны дээгүүр элэн халин нисэж явснаа, өвсний хашааны дэргэд амандаа бургас зуусан гахай гудчин турхирч явахыг ажиглан хараад:

	— Гахай! Гахай! Чи яагаа вэ? Юунд уйлж унжаад байна аа? гэж асуугаад хашаа дотор энд тэнд хаягдсан буурцаг тоншиж явав. 

	— Чадал тэнхээ ч доройтож дээ! гээд бургас хэмлэн бөнжгөнөтөл чичирч байв. 

	— Юу болоо вэ? Хөдөө гадаа тарваган тахал гарсан гэв үү? гэж хүүрзгэнэ асуув. 

	— Тэрийг нь ч мэдээгүй, хүзүү сээр, дөрвөн мөч хайрсан айхавтар хүйтэн байна. Энэ хавьд идэж уух ч юм байхгүй өдөртөө өлөн, шөнөдөө даарах юм гээд бургас бутхан зажилж байв. 

	— Ээ хөөрхий дээ! Би ганцаараа өвлийн хүйтэнд даарч зутарч явна гэж бодож явсан юм. Харин тарга хүч сайтай гахай ядарч зутарч яваа юм байна даа гэж хүүрзгэнэ хэлэв. 

	— Зуны цагт газар хадарч, ургамлын үндсээр хооллож, тарга хүч авсан маань өвлийн хүйтэнд турж байна гээд гахай хорр хорр гэв. 

	— Үнэн ээ хэлэхэд, гахай урин цагт өвс ногооны хорхой шавж хүртэл түүж идээд гэдэс цатгалан явдаг даа. Харин одоо гээд хүүрзгэнэ хүг хүг хүг дуугаран эргэж тойрон тонголзоно. 

	— Одоо ингээд яах вэ? гэж гахай халбагар чихээ далбагануулан Хүүрзгэнэ өөд харна. 

	— Ээ дээ! Та нар шиг даль жигүүртэй сэн бол өвлийн цагт идэж уух юм элбэгтэй гэдэс цатгалан байх сан билээ гэж гүвтнэв. 

	— Хаашаа яах байсан юм бэ? гэж хүүрзгэнэ шалж асуув. 

	— Нэг л арга бий дээ!

	— Ямар?

	— Гахай урт чихтэй гэж дуулаагүй юм уу?

	— Юу дуулаадхав даа? гэж хүүрзгэнэ гахайг өөд их ойртов. 

	— Арван хоёр жилийн ахлагч ам цагаан хулгана миний чихэнд аятайхан юм шивнэсэн. 

	— Дуулж сонссон сонин хачин юмнаасаа надад ярьж өгөөч дээ? гэж хүүрзгэнэ гуйв. 

	— Бөөрөнхий дэлхийн нэг буланд, бүх дэлхийн нэг тохойд том үртэй тариа байдаг гэнэ. Түүнээс газарт таривал, ганц том үрээс идээ будаа горхи шиг гоожиж, булаг шиг бургилж амьтан бүхэн идэж уух юмаар элбэг дэлбэг болдог юм гэж гахай ах цэцэрхэж байв. 

	— Яасан жигтэйхэн юм бэ? За байз уу! Тэрийг олж тарих сан гэж хүүрзгэнэ догдолно. 

	— Тэгмээр л байна даа! гээд гахай доошоо хараад бодол болон байснаа, би ч үнэндээ явмаар байна. Гэтэл над шиг амьтан, мэлхий шиг мөлхөөд, тэр хаа холын оронд хэзээ хүрэх вэ дээ гэж гахай урам муутайхан гоншигнон сууна. 

	— Хэлээд байгаа тэр газар чинь хэр хол юм бэ? гэж хүүрзгэнэ асуув. 

	— Хол оо хол! Хөлгийн туруу гишгэж үзээгүй, хон хэрээний хоёр далавч цуцаад хүрч чадаагүй, айван тайван нутаг байдаг юм гэнэ билээ. Тэр нутгийг эзлэн суудаг харамч хатуу хаан байдаг. Нөгөө тэр том үр тэдний нутагт хамгаалалттай байдаг юм гэнэ. 

	— Өө тийм үү? Ер нь түүнээс хэдэн томыг хувааж авбал яадаг бол? гэж хүүрзгэнэ тэсэж ядан асуув. 

	— Хүссэн зоргоор ч өгөхгүй дээ! Тэр хааны харамч хахир гэдэг чинь яахын ч аргагүй. Өдөрт харуулаар мануулж, шөнөд өөрөө түүнийгээ дэрлэж хэвтдэг юм гэнэ билээ гэж гахай ах горьдлого муутайхан ярив. 

	— Тийм юм уу? Үгүй ер нэг аргыг нь олж болдоггүй юм болов уу? гэж хүүрзгэнэ зоримог ярьж гахайд улам дөхөв. 

	— Харин ээ, харин чи минь л даль жигүүртэйгээрээ чадвал чадна гэж гахай ах сэтгэл хөдлөн хэлэв. 

	— Тэр том үрийг авчирчихвал ч бид нар ч газраа янзална л даа гэв.  

	— Хүүрзгэнэ гурав хоногийн турш биеэ бэлдсэнээ нэг өдөр баруун тийшээ хөх тэнгэр, хөвөн үүлийг хага зүсэн харвасан сум шиг шуугьж, харагдах бараагүй шингэчхэв. Эцсэн цагтаа амарч, үдэлсэн цагтаа идэж гурван сарыг гурав хоногоор товчлон явахдаа үүлтэй тэнгэрийн доохнуур, үзүүртэй модны дээгүүр элэн халин ниссээр баруун тийшээ явах тутам налайтал улам дулаарав. Яасан аятайхан дулаан газар вэ? Өвлийн цагт гарсан юм сан одоо зун болж байгаа юм бол уу? гэж гайхан явав. Тэгээд нисэж явтал цагаан шаазгай биетэй хүүрзгэнүүд замд тааралдаад:

	— Хөөе! хөөе! Бидний ураг төрлийнхнөөс явна. Яасан хачин хувцастай юм бэ? гэж хувцсыг нь гайхаж, даль жигүүрийг чинь харахад ноорчихсон байна. Хаанаас хаа хүрэх гэж явна гэж сонирхон асууцгаав. 

	— Тэртээ зүүнтэйгээс хөлгийн туурай хүрээгүй, хон хэрээний хоёр далавч дийлж ирээгүй, түм буман уул ус, том том далайн дээгүүр нисэн ирлээ гэв. 

	— Ээ зайлуул, яасан их холоос яваа юм бэ? Зорьсон хэрэг нь юу юм бол доо? гэж хүүрзгэнүүд гайхан асууцгаахад нь хэрэг зоригоо цөмийг нь хэлжээ. Ах дүү төрөл садан та бүхэн минь надад тус нэмэр болооч дээ? гэж Хүүрзгэнэ гуйв. 

	— Тэгэлгүй яах вэ, тэгэлгүй яах вэ. Тэгээд яасан сүрхий юманд зорьсон юм бэ? Харамч хатуу хааныхан тарианы тэр том үрээсээ нэгийг ч гадагш гаргахгүй хав дараад хэвтдэг юм гэж нутгийн хүүрзгэнүүдийн нэг нь урамгүйнхэн хэлэв. 

	— Холоос зорьж ирсэн айлчиндаа арга эвийг нь олж ач болж чадахгүй гэж үү? гэж нөгөөдөх нь хэлэв. 

	— Аргагүй бид туслах ёстой! гэж нутгийн хүүрзгэнүүд шийдэж харамч хатуу хааных руу нисэцгээв. Хүүрзгэнүүд айлчнаа дагуулаад орох нүх цоорхой эрж ордны гадуур нисэцгээж байснаа үүдний тотгоны дээхнүүр гар багтмаар зай байхыг олов. 

	— За ордонд олуулаа ороод хэрэггүй. Нэг нь айлчинтайгаа орох хэрэгтэй гээд ахлагч нөхрөө томилов. Тэр ордонд орсон чинь бурхны гүнгэрвааны урд зул өргөчхөөд Харамч хатуу хаан тийшээ хараад буян хурааж байв. Хоёр хүүрзгэнэ хаанд сэмээрхэн ойртож очоод дэрлэсэн том дэрий нь хошуугаараа тоншоод үзэхэд гарцаагүй нэг юм байгаа бололтой. Арван хоёр жилийн ах ам цагаан хулгана аргагүй үнэн хэлж дээ гэж явуул, хүүрзгэнэ хошуугаараа цоо тоншоод дэрийг нь гоожуулах гэсэн чинь арьсан ууттай дэр ер цоорохгүй байв. Одоо яадаг юм билээ гэж хүүрзгэнэ гуньж байснаа гэнэт нэг мэргэн арга олов. Дэрний оёдлыг ханзалж, ханзалж хоёр гурван том үр гоожуултал хаан найтаагаад сэрчхэв. Эзэн хаан сэрчихлээ гэж хоёр хүүрзгэнэ бодоод унасан том үрүүдээ түүж аваад тагт дээр гарч нуугдав. Тэгж байтал бурхны урдах том хоовон цөгцнүүд шиг том том үр байхыг харав. 

	— Одоо ч болно доо гэж тэр бодоод Харамч хар хааныг хурхирахлаар нь зөөлхөн очиж хоовон цөгцнүүдэд байгаа том том үрийг ум хумгүй тоншин залгаж нэг нэг цөгц хоослоод дараагийн цөгцнүүдийг хоосолж байхдаа сандарч нэг цөгц унагачхав. Гүнгэрвааны дээрээс унасан цөгц хангир жингэр дуугаран унахын сацуу харамч хатуу хаан дуу шүү болон хашхирав. Ад чөтгөр амь биеийн минь хорлох гэж байна уу? гэж орь дуу тавьж байх үед хоёр хүүрзгэнэ сүрхийн нисээд орж ирсэн нүхээрээ гарах гэтэл нутгийн хүүрзгэнэ түрүүлж гараад явуул хүүрзгэнэ гарч чадсангүй. Хүүрзгэнэ яах аргаа олохгүй гэр дотуур нь нисэж байв. Хатуу хар хаан хараал ерөөл болон байснаа хүүрзгэнийг барьж авахаар шийдэж орон гэр дотроо сандран гүйв. Хүүрзгэнэ гарах нүхэнд хүрэхийн хооронд хааны гар сарвагас гэснээ сүүлнээс нь шүүрээд авав. Хүүрзгэнэ байдаг чадлаа гарган хоёр далавчаа сүрчигнүүлж муухай юм хааны нүүр лүү цацчихаад хэдэн өд гарт нь үлдээгээд нисээд алга болов. 

	— Хаанаас ийм хачин юм гараад ирэв. Бариарай! Алаадхаач гэж Харамч хатуу хаан орон гэртээ орь дуу тавьж толгой руугаа шаагаад л эмч домч лам нар минь туслаарай! гээд л сүйд болов. Явуул хүүрзгэнийг гарангуут нь нутгийн хүүрзгэнүүд тойрч, за яав? сүйд болох дөхөв үү? бие чинь зүгээр үү гээд л сэтгэл зовон асууцгаав. 

	— Зүгээр зүгээр! Айж сэтгэл зовох юм болоогүй ганц хоёр өд сугалуулчихлаа гэж хэлээд эргэж харав. 

	— Тэр яах вэ дээ! гээд хамт явсан хүүрзгэнэ хоёр гурван өд өөрөөсөө сугалан авч:

	— Найз нөхөр болсны тэмдэг болог гээд нөхрийнхөө сүүл рүү хатгав. 

	— За эв гавийг нь олж идтэй юм шиг авлаа даа чи гэж хүүрзгэнэ талархав. 

	— За айлчин минь санасандаа хүрч, сарвайснаа авлаа даа гэж нутгийн хүүрзгэнүүд магтацгаав. 

	— Тэглээ! тэглээ! Та бүхнийхээ тус дэмээр л бүтлээ шүү дээ! гэж хүүрзгэнүүдийн өмнө хүзүү сунган дохилзов. 

	— Холоос зорьж ирсэн хүндтэй айлчин минь тээшин дээрээ тээш нэмж буцаарай гээд хамт явсан нутгийн хүүрзгэнэ өөрөө авсан том үрүүдээ гаргаж нэмэрлэн өгөв. 

	— Үгүй дээ! үгүй! Та нарт хожмын нэг цагт хэрэгтэй шүү дээ гэв. 

	— Зүгээр, зүгээр! Бид нутагтаа байгаа юм чинь Харамч хатуу хааны дэрэн доторх том үрүүдийг ганц нэгээр нь авсаар байгаад дэлхий дээгүүр цацчихна гэж ахлагч Хүүрзгэнэ хэлэв. 

	— Тэгвэл ч аштай юу даа!

	— Аян замд чинь аюул тааралдаж магадгүй гэж өөрсдийнхөө дундаас хоёр хүүрзгэнэ томилов. Газрын тэг дунд хүргэж өгөөд ирээрэй гэв. 

	— Гялайлаа, гялайлаа! Үеийн үед тасаршгүй, эвийн дээдээр нөхөрлөв. Та нар минь манай нутагт очицгоогоорой! Нааш цаашаа явцгааж байя гэв. Та нар жаргалтай сайн сууцгаагаарай! гээд явуул хүүрзгэнэ хоёр нөхрөөрөө үдүүлээд орон нутаг руугаа торойтол нисчхэв. 

	 

	* * *

	 

	Хүүрзгэнэ нутагтаа ирэхэд хаврын урь орж, үндэс бүхэн хөөж, жигүүртэн олон шувууд шулганан жиргэж байв. 

	— За нөхөр минь хэрэг зориг бүтэв үү? гэж хамгийн түрүүнд гахай хүрч ирэв. 

	— Хэрэг бүтсэн гэв. 

	— Өө ашгүй дээ! Нүдээрээ үзэж, сэтгэлээ баясгацгаая гэцгээв. 

	— Хүүрзгэнэ уутнаас том том үр гаргаж харуулав. 

	— Хөө! яасан хачин юм бэ?! Ёстой эрдэнэ байна даа! Хаанаас ч олдошгүй, юугаар ч сольшгүй өв хөрөнгө байна шүү дээ! За гайхацгаахаа больё! Газар чийгтэй байхад том үрүүдээ суулгая! Зарим нь газраа хагалж бэлд! Тарихын нь өөрөө мэдээрэй гээд гахай шантгар хоншоороороо шаварт газрыг хүү татан хагалж удсан ч үгүй гэрийн буурин чинээ газрыг сэндийлж дуусахдаа элдэв янзын үндэснүүдийг цөмийг нь идэхийг нь идээд хаяхыг нь хаяад цэвэрлэчхэв. Хүүрзгэнэ олж ирсэн том том үрээ нэг нэгээр нь газарт аятайхан суулгав. 

	— Алганы чинээ газраас арван бухал, хормойн чинээ газраас хорин бухал болж ургаарай гэж тэр хоёр ерөөгөөд амрав.  

	 

	* * *

	 

	Намар болж, тэр хоёрын тарьсан тариа хүнээс өндөр ургаж үндэснээсээ эхлээд толгойгоо хүртэл дөрвөн талаасаа сөдөлж, иш дээрээ идээшин толгойгоо дааж ядсан, алтан тариа салхины аясаар халиуран ганхаж байв. Атга тариа минь арван сав тариа болон арвижлаа гэж хүүрзгэнэ гахай хоёр баярлахын дээдээр баярлав. Тэр шинэхэн их ургацын сургаар газар газрын амьтан тал бүрээс цугларч гайхахын ихээр гайхан шохоорхон шагшиж байхад бас хүмүүс ирж тэр тарианаас амсаж үзээд

	— Сайхан идээ байна даа! Хуулганы цуглуулсан мэхээрийг булааж идэж байхаас хавьгүй дээр сайхан идээ байна гэж ярилцаад Хүүрзгэнэ гахай хоёрын тарианаас хишиг авч тэр хоёрт баяр талархлынхаа дээдийг дэвшүүлжээ. Үүнээс хойш хүн гэдэг амьтан элдэв янзын зэвсгээр газар хагалж тариа тарьдаг болсон юм гэнэ. Түүнээс хойш жилээс жил ирэх тутам тариалангийн газар өргөжиж, Хүүрзгэнэ, гахай хоёроос эхлээд барагдашгүй их хоолтой болсон гэнэ. Сүүл сүүлдээ хүмүүс тариагаа хурааж авч дийлэхээ байхаар адуу малын хоол болгож, бүр заримдаа овоолоостой тариагаа хямгадаж чадалгүй ус цасанд норгоод нар салхинд хамаагүй хаяж муудуулчихдаг тал ч гарсан гэдэг.

	— Энэ чинь яаж байгаа хэрэг билээ! Бид хоёрын зовж зүдэрч байж олсон хөрөнгө хогшлыг тоохоо байгаад тоглоом тохуу болгох болов уу? гэж Хүүрзгэнэ гахай хоёр их л бухимдав.

	— Идэж хооллох юм татраад ирэхээр, түүнээсээ нааш нь гээд тарианы ишээс түрүүг нь шувтран байтал нохой гүйж ирээд:

	— Ээ зайлуул! ганц миний идэх хувийг үлдээгээч дээ? гэж гуйхад тарианы сүрлийн үзүүрт байсан сөөм хэртэй түрүүг авч нохойн хувь гэж орхисон юм гэнэ.

	 


ХАВЧИГ НОРОВ

	 

	Хавчиг Норов гэж ам хэл нь гүйцэгддэггүй, улаан хэлтнийг урдаа оруулдаггүй олонд алдаршсан хүн байжээ. Ойр орчинд нь түүнд ам нээх хүн ч үгүй болохоор, өвөр дөчин есөн хошуунд очиж, амбантай цэц булаалдахаар явж гэнэ. Аян замын холыг алжаалгүй туулж өвөр дөчин есөн хошуунд дөхөж очив. Хоёр таягаа барьчхаад л амбаны үүдэнд дөхөөд очтол, зуудаг нохой нь учир зүггүй дайраад ирэхээр нэг таягийнхаа үзүүрийг аманд нь зуулгаж нөгөө таягаараа хоншоор луу нь хусчихсан чинь гангинаад л гэрээ тойроод зугтаачхав. Хавчиг Норов хавчиг үүргээ мөрнөөсөө мулталж амбаны гэр дээр пидхийтэл хаячхаад л гэрт орж, мэнд ус ч үгүй шууд яваад л баруун талд байсан олбог түшлэг дээр суугаад явган ширээг нь өмнөө тавьчихав. Намайг их доромжилж байна гэж амбан дургүй нь хүрч хэдэр угтав.

	— Нохой яагаад зодоод байна.

	— Би Шагжаа бандийн сахилтай хүн, нохой зодох ч бараг биз дээ! гэж лам хүн болох гэж хэлэв.

	— Гэр дээр юу хаячхав?

	— Гэлэн хүний үүрч явдаг хавчиг үүргээ хаячихсан юм.

	— Лам хаанаас явж байна.

	— Да хүрээнээс явж байна.

	— Да хүрээ чинь хаа байдаг юм бэ?

	— Далан давааны цаана, долоон уулын тэртээ.

	— Тэр чинь хаа байдаг юм бэ?

	— Өндийгөөд чи харж чадахгүй бол өргөж өгч би чадахгүй. 

	— Юу юун дээр сууж байна гэж олбог түшлэг ширээг заав.

	— Дагтаршуулж зулсан тангад ямааны ноолуур дээр сууж байна.

	— Юу түшиж сууж байна гэж түшлэгийг зааж асуув.

	— Далан хонины даахируулсан ноос, төв хүнд тавьдаг түшлэг гээч юм.

	— Урд чинь байгаа юу вэ? гэж ширээг заав.

	— Ууланд байхдаа ургаа мод, унасан хойноо дүнз, зүсээд банз, зүйгээд ширээ гэв. Амбан хэлэх үг олдохгүй хий бухимдан эхнэр лүүгээ хялам хялам харж

	— Миний жинстэй малгайг аваад өгөөч гэв. Тэгээд малгайныхаа жинсний шүрийг харуулаад:

	— Энэ юу вэ? гэж асуув.

	— Улаан шилээр миний урд орох нь уу? ярих цагаа болохоор би ярина.

	— Тоомсоргүйнхэн тэгж ярихаар амбаны авгай цухалдаж:

	— Амбаны урдаас ам гардаг нь юу билээ гэв? гэв.

	— Эхнээр! дуугай дуугай! Чамаар төр бариулах гэж аваагүй, тогоо шанага бариулах гэж авсан гэж Хавчиг Норов хэлэхэд Амбан хэлэх үгээ олохгүй хий инээж Хавчиг Норовыг хүндлэхийн дээдээр хүндэтгэн үдэв.

	 

	* * *

	 

	Хавчиг Норов нэг хонохдоо нэг амбаныг давсандаа баярлаж, хоёр дахь Амбаныд очив. Амбаны эхнэр угтан гарч, манай ингэ ботголоод, хөл цээртэй гэж хорив.

	— Бурханы шавь ботгоноос доор болоо юу? гээд гэрт нь орох гээд зүтгэв. Хурдан хурц ухаантай хүн манай энэ хавьд ирсэн гэж сонссон Амбан уулзахгүй л юм сан гэж бодоод:

	— Манайх хөл цээртэй байгаа гээд өмнөөс нь түлхэв. Хавчиг Норов босгон дээр нь тэгнэж хэвтчихээд, цээргүй цээж гэрт, цээртэй хөл гадаа байг гэж хэлэв. Амбан яах ч аргагүй болохдоо оруулах болов. Хавчиг Норов ороод л тэр чигээрээ Амбаны ямбаны суудалд суучхав. Амбан явган сууж, хэн чамд ноён суудал өгөө вэ? гэв.

	Олон түмэн өгсөн юм. 

	— Танд нохой суудал хэн өгөө вэ? гэв. Амбан хэлэх үггүй болоод Хавчиг Норовт бууж өгөв.

	Хавчиг Норов ард олныхоо дундаас цэцэн мэргэн ухаанаараа гайхагдаж Амбан, ноёд, ихэс дээдсийг үг хэлээрээ давж түмэн олондоо хайрлагдаж амнаас ам дамжин яриулсаар ардын үлгэр болжээ.

	 


ЖАРГАЛ ЗОВЛОН

	 

	Эрт урьд цагт нэг ядуу хүн насан туршдаа баячуудын барлаг болж их ядарч зүдэрч зовж явжээ. Нэг өдөр баян эзэн барлагтаа ингэж хэлэв.

	— Адуу малдаа чулуугаар хашаа барья. Чи уулын чулууг буталж, хад чулууг хамхалж авчраад адуу малд минь чулуун хашаа барих боллоо. Хашаа барьсны чинь хөлсөнд охин, нойтон хүүхдүүдэд чинь аарц цагаа өгнө гэжээ. Тэр ядуу хүн балт сүхээр хад хавцгайн чулууг харжигнатал хэмхчин нурааж, уулын чулууг улаан тоос манартал онгичиж, өдөр шөнө үгүй зүтгэсээр байгаад яс арьс болж хөл дээрээ тогтож чадахаа байгаад хадан халил руу халтираад уначихжээ.

	— Бос доо! гэх үг чихэнд нь сонстоход хөөрхий барлаг ухаан орж нүдээ нээхэд нэг охин хажууд нь сууж байв.

	— Гэртээ хариач дээ? Охин нойтон хүүхдүүд чинь уйлж унжаад даарч хөрж зутраад л байна гэв. 

	— Үгүй би чинь баян эзнийхээ ажил хөдөлмөрийг нь дуусаагүй байж гэртээ харих аргагүй байна шүү дээ гэж барлаг хэлэв.

	— Баяны ажил хөдөлмөрийг унаж тусаж, үхтлээ ч хийгээд дуусахгүй. Амь голтой дээрээ буцсан чинь дээр дээ гэж тэр охин хэлэв.

	— Чи хэний хүүхэд, хэн гээч байна даа? гэж барлаг гайхан асуув.

	— Би Жаргал байна.

	— Жаргал гэнэ үү? гээд барлаг өндийв.

	— Тиймээ би Жаргал байна.

	— Надад Жаргал байхгүй юм шив дээ? Би насан туршдаа зовж зүдэрч явах учиртай юм бол уу даа? Би хар хөлсөө цувтал ажиллах юм тэгээд ч надад жаргал ирсэнгүй.

	— Таны хүч чадал, шим шүүсийг чинь баян эзэн чинь хувалз шиг сорж газар зоож байгаа юм. Би таны хийж байгааг хараад хайрлах сэтгэл аяндаа төрдөг юм. Би танд туслахаар ирлээ шүү дээ гэж Жаргал хэлэв.

	— Ээ гэгээн Жаргал минь! надад туслаач дээ гэж баруун гартаа балтаа атгаж барлаг эр өөрөө ч мэдэлгүй босчихжээ.

	— Үдэш харанхуй шиг болгоод надтай хамт баян эзнийд хоёулаа очно гэж хэлээд Жаргал явчхав. Жаргал Зовлон хоёр ээлжилж л явдаг юм гэж гэсэн Зовлон нь надтай байдаг юм. Жаргал гэдэг нь хэнтэй байх учиртай юм бэ? Баян эзэн маань ажил хөдөлмөр хийдэггүй боловч, өв хөрөнгө хурааж хумьсан нь их, өдөр шөнөгүй ажилд зүтгэдэг миний бие мөрөндөө углах хувцасгүй амандаа хийх хоолгүй л явах юм даа ямар хаашаа юм бэ? гэж барлаг эр бодолд дарагдан гуньж суув. Тэгж суутал харанхуй болж Жаргал ирэв.

	— За явъя гээд баян эзнийд дагуулаад очив. Баян эзэн тэвш дүүрэн тарган мах чанаж өмнөө тавьчхаад өөдөө харах чөлөөгүй мах идэж суув. Баяны эхнэр барлагт махны цөвдөл, уушги, гүзээ, гархи цус төдийхнийг зүглүүлчхэв. Баян эзэн барлагаа хялайн харж, идэхдээ эзнээ хайрлаж, ажил хийхдээ биеэ хайрлахгүй л байх ёстой гэв. Малын минь хашааг хэзээ барьж дуусах хүн бэ чи? Яагаад хийж байгаа үгүй хоёр нь мэдэгдэхгүй байна. Өглөө очиж хийсэн юмыг чинь үзнэ шүү! Хэрэв өөдтэй хийгээгүй байвал хорчгор биеийн чинь зовлогыг огтолж авна!

	— Хөөе эхнэр ээ, энэ барлагт хялгасан дэвсгэр дэвсэж өгөөрэй. Өглөө эрт босох хэрэгтэй гэж хэлээд орондоо орж тухлаад хэвтчихэв. Хүмүүс унтсан хойно Жаргал ирээд хэлэв.

	— Энэ голомтыг нь ух!

	— Яаж байгаа нь тэр билээ гэж барлаг цочин асуув.

	— Танаас асгарсан хөлс тэнд байна шүү дээ гэж Жаргал хэлэв. Барлаг гайхаж гайхаж баян эзнийхээ голомтыг ухав. Тэндээс ширмэн сав гаргаж ирээд таглааг нь сөхөж үзвэл дүүрэн алт байв. Үүнийг гэртээ аваад харь гэж Жаргал хэлэв.

	— Үгүй дээ, хүний юмыг хулгай хийхгүй гээд барлаг эр ширмэн савтай алтаа байсан газар нь хийх гэтэл, боль боль энэ чинь хүний юм биш чиний хөрөнгө, насан туршдаа хар хөлсөө асгаруулсны чинь хишгийг энэ баян сорж байгаа юм. Алтаа ав гээд барлагт үүрүүлж Жаргал гэр лүү нь явуулав.

	— Барлаг эр Жаргалтайгаа нийлж, зовлонгоо хайрцаглаж хэмхлэн зөөж байсан хад чулуутайгаа орхижээ. Түүнээс хойш барлаг эр баяны гараас мултарч аж төрлөө сэргээж эхлэв. Түүнээс нэлээн хойно баян нэг өдөр барлагынд иржээ.

	— За чи минь баяжиж эхлээ шив дээ? гэж асуув.

	— Ядуу хүн ядуу чигээрээ явдаг ч үгүй юм байна гэж барлаг хэлэв.

	— Хөөе, надад хэлээд өгөөч дээ яагаад баяжчихав? гээд баян салж өгөхгүй шалаад салдаггүй .

	— Тэгээд би чамд хэлэх юм уу? гэж барлаг хэлэв.

	— Нэг ч хүнд хэлэхгүй юм уу? гээд баян салдаггүй.

	— Үгүй дээ газар дуулж, гахай сонсчихно гэж барлаг хэлэв.

	— Адуу малд чинь чулуун хашаа барихад л тэр үү?

	— Тийм тийм гэж барлаг хэлэв.

	— Надаар хад хавцгайг нураалгаа биз дээ? гэж барлаг хэлэв.

	— Нураалгасан нураалгасан гэж баян хэлэв.

	— Тэнд чинь! алт гэж баяны чихэнд шивнэв.

	— Алтаа? Алт гэв үү? Юу гээд байна аа? Үнэн юм уу гэж баян лавлав.

	— Үнэн! үнэн! гэж барлаг хэлэв.

	— Тэнд үү?

	— Тийм дээ.

	— Тэр алтнаасаа надад өгөөч дээ? гэж баян гуйв.

	— Алт хэрэгтэй юм бол тэндээс аваач!

	— Өөр байгаа юм уу?

	— Таны даахын хэрээр байгаа даа. Томхон шиг хайрцагт юу шуухан хийж тэр хайрцгаа алт байсан газарт зоочих гэв.

	— За тэгье, тэр газраа надад зааж өгөөч дээ гэв. Барлаг баяныг дагуулж хадан хавцгайд очоод зовлонгоо хийсэн хайрцагтай газраа зааж өгөв. Баян овоолоотой чулууг онгичин, усан хулгана болтлоо балтаар чулуу хэмхчиж байв.

	— Ёо, ёо туслаач дээ гэв.

	— Чулуу хэмхчих ямар байна? гэж барлаг асуув.

	— Хэцүү байна гэж баян хэлэв. 

	— Ажил хөдөлмөр хийж энэ их мяраагаа шивхрүүлэх хэрэгтэй. Хөл чинь хөнгөрч, бие чинь сайжирна даа гэж барлаг хэлээд тамхиа татаж суув.

	— Сайн нөхөр минь надад туслаач дээ гэж баян аргадангуй гуйв.

	— Туслалцвал алтнаасаа хуваалцах юм байгаа биз дээ?

	— Үгүй дээ, Надад алтны хэрэг одоо тун их болоод байна гээд баян уулын чулууг огло огло татаж, хавцгайн хад чулууг харжигнатал ухаж байв. Энэ хомхой баяны сульдаж байгааг дээ гэж барлагын хөх инээд хүрч суув. Баяны цавчиж байгаа чулууны хавьд балтын ирэд нэг юм тааралдаж чулуунаас арай өөр хан гэж дуугарав. Одоо ч алтандаа хүрэх шиг байна гэж бодов.

	— За чи минь энд одоо юу ч хийх вэ дээ! Харивал харь даа! Алт гарсан ч гараагүй ч би ингэсхийгээд явна гэж баян хэлэв.

	— Тэгж хэлэх цаг одоо болж байгаа даа гэж баян эзнээ бодохоос инээд хүрч гэр рүүгээ буцав. Тэр баян арай чамай уухилж аахилж байж төмөр хайрцгаа гаргаж ирээд энд ч ашгүй алт байна гэж бодоод хайрцгийн таглааг нээнгүүт зовлон гарч ирээд:

	— Аа надаас салах санаатай, намайг нүхэнд зовоов уу? гэв.

	— Үгүй би нүхэнд хийгээгүй гэж баян их айв.

	— Худлаа битгий хэл! Би одоо чамаас салахгүй гэж зовлон хэлээд, баяны мөрөн дээр мордчихоод ташуурдсаар гэрт нь очив. Түүнээс хойш зовлон баянаас салахаа байж, баян хоног тутам сульдаж сүүл сүүлдээ зовлон баяны мөрөн дээр мордчихоод ташуурдаж явсаар тэнхээ тамирыг нь таслав. Эзний алба ээлжтэй гэдэг дээ гэж барлаг Жаргал хоёр амар сайхан жарган суугаа юм гэнэ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

